
	Гуидо Гоццано

	 

	ШИДЭТ МОРЬ

	 

	Эрт урьд цагт нэгэн ядуу тариачин эр эхнэр, Кандидо нэртэй хүүгийнхээ хамт амьдарч байжээ. Өөрийн эзэмшил өчүүхэн газар дээрээ эхнэрийнхээ хамт өглөөнөөс орой болтол гар хумхилгүй ажилладаг байжээ. Нэгэн бороорхог намраар эхнэр нь гэнэт өвдөөд удалгүй нас барж гэнэ. Тариачин эр, жаал хүү Кандидо хоёрт улам ч хүнд болов. Кандидо хүү удалгүй долоон нас хүрч:

	— Аав аа, намайг сургуульд явуулаач дээ гэж гуйв.

	— Хаанаас мөнгө олдог билээ, хүү минь гэхэд

	— Хоёр шарынхаа нэгийг зараач дээ гэв.

	Шараа зарчих юм бол газар хагалахад улам хэцүүдэх учир тариачин тээнэгэлзэж байв.

	«Кандидо бол их ухаантай хүүхэд. Эрдэм сурвал намайг хөгшрөх үед хэрэг болно. Эрдэм номтой хүн, эрдэмгүй хүнээс илүү хөлс авдаг шүү дээ» гэж бодоод шарынхаа нэгийг зарж, хүүгээ сургуульд явуулж гэнэ. 

	Кандидо хүү ч бусдаас илүү сайн суралцаж, ухаалаг, авхаалжтайг багш нар нь ч магтаж байв.

	Удалгүй Кандидо сайн уншиж, бичиж чаддаг боллоо. Тэгээд тэр аз жаргалыг эрж хорвоо ертөнцөөр хэсэн тэнүүчлэхээр шийдэж гэнэ.

	Тосгоны оёдолчин тэр хүүд бараан дотортой, цагаан өнгөтэй тун сайхан хүрэм оёж өгчээ. 

	Кандидо эцэгтэйгээ салах ёс гүйцэтгэж замдаа гарч гэнэ. Тэр явж байгаад нэгэн сайхан морь унасан хүнтэй тааралдав.       

	— Залуу, хаанаас, ямар хэргээр явж байна гэхэд нь

	— Ноёнтон минь би ажил эрж явна гэв.

	— Уншиж чадах уу? гэсэн .

	— Уншиж, бичиж чадна.

	— Тийм хүн надад хэрэггүй гэж хэлээд морьтой хүн цаашаа давхиад явчхав.

	Кандидо эхлээд их л гайхав. Дараа нь ухаан сийлж хүрмээ эргүүлж өмсөөд тал дундуур морьтон хүнийг амдан чигээрээ гүйсээр тосож очив.

	Морьтой хүн хүүг танилгүй

	— Залуу, хаанаас, ямар хэргээр явж байна гэхэд нь

	— Ноёнтон минь, ажил эрж явна гэв.

	— Уншиж бичиж чадах уу? гэсэнд

	— Ноёнтон минь би уншиж, бичиж чадахгүй гэж Кандидо хариулж гэнэ.

	— Энэ чинь надад тохирно. Миний моринд сундалдаад явъя гэв.

	Тэгээд тэд тоостой замаар давхиж гарав. Өдөржин давхиж шөнө нь амарсаар долоо дахь хоног дээрээ тэд бат бэх өндөр хэрмэн доторх шилтгээнд хүрч иржээ. Тэднийг хэн ч угтаж авсангүй гэнэ. Эзэнгүй том хашаанд орж мориноосоо бууцгаав. Нөгөө танихгүй хүн Кандидод хандаж:

	— Шилтгээнд чи хэнтэй ч тааралдахгүй. Гэхдээ битгий айгаарай. Идэж уух юм гэвэл ёстой нэг ханаж цадтал чинь өгнө дөө гэв.

	— Ноёнтон минь, би юу хийж байх вэ? гэсэнд:

	— Миний хашаанд байгаа морьдыг харж, ус өвс өгч бай. Өөр юу ч хийхгүй. Өнөөдөр би холын аянд мордоно. Яг нэг жил нэг хоногийн дараа ирнэ. Би ирээд чамайг харамгүй шагнана. Сайн сууж байгаарай гээд хар мориндоо мордон давхин одож гэнэ.

	Кандидо ганцаараа үлдэв. морьдыг тэжээж, цөөрөмд угааж хусуураар цэвэрлэн тун ч сайн арчилж байв. Өдөрт дөрвөн удаа хооллох өрөөнд орж хэн, хэзээ ч юм бэ нэг хүнд зориулан засаж бэлдсэн ширээний ард сууж хооллодог байв. Нэгэн удаа цэцэрлэгт зугаалж явтал модны завсраар цэнхэр хувцастай хүн зурсхийн өнгөрөх нь харагдав. Өглөөний нар шиг үзэсгэлэнт бүсгүй морины хашаа тийш гүйхийг харав. Кандидо араас нь гүйн хаалга хүрдгийн даваан дээр гүйцэж очоод:

	— Та хэн гэгч вэ, хаанаас явж байна гэж асуув.

	Бүсгүй тэгэхэд нь залбиран гуйсан нь:

	— Залуу минь би Кореландий Вангийн охин Ассунта гүнж байна. Шилтгээний эзний эхнэр болохгүй гэсэн чинь тэр хорон санаат шидтэн намайг гүү болгон хувиргасан юм. Тэр удахгүй эргэж ирнэ. Хэрэв таны хийсэн ажилд сэтгэл нь хангалуун байвал шагналд нь энэ морьдоос нэгийг шилж аваарай гэнэ. Би хаалганаас баруун тийш, морины хашааны гурав дахид зогсож байна. Залуу минь намайг шилж аваарай. Та алдахгүй шүү «тангараглая» гэв.

	Кандидо заавал сонгож авна гэж амлав. Энэ хугацаанд тэр цагийг зүгээр өнгөрөөсөнгүй. Хорон санаат шидтэний өрөөнөөс тарнийн илбэдэх ном эрж олов. Кандидо тэр номыг эхнээс нь дуустал анхааралтай уншаад хорон санаат шидтэнд сэжиг авхуулахгүй гэж хуучин байранд нь тун болгоомжтой тавив. Яг нэг жил нэг хоногийн дараа шилтгээний эзэн ирж амласан ёсоор:

	— Хичээж зүтгэсэнд чинь би сэтгэл хангалуун байна. Би чамайг хэтэвч дүүрэн алтан зоосоор шагная гээд

	— Одоо адууны хашаанд очно. Чи санаандаа тохирсон морио шилж аваарай гэв.

	Тэд морины хашаанд очин, Кандидо чухам ямар морь санаанд нь тохирч байгааг шийдэж чадахгүй байгаа дүр үзүүлж байв. Тэгснээ цоохор гүүг зааж

	— За үүнийг авъя! гэхэд нь

	— Энэ чинь сайн морь биш ээ. Арьс яс болсон гүү л байна гэж хорон санаат шидтэн хашхиран:

	— Чи энэ гүүгээр бол харин гэртээ ч харихгүй шүү. Чи морь танихдаа тааруухан л юмаа даа, хажууд нь ямар сайхан морьд байгааг хар л даа гэв.

	— Надад энэ гүү л аятайхан санагдлаа. Өөр морь надад хэрэггүй гэж Кандидог хэлэхэд;

	— Тэгвэл чинийхээр болог гэж хорон санаат зөвшөөрөөд, дотроо «Миний зарц тэгээд зальтай хүн байх нь ээ. Нууцыг минь мэдээд авчээ. За, яах вэ. Энэ гүүг өгье дөө. Би өөрийнхөө хурдан мориор дор нь гүйцнээ» гэж бодож байв.

	Кандидо цоохор гүүгээ хөтлөн хашаанаас гарав. Тэднийг шилтгээнээс гармагц нөгөө гүү нь яах ийхийн зуургүй үзэсгэлэнтэй сайхан бүсгүй болон хувирч гэнэ.

	— Чин зоригт залуу минь чамд баярлалаа гээд нүдэндээ нулимс цийлэлзүүлэн байж хэлсэн нь: — Чи намайг хорон санаат шидтэний гараас аварлаа. Үүнийг чинь би хэзээ ч мартахгүй. Гэртээ одоо харь даа. Эцэг чинь чамайг тэсэн ядан хүлээж байна. Яг нэг жил, нэг хоногийн дараа Кореландий вангийн нийслэлд хүрч ирээрэй гээд гэнэт алга болчхов.

	Кандидо хүү тосгон руугаа явган явлаа. Холын замд ядарч, зүдэрч явсаар нэгэн сайн өдөр эцгийн гэрт хүрч иржээ.

	Хүү нь их өөр болсон учир хөгшин тариачин эхлээд таньсангүй. Кандидо эцгээ чанга тэврэн авч:

	— Бид одоо мөнгөтэй болсон. Ёстой их мөнгөтэй гээд алтан зоосоо хэтэвчээ эцэгтээ үзүүлэв.

	Гай дайрахад тэр зун ган болж бүх мөнгөөрөө үр худалдан авч суулгажээ. Тэр нь ч тус болсонгүй бүх тариа нь хатаж юу ч үгүй хоцорч гэнэ.

	— Хүү минь ахиад л өлсгөлөн боллоо гэж хөгшин тариачныг хэлэхэд

	— Аав минь сэтгэл зовох явдалгүй. Маргааш хоёулаа зах явж морио худалдана гэв.

	— Би хаанаас морь олох юм бэ гэсэнд

	— Маргааш та морьтой болно. Түүнээ таван зуугаар зараарай гэж Кандидо инээмсэглэн хэлээд: 

	— Морь авсан хүндээ хазаараа л битгий өгөөрэй гэв.

	Өглөө нь хөгшин тариачин цонхон дороо морь янцгаахыг сонсов. Гараад хартал нь хашаа дотор нь сайхан хонгор морь зогсож байв.

	Зах руу хамт явахаар Кандидогоо эрээд эрээд олсонгүй.

	«Өглөө эрт зах руу явсан юм байх даа гэж бодоод явжээ. Олохын ч аргагүй олон хүн бужигнаж байв. Зах дээр хүүгээ эрээд эрээд олсонгүй. Хорон санаат шидтэний шилтгээнд байхдаа Кандидо илбэ сурсан учир өөрөө сайхан морь болон хувирчээ.

	Зах дээр морь авах гэсэн хүмүүс хөгшин тариачныг эргэн тойрч:

	— Ямар сайхан морь вэ. Хэдээр өгөх вэ? гэхэд нь

	— Таван зуу гэсэнд

	— Дөрвөн зуун тавиар авъя.

	Таван зуугаас ганцыг ч буулгахгүй гэж тариачин эр давтан хэлж байв.

	Тэгтэл гялалзсан хар үстэй худалдаачин хүрч ирээд:

	(Та бүгд үүнийг зүсээ хувиргасан хорон санаат шидтэн гэж мэдэж байгаа байх)

	— Таван зуу гэдэг чинь ийм моринд ахдах үнэ. Гэхдээ би үнэ хаялцахгүй. За энэ таван зууг ав. Хазаараа өгчих. Би морио захаас авч гаръя гэв.

	— Үгүй. Хазаараа би авч үлдэнэ гэж хөгшин тариачин хэлсэнд

	— За яах вэ гэж тэр зөвшөөрөөд 

	— Таны морь чухамдаа хэр зэрэг юм бэ дээ, унаж үзэх хэрэгтэй.

	Танихгүй хүн моринд мордон өвдтөл давирав. Морь хойд хөл дээр цовхорч ухасхийн давхив.

	Хөгшин тариачин морь ч үгүй, мөнгө ч үгүй, хазаар ч үгүй хоцорчээ.

	Танихгүй хүн тосгоны хажууд байдаг дархны газрын дэргэд хамаг хүчээрээ морио татан зогсоож харайн буув. Тэр хананд бэхэлсэн цагаригаас морио бэхлэн уяад дархны газар оров.

	— Дархан минь миний морь тахгүй юм. Хөл бүрд нь зуун килограммын жинтэй тах хийгээч. Түргэлж л үзээрэй гэв.

	Дархан гартаа алхаа барьж гайхан зогсов.

	— Тус бүр нь зуун килограмм гэнэ ээ. Ноёнтон та тоглож байна уу? гэсэнд

	— Надад тоглох зав алга, түргэлж үз. Шанд нь алтаар дүүргэсэн хэтэвч аваарай. Тэднийг ийнхүү ярилцаж байх зуур тосгоны хүүхдүүд морь руу гүйлдэж ирэв. Тэд морины сүүлнээс нь зулгааж ташаа руу нь алгадаж байв.

	— Хонгор хайртай үрс минь миний уяаг тайлаач гэж морь гэнэт хүний хэлээр хэлэв гэнэ.

	— Энэ морь чинь хүний хэлээр ярьдаг юм байна гэж хамгийн том жаал хэлэв. Хүүхдүүд баярласандаа болоод алга ташиж гарав.

	— Намайг түргэнхэн тайлаарай. Би та нарт хөгжилтэй тоглоом зааж өгнө шүү гэв.

	Хүүхдүүдийн хамгийн зоригтой нь ойртон очиж морины уяаг тайлав. Энэ хүүхэд морины сүүлнээс нь чангааж байсан учир өшиглөх болов уу гэж айж байв. Морь уяаг нь тавингуут л туулай болон хувираад хар хурдаараа алга болов.

	Хорон санаат шидтэн дархны газраас гарч ирмэгц морио алга болсныг мэдээд,

	— Миний морь хаачив. Хэн хулгайлав гэж хашхирав.

	— Бид тоглох гэж уяаг нь тайлсан юм. Гэтэл тэр туулай болчихлоо гэж хүүхдүүд хариулав.

	Тэгж хэлэнгүүт хорон санаат шидтэн нохой болон хувираад туулайны араас хөөв.

	Хамаг чадлаараа чавхдан харайх туулайг тариан талбайн захад бараг гүйцэж алдав. Туулай гэнэт тагтаа болон дээшээ хөөрөв. Нохой, харцага болон хувирч мөн л араас нь хөөрөв.

	Алсад Вангийн шилтгээн байхыг тагтаа олж харав. Нээлттэй цонхны дэргэд түүний аварсан Ассунта гүнж санаа алдан гунигтайхан сууна.

	Харцага улам л ойртоно. Бараг баригддагийн даваан дээр тагтаа алтан бөгж болон хувирч гүнжийн долоовор хуруунд оров. Хорон санаат шидтэн энэ удаа Кандидог барьж чадахгүйгээ ойлгоод хүн болон хувирав гэнэ.

	Удалгүй тэр ван хүндээр өвчилснийг олж мэдэв. Алдартай олон эмч нар ванг эдгээх гэж оролдсон авч чадахгүй байв. өөрт нь ванг эмчилж чадах эм байгаа гэж хэлэв. Үүнийг дуулаад ван их баярлаж эмчийг даруйхан дуудаж авчрахыг тушаав.

	Эзэнтэн минь би танд тусална. Гэхдээ нэг болзлыг биелүүлэх хэрэгтэй гэж хорон санаат шидтэн хэлэхэд,

	— Ямар ч болзлыг зөвшөөрнө гэж ван хэлжээ.

	— Танай охины долоовор хуруунд байгаа алтан бөгжийг л шанд нь авна гэхэд нь

	— Эзэмшил газрынхаа тэн хагасыг ч өгье гэв.

	— Бөгжнөөс өөр юу ч би авахгүй.

	— Миний охин Ассунтаг одоохон дуудаад ир гэж тушаав.

	Энэ үед охин ганьхран гуньж санаа алдаж суув. цонхоо хаагаад бөгжөө сугалав. Тэгтэл өмнө нь Кандидо зогсож байлаа. Гүнж тэр дор нь танив гэнэ.

	— Кандидо чи яаж энд орж ирэв. Чамтай уулзсандаа би их баярлаж байна гэв.

	Кандидо өөрт тохиолдсон бүхнээ ярив.

	— Бидний дайсан хорон санаат шидтэн шилтгээнд орж ирсэн. Тэр эцгийг чинь эмчлэх гэж амлан шанд нь энэ бөгжийг гуйсан юм.

	Охин айсандаа болоод царай нь цайв.

	— Битгий ай гэж Кандидо тайвшруулаад,

	— Бөгжөө өгөх гэж байгаа дүр үзүүл. Тэгээд санамсаргүй унагаарай. Тэгвэл бид аврагдана гэв.

	Түдэлгүй вангийн тэргүүн шадар сайд ирж эцэг нь охиноо өргөөндөө хүлээж байгааг хэлэв. Ван охиныг ормогц эмчийн хувцас өмсөж, зүсээ хувиргасан хорон санаатыг зааж,

	— Охин минь энэ ачит эмч нүд ирмэхийн зуур намайг өвчнөөс минь салгалаа. Шанд нь чиний долоовор хуруунд байгаа алтан бөгжийг гуйж байна. Намайг эмчилж эдгээсэн энэ ачтанд өгчих гэв.

	— Таны хүслээр болъё гээд охин бөгжөө сугалан хорон санаат руу сарвайхдаа гэнэт шалан дээр унагав.

	Бөгж нь тэр дороо шошийн хальс болон хувирч харин хорон санаат тахиа болов. Шошийн хальс тэрхэн зуур үнэг болон хувирч яах ийхийн зуургүй тахиаг бариад идэж орхив гэнэ.

	Ван, шадар туслахууд гайхан учраа олж ядан байтал үнэг өндөр сайхан залуу болон хувирав. Ассунта гүнж гараас хөтлөн ван эцэгтээ дөхөн ирж,

	— Эцэг минь энэ хүн намайг хорон санаатын гараас аварсан юм гэв. Кандидо, Ванд хандаж гүнжээ эхнэрээ болгохыг хүсэхэд Ван ч дуртайяа зөвшөөрч гэнэ.

	Энэ өдөр вангийн шилтгээнд хурим найр болж Кандидо, Ассунта гүнж хоёр бусдаас илүү их бүжиглэж цэнгэв. Кандидо хуримдаа тариачин эцгээ урихаа мартаагүй юм гэдэг.



	



	Гуидо Гоццано

	 

	НАЙЗ ЗУРГАА

	 

	Эрт урьд цагт нэгэн тариачин гурван хүүгийнхээ хамт амьдран суудаг байжээ. Том хүүг нь Дезидерио, дунд хүүг нь Сатурино, отгоныг нь Жентиле гэдэг юм санжээ. Тэр нутагт хоёр жил дараалан гай болж, тариа ургаагүй учир тариачид үгүйрэн хоосорч гэнэ.

	Нэгэн удаа том хүү нь эцэгтээ хандаж,

	— Гэрээ сахиж сууснаас явж аз жаргал хайвал дээр байх гэж гэнэ.

	— Сайн яваарай хүү минь. Би чамд замдаа хэрэглэх арван скудо1 өгье гэсэнд

	— Бага л байна. Гэхдээ яах вэ дээ. Би арай илүү мөнгө олох ажил эрнэ.

	Тэр явж явж нэгэн том хотод хүрч иржээ. Хотын төв талбайд үй түмэн хүн бужигнаж, вангийн зарлигийг чих тавин чагнаж байв. Усаар бас газраар явж чаддаг онгоц хийсэн хүнд Вангийн охин үзэсгэлэнт Мафальдаг эхнэр болгон өгнө гэж байв.

	Том хүү ч бусдын адил аз жаргалаа туршихаар болжээ.

	— Тэр бусад өрсөлдөгчийнхөө хамт вангийн ордонд очиж ажлын багаж нэг нэг сүх авчээ. Дезидерио нэгэн том модыг өглөөнөөс эхлэн цавчсаар тун ч их ядарчээ.

	 туулайн бөөр модны ёроолд сууж авч ирсэн талхаа идэж байтал нэгэн шаазгай мөчир дээр сууж, хар нүдээ гялалзуулан сониучирхан харж байв.

	— Үйрмэгээс нь надад, үйрмэгээс нь надад гэж шулганан хамгийн доод талын мөчир дээр ирж суув.

	— Цаддаггүй хулгайч минь эндээс зайл гэж тэр хашхирав. Шаазгай дэрвэн нисэж, хамгийн цаад талын мөчир дээр очиж суугаад 

	— Чи юу хийгээ вэ, чи юу хийгээ вэ гэж шулганав.

	Дезидерио шоолон элэглэж,

	— Халбага хийж байна, халбага хийж байна гэхэд              

	— Халбага, халбага гэж шаазгай шулганан агаарт нисэн алга болов.

	Дезидерио хооллож дуусаад, ажилдаа орж, сүхээ далайн бүдүүн модыг цавчтал, халбагатай адил жижиг зомгол элтрэн унаж байв. Цавчих тоолон жижиг зомголон халбага унасаар байлаа. Тэр сүхээ газар хаяж гэрийн зүг сажлав.

	— Хүү минь чи яасан түргэн явав гэж эцгээ асуухад,

	— Аав минь, төрсөн гэрээс илүү юм гэж хаа ч алга гээд, харин вангийн зарлиг, хүний хэл мэддэг шаазгайн тухай нэг ч үг дурссангүй гэнэ.

	Удалгүй дунд хүү Сатурино нь аз жаргалыг эрхээр явах болжээ.

	Тариачин замдаа хэрэглэх тавхан скудо хүүдээ өгчээ.

	Сатурино явсаар нэгэн том хотод иржээ. Хотын төв талбайд үй түмэн хүн цугларч вангийн зарлигийг чих тавин чагнацгааж байв. Өдий болтол тийм ер бусын усан онгоцыг хэн ч бүтээж чадаагүй байлаа.

	Сатурино ч мөн л азаа туршихаар болж өгсөн сүхийг нь авч ажилдаа яаран оржээ. Үд дунд болтол ажиллаж, туйлын их ядарсан учир туулайн бөөр модны сүүдэрт сууж хооллож гэнэ. Дээд талын мөчир дээр сууж байсан шаазгай, 

	— Үйрмэгээс нь надад, үйрмэгээс нь надад гэж гомдолтойёо гуйв.

	— Цаддаггүй хулгайч минь эндээс зайл. Шаазгай дээд талын мөчир дээр очин суугаад;

	— Чи юу хийгээ вэ, чи юу хийгээ вэ гэж шулганав.

	Сатурино түүнийг элэглэн:

	— Чамд гадас хийж байна, чамд гадас хийж байна гэв.

	— Гадас, гадас гэж шулганан, шаазгай агаарт нисэн одов. Сатурино хооллож дуусаад, ажилдаа орж, бүдүүн модыг цавчтал гадас адил жижиг зомгол элтрэн унаж байв.

	— Гайтай шаазгай сүхийг минь илбэдэж орхилоо гээд сүхээ газар хаян, гэрийн зүг сажлав. 

	Хагас жил ч өнгөрөөгүй байтал отгон хүү Жентиле мөн л ах нарынхаа адил аз жаргалаа хайхаар явах болжээ.

	— Хүү минь сайн яваарай. Би чамд замд чинь хэрэглэх мөнгө өгч чадахгүй нь гэж тариачин эцэг нь хэлжээ.

	— Яах вэ дээ. Би хорвоогоор хэсэн тэнүүчилнэ. Ажил олбол хөлсийг нь та нартаа бүгдийг нь өгнө гэв.

	Тэр явсаар явсаар нэгэн том хотын төв талбайд ирж үй түмэн хүн вангийн зарлигийг сонсож байхыг хараад: «Би ч гэсэн үзээд алдъя. Ажил хийх сайхан. Би ч дуртай л даа» хэмээн боджээ. Вангийн ордонд очиж сүхээ аваад ажлаа даруйхан эхлэхээр ой руу явжээ. Үд болтол мод цавчиж, туулайн бөөр модны ёроолд сууж амраад хооллож гарав. Гэтэл шаазгай хажууханд нь ирж суугаад,

	— Үйрмэгээс нь надад, үйрмэгээс нь надад гэж гунигтайхан гуйв.

	— Шувуухай минь чамтай яг л адилхан хувааж идье гэж хэлээд талхаа ижилхэн хуваагаад өвсөн дээр хаяж өгчээ. Шаазгай үйрмэгийг нь хүртэл тоншиж идээд,

	— Чи юу хийгээ вэ, чи юу хийгээ вэ гэхэд нь Жентиле вангийн зарлигийн тухай хэлээд,

	— Тийм усан онгоц хийхэд ч хэцүү дээ гээд санаа алдав. 

	— Сайхан онгоц хийгээрэй, амжилт хүсье гээд шаазгай нисэн одов.

	 сүхээ далайж модыг цавчтал усан онгоцны хошууны хэсэг эмтрэн унав. Дахин цавчтал усан онгоцны нөгөө хэсэг эмтрэн унав. Үл үзэгдэх холбоосоор онгоцны энэ хэсгүүд хоорондоо нийлж усан онгоц бэлэн болов гэнэ.

	— Энэ шаазгай минь буянтай ч илбэчин юм даа гэж тэр дуу алдав.

	Орой болоход усан онгоц бэлэн болсон байв. Жентиле усан онгоцныхоо жолооны ард зогсоод гол, нуур, хээр талаар явав. Тариачид усаар бас хуурай газар явж чаддаг онгоцыг харж гайхаад гайхаад ханахгүй байв. Жентиле зам зууртаа яс мэрж байгаа хүнтэй тааралдаад,

	— Буянтай хүн та юу хийж байгаа юм бэ? гэсэнд

	— Арван хүний ажил хийж, долоон хүний идэх хоолонд яагаад ч цадахгүй юм. Ажил байхгүй бол турж үхэх нь дээ гэв.

	— Миний онгоцон дээр гараад ир л дээ. Хоёулаа бол яаж ийгээд болно биз ээ гэв.

	Тэр хүнийг «Ховдог» гэдэг ажээ. Жаал явж байгаад голын усыг ховдоглон залгилж байгаа хүнтэй тааралджээ.

	— Уугаад, уугаад ханахгүй байна. Голын хагасыг нь уучихлаа. Гол ахиад дүүрэхийг хүлээж байна гэж гэнэ.

	— Онгоцон дээр гараад ир. Чамд ус хэзээ ч олдоно гэв. Тэр хүнийг «Ус уугч» гэнэ.

	Тэд цаашаа яваад түдэлгүй тун хачин хүнтэй тааралджээ. Түүний хөл бүрд нь томоос том чулуу уясан байв. Тэгсэн атлаа бугаас ч хурдан гүйж байлаа.

	— Чи хаашаа гүйж явна гэж Жентилег асуухад

	— Туулай хөөж явна гэж гэнэ.

	— Тэгвэл яагаад хөлдөө чулуу уясан юм бэ? гэсэнд

	— Хөлдөө чулуу уясан тулдаа л туулайг гүйцэж байна гэв. 

	— Мөн гайхмаар аа гэж Жентиле дуу алдаад

	— Манай онгоцон дээр гараад ир. Хэрэгтэй цагт чинь бид чамд тусална. Чи ч бидэнд туслаарай. 

	Үл таних хүнийг «хурдан гүйгч» гэдэг гэнэ.  

	Цааш яваад нар шингэж байх үед нум сум барьсан хүнтэй тааралдав. Тэр сумаа татан алсад байгаа ямар нэг ан амьтны зүг онилсон байлаа.

	— Буянт хүн минь юу хийж байгаа юм бэ? гэсэнд

	— Тээр уул дээр байгаа туулайг харвах гэсэн юм гэв.

	— Чи биднээр тоглож байна уу гэж Жентиле дуу алдав. Тэр сумаа тавиад хэлсэн нь:

	— Тэр уул хүртэл долоон миль2 зайтай, намайг очиж ядсаар байтал өөр анчин очоод алсан туулайг минь аваад явчих вий гэв.

	— Хурдан гүйгч минь, чи тэр ууланд очоод энэ хүн үнэхээр туулай алж уу, үгүй юу үзээд ир, Энэ чинь баахан залдаг эр үү дээ гэв.

	Түдэлгүй гүйдэг эр гартаа туулай барьсаар хүрч ирэв.

	— Чи энэ ертөнцийн хамгийн мэргэн харваач юм байна. Манай онгоцон дээр гараад ир. Гай зовлон тохиолдвол бид чамд, чи бидэнд тусал гэж Жентиле хэлжээ. Үл таних  хүнийг «хурц нүдэт» гэдэг гэнэ. Дөнгөж цаашаа хөдөлтөл элгээрээ газар хэвтсэн хүнтэй тааралдав.

	— Чи юу хийж байгаа юм бэ? гэсэнд

	— Чимээгүй, чимээгүй. Би өчигдөр энд овьёос тарьсан юм. Яаж ургаж байгааг нь чагнаж байна гэв.

	— Ёстой л сонор чихтэй хүн юм даа гэж Жентиле дуу алдаад.

	— Манай онгоцон дээр гараад ир. Бид хамтдаа юуг ч хийж чадна гэв.

	Үл таних хүнийг «Сонор» гэнэ. Жентиле хөлгөө жолоодон зургаан найз хамтдаа цааш явжээ. Маргааш нь усан онгоц хотод хүрч вангийн ордны өмнө ирж зогсов.

	Хүмүүсийн шагшин шуугихыг сонсоод Ван цонхоо нээтэл хаалганых нь дэргэд онцын сонин онгоц зогсож байв. Усан онгоцны хитэг дээр ядуувтар хувцасласан зургаан хүн зогсож байв.

	Ванг шилтгээнээс гарч ирэхэд Жентиле тосон очиж: 

	— Эрхэмсэг Ван, таныг усан онгоц хүлээж байна. Энэ усан онгоц бол, усанд, бас хуурай газраар ч явж чадна. Би таныг хэлсэндээ хүрэх байх гэж хүлээж байна гэв. Ван:

	— Энэ ноорхой жаалд охин Мафильдагаа эхнэр болгон өгөх дургүй байсан боловч нэгэнт хэлсэн үгээ буцааж авалтай биш дээ. Ван бодож бодож ингэж хэлэв:

	— Найз минь чи зориг самбаа, арга ухаан хүч чадалтайгаа батлаагүй л байна. Миний охины нөхөр болохоосоо өмнө бас нэг шалгалт давах хэрэгтэй гэхэд нь:

	— Эрхэм ван та тушаагаарай гэв.

	— За тэгвэл миний уяан дээр тавин шар бий. Та нарын хэн нэг чинь найм хоногийн дотор идэж дуусгах хэрэгтэй.

	— Эрхэмсэг ван минь хичээж л үзье гэснээ: — Одоо ажилдаа орж ид дээ гэж Ховдогт хэлэв.

	Дөрөв хоноход тавин шараас яс нь ч үлдсэнгүй гэнэ.

	Ван маш их гайхсан боловч, өөрийгөө ялагдсанд тооцохыг яаравчилсангүй, харин ингэж хэлэв:

	— Сайхан хоолыг сайн дарсаар даруулдаг гэдэг. Манай зооринд тавин торх улаан дарс байгаа. Та нарын хэн нэг нь найм хоногт ууж дуусгах хэрэгтэй гэв.

	— Эрхэмсэг ван минь хичээж л үзье гээд “ус уугчид” хандаж чи минь дөнгөх үү гэхэд нь:

	— Бололгүй яах вэ гэж гэнэ.

	Найм хоногийн дараа торхонд дусал ч архи үлдсэнгүй.

	Ван урилгагүй ирсэн хүргэнээсээ яаж салахаа мэдэхгүй байв. Хэчнээн бодоод бодоод юу ч олж чадахгүй байтал нь зальт нэгэн сайд ингэж хэлжээ:

	— Эрхэмсэг ван минь, таны тогооч хосгүй хурдан хүн шүү дээ. Мөн илбэ ухаан ч жаал зугаа мэднэ. Жентиле юм уу, нөхдийнх нь хэн нэгтэй уралдаад үзэг л дээ гэж тас тас хөхрөв.

	— Зүйтэй гэж ван дуу алдаад: 

	— Энэ шалгалтыг ч ёстой нэг давахгүй дээ гээд Жентилег дуудуулаад,

	— Эндээс долоон миль газар гол урсаж байгаа. Чи юм уу, чиний нөхдийн хэн нэг нь хоёр хөхүүр дүүрэн ус авчирна. Хөхүүр дүүрэн устай түрүүлж ирснийг нь ялсанд тооцно гэв.

	— Эрхэмсэг Ван минь бид хүлээж авлаа гэж Жентиле зоригтойхон хэлснээ: 

	— Биднээс “хурдан гүйгч” л гол руу явна даа гэв.

	« хэчнээн хурдан гүйдэг ч гэлээ манай тогоочийг л лав гүйцэхгүй дээ» гэж ван бодож суув.

	Маргааш өглөө нь хурдан гүйгч, тогооч хоёр голын зүг салхи татуулан хурдалж гарчээ. Тогооч хэчнээн мэрийвч хурдан гүйгч түрүүлж гол дээр очин саваа усаар дүүргээд амрахаар ногоон дээр тэрийн хэвтэв. Тогооч мөн л түүнтэй зэрэгцэн хэвтээд энэ тэрийг хүүрнэн ярилцаж гэнэ. Тогооч хурдан гүйгчийн нүд рүү ширтэнэ. Гүйдэг эр зүүрмэглэж байснаа унтаад өгөв. Зальт тогооч хажуу дахиа унтангуут нүдэнд нь илбэдсэн чулуунаасаа хийчхээд орой болтол сэрэхээргүй унтуулж өөрөө усаа аван хотын зүг харайлгав.

	Гэвч Сонор энэ бүгдийг долоон милийн цаанаас сонсож байв.

	— За тэнд юу болж байна гэж Жентилег асуухад, 

	— Тогооч, гүйдэг хоёр ногоон дээр хэвтэн, энэ тэрийг хүүрнэн ярьж байснаа хурдан хөлт унтаад өглөө. Тун гүн нойрсож байх чинь ээ гэсэнд:

	— Тэгээд тогооч юу хийж байна?

	— Өө, нөгөө тогооч чинь ордон руугаа буцаад гүйж явна гэж гэнэ.

	— Хурц нүдэт чи юу болж байгааг хараад орхи гэсэнд

	— Тогооч замын хагасаас өнгөрөөд явж байна. Хурдан гүйгч унтчихжээ. Нүдэнд нь хоёр ногоон чулуу байх юм гэсэнд

	— Нум сумаа аваарай. Гүйдгийн маань нүдэнд байгаа хоёр чулууг харван унагаа. Нүдийг нь битгий сохолчихоороо гэв.      Хурц нүдэт хоёр сумаар тун мэргэн харваж чулууг нь унагаав гэнэ.

	Гүйдэг эр дорхноо сэрж тогоочийн араас хөөв. Хөхүүртэй усаа барин тогоочийг хотын хаалган дээр гүйцэн түрүүлж, шилтгээнд эхлээд орж ирэв.

	Ингээд ван ядуу хүү Жентилед охиноо эхнэр болгон өгөхөөс аргагүйд хүрсэн юм гэнэ лээ.



	



	Антонио Бальдини

	 

	ФЕРРИНО ХҮҮ

	 

	Эрт урьд цагт нэгэн баян худалдаачин эр эхнэрийн хамт амьдарч байжээ. Гэр дүүрэн эд хөрөнгө байвч, сэтгэл нэг л дундуур байв. Тэдэнд өөрийн гэх үр хүүхэд байсангүй.

	Худалдаачны эхнэр нэг удаа өөрийн хөрш алдарт дархан Поссотуттодоо:

	— Үр хүүхэдтэй болбол би бүх хөрөнгө хогшлоо ч өгөхөд бэлэн байна гэж гомдоллон ярьжээ. Дархан хөөрхий эмэгтэйг өрөвдөн:

	— За яах вэ, би чамд төмөр хүүхэд хийж өгье. Маш их хүчтэй. Харин тэжээхэд л тун амаргүй дээ гэж гэнэ.

	Худалдаачин түүний эхнэр хоёр: 

	— Хүүтэй болбол юугаа ч харамлахгүй, сүүлчийн зүсэм талхаа ч зориулна гэжээ.

	— Гурав хоногийн дараа ирээрэй. Та нар төмөр хүүтэй болно гээд тэднийг явуулжээ. Дархан ч амласнаа биелүүлж хэлсэн нь: 

	— Хүүгээ чанга тэврээрэй. Гэртээ хариад гурав хоног оронд нь байлгаарай. Төмөр хүү дөрөв дэх. хоног дээрээ сэрээд, 

	— Аав аа, ээж ээ та нар хаана байгаа юм гэж хэлнэ шүү гэв.

	Үнэхээр ч ийм явдал болжээ. Төмөр хүү сэрэнгүүтээ л:

	— Аав аа, ээж ээ би юм идмээр байна гэж хашхирчээ.

	Хэдэн жил өнгөрч, аав, ээжийнх нь Феррино гэж нэрлэсэн төмөр хүү ч хүч тэнхээтэй сайхан хүү болжээ. Хоол идэх нь бүр өдрөөс өдөрт л улам нэмэгдэнэ. Эхлээд ээж аав хоёр нь Ферриног гурван хүний хоол идэхэд хараад баярлаж бахархаж байв. Тэгээд худалдаачин мөнгөө хадгалсан хайрцгаа байсхийгээд л хардаг боллоо. Мөнгө нь бараг л хайлж байгаа юм шиг багассаар байв. Худалдаачин, эхнэр хоёр тун амаргүй байсан боловч тэд тэсвэрлэж дуугүй байв. Феррино ч ажил эрж, өөрийгөө тэжээх хэрэгтэй гэдгээ ойлгож нэг удаа эцэгтээ хэлсэн нь:

	— Зуун килограммын жинтэй төмөр муна олж өгөөч. Би аз жаргал хайн хэсүүчилмээр байна гэв.

	— Хаашаа ч явсны хэрэггүй. Бидэнтэйгээ хамт байгаач. Бид яаж ийгээд чамайг тэжээж дөнгөнө шүү гэв.

	Гэвч Феррино өөрийнхөөрөө зүтгэсээр байв. Тэгэхлээр нь худалдаачин өнөөх дархных руу очиж хүүдээ төмөр муна хийж өгөхийг гуйж гэнэ.

	Феррино төмөр мунаа аваад, аав, ээжтэйгээ салах ёс гүйцэтгэн алсын замд гарчээ.

	Явсаар байтал, өмнө нь өргөн гол тааралдаж гэнээ. Голын цаад эрэгт яаж гарах аргаа бодож байтал голын нэгэн хэсэгт гүехэн байхыг Феррино хараад тийшээ баярлан гүйжээ.

	Очоод хартал нэгэн хүн сөхөрч суугаад голын уснаас ховдоглон ууж байв гэнэ. Түүнийг ус ховдоглон балгах бүрд голын ус дундарч, тэгснээ нэмэгдэн эргээ цохилон хаялж байв. Феррино:

	— Буянт хүн гуай та юу хийж байгаа юм гэсэнд:

	— Ханатлаа ус ууж чадахгүй л байна гэж нөгөө үл таних хүн хариулав. 

	— Тэгвэл чи цангаагаа гаргаж, би өл залгаж чадахгүй байгаа юм байна. Хамт явъя. Хоёулаа байвал амар ч байж магадгүй дээ гэж Феррино хэлэв.

	— Тэгье, тэгье гэж Сете гэдэг тэр хүн хэлээд: — Би томоохон балгаад орхиё, чи тэр эрэгт гарчих. Түргэлж үзээрэй гэв. Тэр хоёр явсаар өндөр уулын хажууд хүрч иржээ. Харваас уул юу юугүй нураад ирмээр хазайсан байлаа. Харин хажуугаас нь аварга том эр мөрөөрөө тулаад нураалгүй түшиж байв.

	— Хөөе, яана аа гэж тэр хоёр зэрэг дуулалдан:

	— Буянт хүн гуай та яаж байгаа нь энэ вэ гэсэнд

	— Та хоёр харахгүй байна гэж үү. Уул түшиж байгааг минь гэхэд

	— Бидэнтэй хамт явахгүй юу. Хамтдаа бол бид ямар ч дайсныг дийлнэ дээ гэж Феррино тэр хүнд хэлж гэнэ.

	— Тэгье л дээ. Одоо та нар хойшоо болцгоо. Та нарыг уул дарчихна шүү гэж Форцуто хэмээгч асар их хүчтэн хэлэв.

	Тэдний замд орд харш, дуган сүм сүндэрлэсэн сайхан хот таарчээ. Тэр гурав хотод орж ирээд тэдэнд тохирох ажил байгаа эсэхийг хүмүүсээс сураглав. Хотынхны нэг нь хотыг тойрон байгаа намгийг хатаах гэж ван эртнээс хойш хүсэж байгаа тухай хэлэв. Гурван найз Вангийн ордонд даруй очиж ажил хийх хүсэлтэйгээ хэлж, тэд намаг хатаах, хөлсөнд нь тэднийг хооллож ундалж байхыг хүсэж гэнэ. Мөнгө төлөхгүй, хямдхан ажилчид олсондоо ван ч баярлаж байв.

	Хоёр долоо хоног өнгөрөхөд Ван алдаа хийснээ ойлгожээ. Гурван найз үнэхээр гайхалтай сайн ажиллаж байсан боловч Вангийн ордныхон зарц нартайгаа нийлснээс илүү их хоол идэж ууж байлаа. Ван тэр гурвыг ордондоо дуудаж авчраад,

	— 100 дукат3 та нарт өгье. Ингээд хэн хэн маань эсэн мэнд дээрээ салцгаая даа гэв.

	Гурван найз хийх ажилгүй болсон учир цааш явцгаажээ.

	Хотын захад талхны газар байхыг олж харав. Талх баригч ажлаа дөнгөж дуусаж байв. Нэг хайрцагт тавь орчим бөөрөнхий талх харагдав. Феррино талх баригчтай уулзан,

	— Энэ их талхаар та юу хийх гэж байна гэж асуув.

	Ямар хачин хүн бэ. Харахгүй байгаа юм болов уу гэж талх баригч бодоод тэр хүнээр тоглоом хийх санаатай:

	— Нэг амиар цөмийг нь иднэ дээ. Залуу минь чи үзээд алдахгүй юу. Бүгдийг нь идвэл чиний аз, эс чадвал надад зуун дукат төлөөрэй гэв.

	— Тэгвэл гараа барьчихъя гэж Феррино хэлэв.

	Тэгээд тавин талхыг нэг амиар идэж орхив. Талх баригчид үүнийг сонсмогц мухлагаа доор нь хааж байв.

	Гурван найз ч хотод ажил олдохгүй нь гэдгийг ойлголоо. Гэдэс нь өлсөж тэднийг улам ч их зовоох аж.

	Аз, болж ан амьтан тааралдаж юу магад гэж тэр гурав ой дундуур хэсүүчилжээ. Орой бүрэнхий болсон учир тэдний занганд юу ч орсонгүй. Ойн захад орой дээрээ хонхтой, шилэн цонхтой байшин байхыг олж хараад, хүрч очин хаалгыг нь хэчнээн нүдэвч хэн ч хариу өгсөнгүй гэнэ.

	Тэгэхээр нь хаалгыг нь түлхэн орж орхив. Эхний өрөөнд том модон ор, арьсаар бүрсэн зөөлөн сандал байв. Дараах өрөөнд ширээ зассан байх юм гэнэ. Том царан дээр тугалын шарсан гуя, болор ваартай алим, усан үзэм, жүрж байлаа. Найз нар үг хэлгүй шууд л идэж гарав. Идэж ууж цадаад Феррино ингэж хэлжээ.

	— Бид эндээ амьдрах болж байна. Хоёр нь өглөөд ойд явж ан гөрөө хийнэ. Нэг нь үлдэж хоолоо хийнэ. Хоолоо болмогц хонхоо дуугаргаж чимээ өгч бай гэв.

	Анхны өглөө Форцуто үлдэв. Хоолоо хийж дуусаад хонхноосоо угзартал хорон санаат шидтэн гэнэт гарч ирээд,

	— Өчүүхэн өт хорхой чи ямар зориг гарган миний гэрийг эзэгнэж байна гээд Форцутог толгой тархигүй нүдэж гарав. Золтой л арьсыг нь хуулчихсангүй гэнэ. Тэгтэл хаалга цохих дуунаар хорон санаат шидтэн алга болчхов. Феррино, Сете хоёр оронгуутаа хөх няц болсон найзыгаа хараад гайхахын ихээр гайхан,

	— Юу болчхов оо гэж дуу алдацгаав.

	— Гахайн мах авах гэж сандал өөд авирч байгаад унаж бэртлээ гэж хариулж гэнэ.

	Тэр хорон санаат шидтэнд зодуулснаа хэлэхээс ичиж байв.

	Дараа өдөр нь Сете гэртээ үлдэв. Хоолоо хийж дуусаад хонх дуугаргатал хорон санаат шидтэн гэнэт гарч ирээд:

	— Өчүүхэн өт хорхой чи ямар зориг гарган миний гэрийг эзэгнэж байна гээд хөөрхий Сетег толгой тархигүй нүдэж гарав.

	Гэтэл хоёр найз нь хаалга цохих дуунаар хорон санаат шидтэн ч дороо л алга болчхов.

	— Юу болчхов оо гэж хоёр найз нь гайхан дуу алдацгаав.

	— Зоориноос архи авах гэж байгаад шатан дээр халтирч унаад гэв.

	Форцуто дотроо инээвч юу ч хэлсэнгүй. Гурав дахь өдөр нь Феррино гэртээ үлдэж гэнэ. Хоолоо хийчхээд хонхоо дэлдэв.

	— Одоо ч миний нөхрийг болгоод өгнө дөө гэж нөгөө хоёр хонхны дууг сонсоод ярилцаж зогсов. Ферриногийн өмнө хорон санаат шидтэн гэнэт гарч ирээд,

	— Өчүүхэн өт хорхой чи ямар зориг гарган миний гэрийг эзэгнэж байна гэв.

	Феррино хариуд нь хорон санаат шидтэний сахлаас зуурч аваад, төмөр мунаараа толгой тархигүй нүдэж гарав. Хорон санаат шидтэн салах гэж хамаг чадлаараа зүтгэвч дийлсэнгүй, харин сахал нь Ферриногийн гарт үлдэж өөрөө амьд мэнд арай ядан зугтжээ.

	Феррино ч араас нь хөөв.

	Нугад хүрч Феррино хариугүй барьдгийн даваан дээр нөгөө хорон санаат шидтэн нүхэнд гэнэт шургачхав.

	Гэвч Феррино самгардсангүй. Харин шургасан нүхэнд нь сургааг хатгачхаад гэр рүүгээ гүйчхэв. найз нарыгаа ирэхээс өмнө харих гэж яарсан юм санжээ. 

	— Та хоёрын нэг нь сандлаас унасан, нөгөө нь шатанд халтирсан уу гэж Форцута Сете хоёроос асуугаад

	— Худалч хоёр минь ээ. Хорон санаат шидтэний сахал нь энэ байна. Үүгээр шалаа шүүрд гэв.

	Тэд хоолоо идэж дуусаад сүлжмэл сагс, бөх уяа хонхоо аваад хорон санаат шидтэнийг олохоор явцгаажээ. 

	Тэд нуга хүрч ирээд сургааг хатгасан нүхээ олов. Өндөр ургасан ногоог зулгааж гүн нүх байхыг олов.

	Феррино ч шантарч ухарсангүй.

	— Юу ч болов бие биедээ үнэнч байхаа тангараглая гэж нөхдөдөө хэлэв.

	Ямар ч аюул учирсан бие биедээ үнэнч байхаа тэд тангараглацгаав.

	Тэгээд нүхний амсрыг ухаж модон хаалга байхыг олов. Сагсандаа олсоо уяад хэн нь эхэлж нүх рүү орох вэ гэж шодов. Форцуто орохоор болов.

	Эхлээд гучин метр дараа нь дөчин метр яваад хонх дуугарав. Энэ нь түүнийг түргэн дээшээ гарах дохио байлаа. Дээшээ гарч ирээд,

	— Намайг дөчин метр гүнд ормогц хэлэхийн аргагүй хүйтэн боллоо гэж шүд нь тачигнан, хамаг бие нь бүлээцэж өгөхгүй л байв.

	Дараа нь Сете нүхэнд орохоор болов. Гучин метр яваад чимээгүй, дөчин метр яваад чимээгүй л байв. Тавин метрийн гүнд ормогц хонх хангинан дуугарав.

	Нөхөд нь Сетег татаж гаргахад тэр арай чүү гэж хөл дээрээ зогсож байв.

	— Хүйтнийг ч яах вэ тэсээд л өнгөрлөө. Харин амьсгаа авахын аргагүй халуун нөмөрч ирлээ гээд хамаг хөлс нь цутгаж байв.

	Тэгээд Феррино нүхэнд оров. Тэр хүйтэн, халуун аль алиныг нь даван туулж нүхний ёроолд хүрэв.

	Сагснаасаа гараад хартал хоёр талаар нь улиангар суулгасан зам алсыг зорин зурайна. Тэр явсаар ягаан гантиг чулуугаар барьсан асар том ордонд хүрч ирэв. Феррино хаалгыг нь дэлдэхэд цонх нээгдэн нар шиг сайхан бүсгүй цухуйн танихгүй хүнийг харж сэтгэл түгшин,

	— Та түргэн холдоорой. Хорон санаат шидтэн биднийг харчихвал хоёулыг маань ална шүү гэв.

	— Хонгор бүсгүй минь ээ. Битгий ай. Намайг хорон санаат шидтэн дийлэхгүй гэв.

	Энэ сайхан бүсгүйг Беллинда гэх бөгөөд хаалгаа нээж Ферриног оруулаад,

	— Хатан зоригт залуу минь мэдэж ав. Хорон санаат шидтэнийг ордноос холдон явахад алхах гишгэхээс нь доргиж хана ганхдаг юм гэв.

	Хана ганхан доргиж хорон санаат шидтэн орж ирэв. Түүний сахалгүйг хараад Феррино дорхноо л танив.

	Хорон санаат ч Ферриног хармагц

	— Өчүүхэн муу өт хорхой чи миний гэрийг эзэгнэсэн чинь бас багадаа юу. Одоо миний олзолж авсан бүсгүйг хулгай хийхдээ хүрээ юу гэж хашхирав.

	— Хорон санаат чи сахалгүй үлдсэн чинь багадаа юу гэж Феррино хашхиран төмөр мунаа далайж, хамаг чадлаараа хорон санаатын толгой руу цохиод авав. Тэр ч газар шургачин унаад өгөв.

	Беллинда бүсгүй ч баярлаж хөөрсөндөө болоод цурхиран уйлж, өөрийгөө аварсан залууд дурсгал болгон алтан бөгжөө бэлэглэж гэнэ.

	Тэд цаг алдалгүй буцах замдаа оржээ, Беллинда бүсгүй буцах замдаа өөрийгөө Бризони вангийн охин болох, түүнийг хорон санаат хулгайлан авч, газар доорх эзэмшилдээ авчирсан тухай ярив.

	Орой болоход тэр хоёр нүх байсан газраа эргэж ирэв. Сагс нь хуучин байрандаа байж байлаа. Феррино ч хонхоо цохин өөрийгөө эсэн мэнд байгаагаа мэдэгдэв.

	Эхлээд Беллинда бүсгүйг сагсандаа суулган явуулав. Дараа нь Феррино өөрийнх нь ээлж болов. Гэвч нэгэн удаа хоёр найз нь худал хэлснийг санаад тэднийг өргөсөн тангарагтаа хэр зэрэг үнэнч байгааг шалгахаар шийдэв гэнэ.

	Тэгээд сагсандаа өөрийнхөө оронд чулуу хийгээд татуулав. Эхлээд хорин метр, гучин метр... яваад сагс нь гэнэт доош унаж ирэв.

	Хоёр найз нь ингэж шийдсэн юм санжээ. Хэрэв Феррино буцаж ирвэл ван биднээс илүү шагнана. Тэгэхлээр үхсэн нь дээр. Тэгвэл шан харамжийг бид хоёр л авна гээд олсыг тасалсан ажээ.

	Ингээд Феррино хорон санаатын газар доорх эзэмшилд үлджээ. Эндээс яаж гарна даа. Тэр хорон санаатын ордонд буцаж иржээ. Хайрцаг савыг нь онгичоод юу ч олсонгүй гэнэ. Гэнэт хананд жижигхэн хайрцаг байхыг олж харав. Феррино тэр савыг онгойлгон хартал ёроолд нь ердийн л нэг модон савх байжээ. Өөр юу ч байсангүй. Феррино халаглан тэр модон сайхаар газар цохитол аянга мэт дуу гарч

	— Эзэнтэн минь тушаагтун гэв.

	Савх мод чинь илбийн юм байж шүү гэж баярласан Феррино дуу алдан

	— Би нуга дээр очихыг хүсэж байна гэж хэлж дуусмагц л ногоон нуга дээр зогсож байх юм гэнэ.

	Энэ үед хоёр найз нь Беллинда гүнжийг аварсан болж вангийн ордон руу явж байв. Нөхрөөсөө урвасан хоёр хуурамчийг ван ч шагнав. Гэтэл гүнж өөрийгөө аварсан Ферриног шагнахыг эцгээсээ хүсэв.

	Сете Форцута хоёр нууц илрэх вий гэж үхтлээ айж Ферриног эцэг эх дээрээ очихоор явсан гэж худал хэлэн, өөрсдөө зугтахаар яаравчлав. Беллинда гүнж газар доорх эзэмшилд өөрийнхөө бөгжөө орхисон тухайгаа хэлэхэд эцэг нь:

	— За яах вэ. Үүнийг чинь аргалж болно. Тэгээд хотод байгаа аль олигтой алтны дархан авчрахыг тушаав.

	Алтны тэр дарханд ганц шөнийн дотор бөгж хийхийг тушаажээ.

	Алтны дархан гэртээ их л сэтгэл зовуурьтай хүрч ирэв.

	Энэ үед Феррино алсын аян замыг туулан Вангийн нийслэлд хүрч иржээ.

	Гол гудамжаар явж байгаад нэгэн байшингийн үүдэнд сэтгэл зовсон царайтай, нүдэндээ гунигтайхан хүн сууж байхыг хараад

	— Буянт хүн гуай юу болоов гэж асууж гэнэ.

	— Ван намайг ганцхан шөнийн дотор алтан бөгж хийхийг тушаалаа. Би ганц шөнийн дотор яавч хийж амжихгүй. Маргааш Ван миний толгойг цаазаар авахыг тушаав гэж хэлжээ.

	— Надад нэг сав самар, шил архи, бөөрөнхий талх өгөөд орхи. Тэгээд сэтгэлээ бүү зовоо гэж Феррино хэлжээ.

	Өглөө эрт алт мөнгөний дархан маш гоёмсог алтан бөгж авчирч өгөөд хэлсэн нь:

	— Үүнийг вандаа аваачиж өг. Таныг заавал шагнана даа гэв.

	Алт мөнгөний дархан сайхан бөгж хийж ирсэнд ван сэтгэл хангалуун байв. Гэвч энэ бөгж Ферринод бэлэглэсэн бөгжтэй тун адил байхыг гүнж хараад сэжиг төржээ. Энэ тухайгаа эцэгтээ хэлэхэд Ван маш их хилэгнэж:

	— Энэ бөгжийг хэн хийснийг нуулгүй хэл. Чи өөрөө юу, аль өөр хүн хийв үү гэсэнд,

	— Үүнийг миний дагалдан хийсэн юм. Эрхэм вантан минь амийг минь өршөө. Би буруутай биш шүү гэв.

	Ван дагалдан дарханыг ордонд яаралтай ирэхийг тушааж гэнэ. вангийн тушаалыг биелүүлэхээр гэрийн зүг харайлгаж гэнэ:

	Феррино вангийн ордонд очихоор бэлтгэж илбэт савхаараа газар цохитол нэгэн авхай гарч ирээд:

	— Эзэнтэн минь тушаагтун гэв.

	— Хилэн хувцас хэрэгтэй гэж хэлж дуусмагц сандал дээр маш гоё хийцтэй хилэн хувцас тохоостой байв. Феррино түүнийг өмсөөд вангийн ордон руу явжээ. Түүнийг дөнгөж оронгуут Беллинда гүнж аврагчаа дороо таньж тэврэн авч чанга үнсэв. Сэтгэл нь хөдөлсөн ван:

	— Шагналд нь юу авахаа хэл. Алт уу? Мөнгө үү? гэсэнд

	— Эрхэм вантан минь, таны гүнж Беллиндаг миний эхнэр болохыг зөвшөөрнө үү хэмээн зоригтойхон хэлсэнд вангийн уур хүрсэн боловч нэгэнт өөрийн хэлсэн үгнээс буцаж няцаж болохгүй байв Тэгээд Беллинда гүнж ч эхнэр нь болохыг хүссэн учир ван яах ч аргагүй зөвшөөрч гэнэ. 

	Ийнхүү Феррино өөрийн чин зориг, авхаалж самбаагаараа заяаны ханиа олж авсан юм гэдэг.


Антонио Бальдини

	 

	ЖЕЛО ТОСГОНЫ ДОЛООН ТЭНЭГ

	 

	Эрт урьд цагт долоон тэнэг эр амьдран суудаг байжээ. Тэд нэгэн сартай шөнө зэргэлдээх тосгоноосоо буцаж явтал торхтой усанд сар мэлтийж байхыг хараад хулгай хийхээр шийдэж торхыг модоор таглаад үүрээд явцгааж гэнэ. Нэлээд явж байгаад амрахаар шийдэж торхныхоо таглааг аваад хартал сар нь алга байжээ. Долоон тэнэг ихэд хилэгнэн уурлацгааж:

	— Хэн бидний сарыг хулгайлав гэжээ.

	Тэдний хажуугаар тээрэмчин өнгөрөхийг хараад

	— Энэ л атаархсандаа бидний сарыг хулгайлсан байх гэж бодоод барьж аваад зодох гэтэл

	— Юу болох нь энэ вэ, та минь ээ туслаарай гэж хамаг чадлаараа нөгөө тээрэмчин хашхирчээ.

	— Долоон тэнэг учир зүггүй л зодож сарыг минь өгөөд орхи үгүй бол арьсыг чинь хуулна гэсэнд тээрэмчин эр эд нар хэчнээн ч хэлээд нэмэргүй гэж бодоод,

	— За яах вэ та нар намайг түрүүнийхээ довцог дээр гаргаад аль, сарыг чинь зааж өгье гэжээ.

	— Аль эрт л ингэж хэлэхгүй дээ гэж долоон тэнэг эр баярлажээ.

	Тэд торхтой усаа дахиад л үүрээд, тээрэмчнийг дагуулаад довцог өөд авиран гарав гэнэ.

	Тэднийг довцог дээр дөнгөж гарангуут торхтой усанд нь сар мэлтийж байхыг хараад ихэд баярлацгааж

	— Одоо сараа хэнд ч хулгайд алдахгүй! Манай хөршийнхөн шөнөжингөө харанхуй л сууцгааж байг, бид тэднийг шоолж тохуурхаад байдаг хэргээ хэмээн хашхичиж байсан юм! гэнэ лээ.

	 

	МӨЧИРТЭЙ ИНТООР

	 

	Долоон тэнэгийн нэг нь цэцэрлэгт очиж интоор түүгээд тосгоныхоо ахлагчид худалдахаар аваад явжээ. Тосгоны ахлагч сагс дүүрэн интоорыг нь үзээд:

	— Интоорыг хэн ишгүй түүж байсан юм бэ, гүзээлзгэнийг л ингэж түүдэг байх, би авахгүй гэж уурлаж гэнэ.

	Нөгөө тэнэг эр буцаж ирээд, ишгүй интоорыг тосгоны ахлагч авахгүй гэсэн тухай нөгөөдүүлдээ ярьжээ.

	Долоон тэнэг сүх, олс аваад цэцэрлэгт очиж интоорын модноос хамгийн томыг нь олж тас цавчаад, олсоороо оосорлон чирээд тосгоны ахлагчийнх руу явжээ. Тэд замдаа интоорын модны нэг талын жимс нь ч чирэгдсэнээсээ болоод газраар нэг тарсан байхыг хараад:

	— Энэ модыг нөгөө талаар нь чирье гэж нэг дүү нь хэлжээ. Дүүгийнхээ хэлсэн ёсоор интоорынхоо модыг чирсээр яваад тосгоны ахлагчийн гэрт хүрч ирж гэнэ.

	Тосгоны ахлагчийг гэрээсээ гарч ирээд хартал дан мод л үлдсэн байхыг хараад

	— Та нар надаар тоглох гээд байна уу гэж уурлан хашхирчээ.

	Ах дүү долоон тэнэг чухам яагаад тосгоны ахлагч тэднийг загнаж, уурлаж зодох гээд байгаагийн учрыг олсонгүй. Тосгоны ахлагч өөрөө интоорыг заавал мөчиртэй нь авчир гэж хэлээгүй билүү гэж гайхацгаажээ. 

	 

	ХҮРЭЛЗГЭНЭ АГНАСАН НЬ

	 

	Ах дүү долоон тэнэг дэвэн дэлхийгээр хэрэн тэнүүчилж, жинхэнэ үнэн гэдэг хаана ургадгийг олохоос нааш эргэж ирэхгүй гэж шийджээ. Тэд замдаа тааралдсан хүн болгоноос үнэн хаана ургадгийг асуусаар явжээ. Эм барьдаг нэгэн залуутай тааралдаж хэрэг зоригоо ярьтал тэр залуу ихэд гайхаж инээдээ барьж ядан тэдний ярихыг сонсоод,

	— Эхлээд үнэн мөнийг тарих хэрэгтэй гээд нарсны шилмүүс өгчээ.

	Тэгээд үүний үзүүрийг нь дээш нь харуулаад газар суулгачих 3 хоногийн дараа та нар дээгүүр нь хөл нүцгэн яваарай, хэрэв хөлийг чинь хатгавал ургаж байгаа нь тэр. Хүрэлзгэнэ ирээд цөмийг нь идэж магадгүй шүү болгоомжтой байгаарай гэж хэлжээ.

	Ах дүү долоо тэр залуугийн хэлсэн ёсоор нарсны шилмүүс тариад гурав хоногийн дараа ирж дээгүүр нь хөл нүцгэн явтал хөлийн улыг нь хатгаад маш ихэд өвтгөж байсанд тэд туйлгүй их баярлацгаажээ.

	Хүрэлзгэнээс хамгаалах гэж тосгонд очиж дэлгүүрээс нь шувууны буу худалдаж авчээ. Гэтэл тэдний нэгний нь цээж дээр хүрэлзгэнэ нисэж ирээд буухыг том ах нь хараад буугаа чиглүүлж байгаад буудаад орхисонд нэг сум хүрэлзгэнийг, нөгөө сум дүүг нь оноод шархтуулжээ.

	Шархтсан хүрэлзгэнэ нисэж, дүү нь өвдсөндөө болоод ёолоход:

	— Чи юунд ёолоод байгаа юм бэ Тэвчиж бай. Хэрвээ дахиад хүрэлзгэнэ нисээд ирвэл биднийг буудна гэж бодоод суухгүй нисээд явчихна шүү гэж уурлан хашхирч гэнэ.

	 

	ГОЙМОН

	 

	Ах дүү долоон тэнэг нэг удаа өдрийнхөө хоолонд гоймон чанаж идэхээр болжээ. Гурилаа зуураад тавих газар олдсонгүйд:

	— Одоо яах вэ гэж хамгийн бага дүү нь асуужээ.

	— Худагт хаячихъя, гурил маань исээд ирэхээрээ өөрөө аяндаа дээшээ гараад ирнэ. Яг л торхонд байгаа юм шиг болно гэж нэг тэнэг нь хэлжээ.

	Тэд ярилцсан ёсоор гурилаа худагт шидчихээд дээшээ хөөрөөд ирэхийг нь хүлээгээд л байж гэнэ.

	Гэтэл тэдний хажуугаар нэг эмгэн явж байхыг хараад

	— Эмээ минь та худагт ороод өгөөч гэж том ах нь гуйжээ.

	Гэтэл бага тэнэг нь:

	— Худагт хаясан гурил маань исээд хөөрч байна уу, үгүй юу гэдгийг бид мэдэхгүй байна, гоймон маань буцлаад болчихсон ч юм бил үү, бид мөн ч удаан хүлээлээ гэж хэлжээ.

	Гэтэл эмгэн би ач хүүдээ яарч явна гэжээ.

	Том ах нь: 

	— Тэр яах вэ ач хүү чинь хүлээж л байг. Юу болдог юм бэ, тэр ганцаараа, бид долуул шүү дээ гэж хэлж гэнэ.

	Тэгээд эмгэнийг барин авч худагт хаячхаад хүлээгээд байсан чинь эмгэн гарч ирсэнгүйд том ах нь: эмгэн бүх гоймонг маань идэж орхилоо доо, бидэнд үлдэж үү үгүй юу би нэг хараад ирье гээд ганц үсрээд худагт орчихжээ.

	Зургаан дүү нь ахыгаа хүлээгээд хүлээгээд гарч ирсэнгүй болохоор хоёр дахь тэнэг нь тэр лав бүх гоймонг идсэнээс зайлахгүй гээд ганц үсрээд худагт орчихжээ. Араас нь бусад тав нь мөн л харайгаад орчхов гэнэ.

	Тэдний орилох чимээгээр тариачид ирж худгаас татаж гаргаагүй бол наймуулаа худагт живж үхэх байсан юм гэнэ лээ.


Луиза Вистоли

	 

	ЧОНО ШҮҮГЧ БОЛСОН НЬ

	 

	Эрт урьд цагт нохой, үнэг, муур гурав хамтран аж төрж, ан хийж, олсон олз омгоо тэгшхэн хуваадаг байжээ.

	Тэд нэгэн өглөө эртлэн босоцгоож анд явжээ. Удаж төд удалгүй нохой туулайн мөр олж гэнэ.

	Туулай хэчнээн хурдан зугтсан ч муур замыг нь отон тосож байсан болохоор үнэгний саварт өртжээ. Тэгээд тэр гурав олзоо хуваахаар болцгоож гэнэ дээ.

	— Надад хамгийн том ногдоно. Би туулайг барьсан юм чинь гэж үнэгийг хэлэхэд:

	— Намайг байгаагүй бол ч шөнө хүртэл хөөцөлдөх л байсан даа гэж муур хэлсэнд,

	— Туулайг хэн нүхнээс нь хөөж гаргалаа гэж нохой учирлаж гэнэ. Тэд бүтэн хоёр цаг маргалджээ.

	Эцэст нь муур сахлаа имрэн:

	— Нөхөд минь маргалдах ч хэрэггүй юм байна. Та нар энэ туулайг хараач ёстой л яс, арьс. Үнэг минь чамд ийм туулай хэрэгтэй юм уу даа тэгээд? гэснээ, эрхэм нохой минь та үүнийг идээд лав цадахгүй, тэгэхлээр туулайг гурав хуваах ямар хэрэг байна. Хэн нь ч идээд цадахгүй юм чинь, надад л өгчих. Бид гурваас хамгийн бага нь би. Тэгээд энэ туулай наддаа л зөв юм байна гэж гэнэ.

	— Яасан ичдэггүй юм бэ гэж нохой архирахад,

	— Чи хэлсэн үгэндээ хүрч чадах уу, ядах нь ээ хумсаараа ч болов гэж үнэг эелдэгхэнээр хэлэв.

	Муур үнэгний хэлсэн үгийн утгыг доор нь ойлгов.

	Тэгээд номхон маягаар:

	— Би юу ч шаардаж нэхээгүй, миний санаа тохирох эсэхийг өөрсдөө шийд л дээ гэв.

	— Тохирохгүй дээ гэж үнэг шүдээ ярзайлган хэлэв.

	— Дэмий юм чалчих гэж гээд нохой архирав.

	Бүрэнхий болсон ч тэр гурав олзоо яаж хуваах талаар тохирч чадахгүй л байв.

	Энэ үед хөгшин чоно тэдний хажуугаар өнгөрч явснаа зогсоод нохой, үнэг, муур гурвын маргалдахыг сонсоод ойртон ирж их л эелдэг маягаар,

	— Хэрэв та нарын маргааныг тасалбал надад туулайн ясыг ч бол мөлжихийг зөвшөөрөх үү гэсэнд

	— Тэгнэ гэж тэр гурав зэрэг дуу алдав.

	— За тэгвэл муур чамаас эхэлье. Чи маргаанаа яаж таслах гэснээ хэлээч гэв. Муур мөнөөх саналаа давтан хэлэв. Тэгээд өөрийгөө магтахаа ч мартсангүй.

	— Би цатгалан байхдаа хэчнээн мэргэн ухаан бодож олно гээч гэв. Би ийм туулайг хэдэн арваар нь барих аргыг олно гэв.

	— Чи тун ухаалаг боджээ гэж саарал чоно муурыг магтав гэнэ.

	— Тэгвэл би өлсгөлөн хэвээрээ үлдэх үү гэж нохой архирав.

	Чи өлсгөлөн хэвээрээ яалаа гэж үлдэх вэ гэж чоно түүнийг тайтгаруулаад, чи өөрөө мэдэж байгаа шүү дээ. Нэг туулай чамд аманд ч, хамарт ч үгүй шүү дээ. Тэгэхлээр ингэе. Муур туулайг идэг. Чи муурыг ид гэв. Нохой сэтгэл ханамжтай нь аргагүй шүдээ ярзайлгахад муур яаран ухрав.

	— Надад юу ч олдохгүй юм уу гэж үнэг дургүйцэв гэнэ.

	— Үнэг минь битгий сэтгэлээ зовоо. Чамд хамгаас их нь ногдоно. Нохой муурыг идсэний дараа чи нохойг идчихгүй юу гэв. Үнэгэнд энэ санал төдий л таалагдсангүй.

	— Чоно минь, би ганцхан туулайг л авчихъя. Сайн найз нараа идэхэд надад даан ч эвгүй юм гэсэнд

	— Үнэг чи намайг сайн ойлгосонгүй. Би тун тодорхой тайлбарласан. Эхлээд муур туулайг идэг. Дараа нь нохой муурыг идэг. Дараа нь чи нохойг ид. Сүүлд нь би чамайг иднэ гээд том амаа ангайлган шүдээ ярзайлгав.

	Муур, үнэг, нохой гурав юун туулайг идэхтэй манатай юм болов гэнэ. Тэд айсандаа тал тал тийш зугтав.

	Хөгшин чоно таатай аргагүй хооллоод гэрийн зүг гэлдрэв.

	Үүнээс хойш ямар ч ан амьтан чоныг шүүгчээр урихаа больсон юм гэнэ лээ.


Карло Бернари

	 

	ЧИН ЗОРИГТ АЛЬБЕРНО

	 

	Альбероне сайн ч биш, муу ч биш зүгээр л нэг мод байлаа. Урин хавар ирэхэд ногоон навчсан хүрмээ өмсөөд, намар болохоор навчис нь шарлан унана. Жилээс жилд улам л өндөр болон ургана. Бусад мод түүнд нууцхан атаархана. Альбероне залуу зандан насандаа ширүүн салхи шуургатай өрсөлдөн тэмцэлдэж ялж байсан удаатай. Хүчтэй салхи хуйлран дайравч мөчирт нь чанга базуулан амь наана зугтан алга болно. Ой дотор түүнээс өөр хүчтэй бат бэх ургасан мод гэж үгүй ээ. Гэвч Альбероне хүчээр хэзээ ч түрээ барьдаггүй аж. Цасан шуурга, ширүүн борооноос турьхан моддыг хамгаалдаг байв. Газрын гүнд суусан үндэстэй, үй олон мөчиртэй битүү ногоон навчтай мод бөлгөө. Хэрэв хүсвэл өдөрт зуун километр ч явж чадах байв. Гэвч чимээ аниргүй тайван байхыг хүсдэг байжээ. Хэдийгээр хөршүүд нь урих боловч зэргэлдээ ойдоо очиж ер үзсэнгүй.

	Он жилүүд өнгөрч Альбероне ч хөгширч их биед нь шинэ шинэ цагариг нэмэгдсээр байлаа. Альбероне нойртоо тун сэргэг, шувуудтай хамт үүр цүүрээр сэрэхэд нь холгүйхэн бөөн дуу шуугиан гарчээ. Урьд нь хөндийн тэртээгээс хүүхдүүд тариачид ирж жимс мөөг түүж, гишүү мөчир үүрэн буцдаг байлаа.

	Харин энэ өглөө морины төвөргөөн тачигнаж бөөн дуу шуу болох чинь юу билээ «Энэ чинь юу болов оо» гэж Альбероне сэтгэл түгшин бодно. Гэнэт хажуухан талд нь сум дэлбэрч утаа униар татан шувууд ч жиргэхээ болив. Альбероне ч дуугүй болж, мөчрөө найгуулан навчсаа ч сэрчигнүүлсэнгүй. Ингэсхийгээд тайван болох биз гэж бодож байв.

	Гэвч тэгсэнгүй. Өдөр нь төмөр малгайтай цэрэг, тэдний дарга нар түүнийг тойрон бүслэв. Тэгээд их буу авчирч Альбероны арын довцог дээр байрлуулав.

	«Амар тайван байхаа ч болих нь шив дээ. Охид хөвүүд маань өглөөгүүр ирж хуучин анд Альбероноо тойрон бүжиглэе гэж дуудахаа болих нь ээ. Миний шигүү мөчир дунд шувууд үүрээ засахгүй нь дээ гэж бодов.

	Альберон хэдийгээр хол явж үзээгүй боловч утаа униар ханхлуулж орилоон шуугиан тавин энэ хүмүүс сайн юм хийхгүй гэдгийг мэдэж байв. Тэд дуу дуулахгүй мөртөө учиргүй орилж, бархиран тогоо гэж нэрлээд байгаа савнаасаа их л ховдоглон идэцгээж байв. Бас дайсныг бут ниргэнэ гэж занаж зүхнэ.

	Альбероны сүүдэрт офицерууд нь том ширээ авчирч тавив. Эрэлхэг зоригтой дарга нар газрын зураг дэлгэж тавиад хоёр цэрэгт өдөр шөнөгүй манаж байх үүрэг өгөв.

	Дарга нарын явангуут цэрэг буу шийдмээ модны мөчирт өлгөөд Альбероны нөмөрт унтахаар хэвтээд өгөв. Альбероны мөчирт энэ хоёр цэрэг төдийгүй, бүх цэрэг, офицерууд, генерал нь хүртэл буу шийдэм, дашмаг, сумны дайзаа өлгөв. Шөнө нь офицерууд эзэн хаанаа муулж байв. Тэдний ярьж байгаагаар бол хаан нь бараг л сар шахам хугацаанд тэднийг энэ хараал идсэн ойд байлгажээ.

	Гэвч армийн командлагч энэ Генерал нь бусдын газар нутгийг эзэлж, алдар нэр олно, шинэ одонгоор шагнуулна гэж эзэн хааныхаа нэрийн өмнөөс хатуу тангараглаж байв. Нэгэн удаа генерал ирж Альбероны шигүү мөчрийг өлийн харж, хэр урт газарт сүүдэрт тусаж байгааг алхаж хэмжин гутлынхаа хоншоороор чулуу өшиглөн тэмдэг тавиад;

	— Бид энд байрлана гэв.

	Энэ үеэс эхлээд Альберонд улам ч хэцүү болов. Ийм олон цэрэг хараад хүүхэд л баярлах биз. Харин Альберон үгүй. Мөчирт нь буу шийдэм өлгөж, цэрэг болгон хувиргасанд тун дургүй байлаа. Түүгээр ч барахгүй генералын малгай өлгөж, эзэн хааны армийн штабын сүүдрэвч болгон хувиргачихжээ. Мөн ялна, дийлнэ гэж биеэ магтсан цэргүүдийн сагсуу үг дургүйг нь улам хүргэж байв.

	Альбероне ойн гүн рүү сэмээрхэн явдаг ч юм билүү гэж бодно. Гэвч яаж явах билээ. Ширээн дээр байгаа газрын зургийг өдөр шөнөгүй харуул манаж байдаг. Тэгээд нар гарангуут алга болсныг нь дорхноо л мэдэж орхино. Бүрээ үлээж түгшүүр зарлаад, мөр хайж түдэлгүй олоод л генералдаа авчирч тушаана. Тэгээд намайг оргодол босуул гэж шийтгэх болно. Альбероне нэг ёсондоо цэргийн алба хааж байгаа аж. Ямар нэг аврал олдохгүй гэж үү. Бодож гарав. Нэг, хоёр хоног бодов.

	Яагаад намайг ингэхэд сонгож авдаг билээ. Бусад мод над шиг ийм олон мөчиртэй, өтгөн ногоон навчгүйдээ л тэр байх. Тэгэхлээр навчсаа өргөн барьчхаад аврагдах ганц зам байна. Генерал, тэр туслахуудынх нь толгой дээрээс нар хайр найргүй шараг, тэгэхээр навчсаа гөвдөг хэрэг ээ гэж шийдэв.

	Альбероне тэдэнтэй үзэлцэхээр тун болгоомжтой бэлтгэж гарав.

	Нэгэн сайхан тунгалагхан өглөө бүх юм эхэлж билээ. 

	— Миний баатарлаг офицерууд аа гэж генералын дуу хадав. Гэнэт гурван навч тасран унаж «К» гэдэг байрлалын зураг дээр нарны хурц гэрэл тусав. Эзэн хааны цэрэг энэ л суурин газрыг эзлэх ёстой байсан юм.

	— Эрхэмсэг эзэн хаан энэ тосгоныг их хүчээр гэнэт дайран эзэлж авах тушаал өгсөн. Дайрах төлөвлөгөө маш нууц болохыг та нарт анхааруулах шаардлагагүй биз ээ гэж генерал хашхирав.

	Гэвч дайралт амжилт олсонгүй. Тэднийг шуурган галаар угтжээ. 

	— Хэн нэг нь дайрах төлөвлөгөөний нууцыг задруулсан байна гэж маргааш өглөө нь генерал хэлэв.

	Энэ үед Альбероне мөчрөө сэгсрэхэд хэдэн навч тасран агаарт эргэлдэв. Хааны цэрэг дайран эзэлж авах ёстой тэр газрын зураг дээр дахиад л нарны хурц гэрэл тусав... Ахиад л дайралт амжилт олсонгүй.

	— Аянга, цахилгаан гэж генерал хашхиран, та нарын хэн чинь дайралтын нууцыг задруулсан бэ?! гэв.

	Бид загас мэт дуугүй байсан гэж офицерууд нь зэрэг хариулснаа, эхнэрүүддээ ч нууцаа задруулаагүй гэв. Эсрэг талынхан хэнээс нууц мэдээ аваад байгааг тэд бодоод бодоод олсонгүй.

	Манай Альбероне өглөө бүр л хэдхэн навч унагасаар л байв. Нэгэн өглөө ганц ч навчгүй бүр нүцгэн болчихсон байв. Сүрэг царцаа нисэж ирээд бүх навчсыг нь идчихсэн аятай байлаа. Ногоон навчсынх нь оронд хар мөчрүүд аалзны тор адил Альбероныг ороосон байв. Газрын зургийг нар ёстой хайр найргүй шарж байв. Генерал тэнгэр өөд хараад: Салхигүй байхад яагаад бүх навч хийсээд уначихдаг билээ хэмээн бодоод Цэргийн шүүх хуралдуулахаар тушаав. Альбероне генералын хэлсэн үг бүрийг чих тавин чагнаж байв.

	— Миний шударга шүүгчид, баатар зоригт офицерууд аа! Бидний байлдааны суут төлөвлөгөөг дайсанд Альбероне дамжуулсан байна. Манай байлдааны төлөвлөгөөг навчин дээрээ бичээд зүүн өмнөөс үлээх салхийг ашиглан дайсан этгээдэд хүргэсэн байна гэв.

	Цэргийн шүүх Альбероныг цаазаар авах ял оноов. Өглөө нь Альбероны өмнө салаа ирж жагсав. Нэгэн офицер Альбероныг цагаан даавуугаар ороов. Бамбар нижигнэж, генерал гараа өргөв. Яг энэ үед отож байсан манай цэргүүд гал нээв.

	Альбероны эргэн тойрон ёолж, орилолдох дуу гарч нэг нь «урагшаа» гэхэд нөгөө нь ухраад гэж хашхична. Удсан ч үгүй хааны эрэлхэг цэргүүд шившигтэй ялагдав.

	Альбероне хоёр галын хооронд өртөж арай л гэж амь гарчээ. Байлдаанд ялсан армийн генерал юуны өмнө газрын зургаа дэлгэх ширээ тавих газар хайв. Модны сүүдэрт ширээгээ тавиад байлдааны шинэ төлөвлөгөө зохиох гэсэн юм санжээ. Асар том Альбероне ганц ч навч үгүй нүцгэн болсон байв.

	Энэ тохирохгүй газар байна гэж генерал хэлээд хажуугийн ой руу явах тушаал буулгав.

	Ийнхүү чин зоригт Альбероне бүх навчсаа өргөл барьж байж өөрийгөө болон төрөлх ойгоо аварсан юм гэнэ.



	




	Карло Бернари

	 

	ҮҮЛЭНХЭН

	 

	Тэнгэрийн тэртээх хязгаарын жижигхэн байшинд Үүл ээжтэйгээ Нуволино үүлэнхэн амьдарч байжээ. Ширүүн салхины үеэр үүлэнхний эцэг нь сураггүй алга болсон юм гэдэг. Ийнхүү ээж нь хоёр хүний ажил хийнэ. Ээжийгээ тэнгэрийн заадаснаас сүү, матрын одны ордоос од худалдан авахаар явахад Үүлэнхэн хамт нисэж дүүрэн амттан хийсэн сагсыг хамжилцан авчирдаг байлаа. Үүлэнхэн ээжтэйгээ хамт усанд явах тун дуртай гэнэ. Ээж нь цагаан даавуу угааж хүү нэг үзүүрээс нь барьж мянга мянган дусал дуслахад Үүлэнхэн хамаг байдгаараа дуулж гарна. Гэвч удалгүй уйдаж эхэлнэ.

	 ах эгч ч үгүй учир нуугдаж тоглох ч аргагүй, үсэрч харайхын ч хэрэг гарахгүй ажээ. Тэнгэрт өөр үүл байх боловч тийшээ очих бас хол. Хааяа эдний нутгаар үүлс нүүх боловч үргэлж л дасгал хийх, усанд орох гэж яарч явдаг юм санж.

	Хөөрхий Үүлэнхэн ёстой л нэг баясаж хөөрнө дөө. Тэнгэрээр зугаалах үедээ л ээж нь:

	— Түргэн буцаж ирээрэй, хол битгий яв, төөрнө шүү. Хар салхинаас болгоомжлоорой гэж захина.

	— Гэвч тэр хар салхитай ер нь тааралдана гэж бодсонгүй, тэгээд ч нэг их айдаггүй байв. Ээж нь салхи аюултайг мэдэх боловч хүүгээ айлгахыг бодохгүй байв.

	— Нуволино, чамайг би арван минут болоод л дуудаж байя, чи мэдээтэй бай, хол битгий нисээрэй гэхэд нь Үүлэнхэн толгой дохиж хөгжилтэй тонгорцоглон тэнгэрт хөвөв.

	Тэнгэрт нисэж явахдаа усан онгоцны ахмадын тухай нөгөө дуугаа л чанга дуулна.

	Үүлэнхэн тэр өдөр дуундаа болоод гэрээсээ бүр хол явснаа ч анзаарсангүй. Гэтэл гэнэт ээжээ ээжээ гэж дуудсан боловч оройтжээ.

	Ээжийнх нь дууны оронд тэнгэр чичрүүлсэн аймаар дуу хүрчигнэв. Хар салхи гараа дэлгэн, үүлэнхэн өөд ирж явна.

	— Ээж ээ туслаарай гэж үүлэнхэн чарлаад өчүүхэн хөлөөрөө хурдан хурдан сэлүүрдэн гэр өөдөө харайв.

	— Тэнэг минь хаашаа зугтах нь вэ гэж салхи хүнгэнэснээ, дэмий юманд хүчийг минь битгий гаргачих. Чамд л муу юм болно шүү гэж хар салхи хашхирав.

	Хар салхи үүлсийг залгиж томорсон гэдсээ алгадан үүлэнхнийг гүйцэхээр элдэв. Үүлэнхэн хамаг хүч барагдан:

	— Ээж ээ, ээж ээ туслаарай гэж дорой сулхан дуугаар орилов.

	Хар салхи Үүлэнхнийг хариугүй гүйцэн ирэхэд гэнэт баруун зүгийн бууршгүй хүчит салхи Зефир уулгалан дайрав. Мянган километр газрыг бараг нүд ирмэхийн зуур туулан өнгөрөх аж.

	— Жаалаа чи хаачиж явна гэж асуухад,

	— Ээждээ очиж явна. Намайг аюулт хар салхи хөөгөөд гэж Үүлэнхэн хамаг бие нь чичрэн хариулав.

	— Айх ч юмаа мөн олж дээ гэж зэвүүцэн хэлэв гэнэ.

	Жаалаа миний нуруун дээр бушуухан гараад суучих би ээжид чинь хүргээд өгье гэв.

	Үүлэнхэн юу ч хэлсэнгүй. Хар салхийг л нүд салгалгүй харж байв. Хар салхи тэдний архан талд нь явна.

	Ингээд тэд бүх Европ, Африк, Америк, Австрали тив дээгүүр давхин өнгөрөв гэнэ.

	Үүлэнхэн могой мэт юм тэнгэрт мушгиралдан байхыг гэнэт харж:

	— Энэ юу вэ? Аустро лав мөн дөө гэж Үүлэнхэн шивнэв.

	— Дэмий юм бүү ярь! Салхийг ялгадаггүй байж. Аустро чинь дандаа өмнөөс үлээж, үргэлж л галзуу юм шиг аашилдаг биз дээ. Энэ чинь хойд Бора салхи шүү дээ. Тэгээд нэг л буурь суурьтай даа. Хар салхитай тааралдвал ч мөн ч наргиантай юм болно доо. Ойр орчимд байсан бүхэнд л хэлнэ дээ.

	Айсандаа болоод Үүлэнхний хөл чичирч байв.

	— Битгий чичрээд байгаач, гижиг хүрээд байна. Нүдээ аниад надаас чанга зуураад бай гэв. Уухайс даа.

	Гэвч Зефир хар салхи руу довтлохыг Үүлэнхэн харж ажив.

	— Ээж ээ, ээж минь гэж Үүлэнхэн нүдээ анин шивнэв. 

	Хар салхины том гэдэс рүү Зефир толгойгоороо мөргөн буталж эхлэв. Тэрхэн зуур том жижиг од, сүүлт од, үүлс, солирууд тал тал тийшээ үсрэн тэнгэрээр нэг тархав. Ихэнх нь өөр хоорондоо мөргөлдөн газар тэнгэр нийлэн цахилгаан цахилав.

	— Чи бид хоёр ч санасандаа хүрлээ гэж Зефир хашхирав. Тэгтэл ч тэнгэр цэлмэв. Хар салхи ч алга болж, аймшиггүй зоригт Зефир л тэнгэрт нисэж байв.

	— Чи бид хоёр ч энэ удаа дийллээ шүү гэж хэлсэн

	боловч Үүлэнхэн ядарсандаа болоод сонсох ч тэнхэлгүй Зефирийн нуруунд наалдан дулаахан гэгч нь дугжирч байв. Ээжид нь өгөхөд ч сэрсэнгүй. Ээж нь баярласандаа бороо асгаруулан уйлав. Учир нь догшин хар салхи хүүг минь залгичихна хэмээн учиргүй айж байсан юм гэнэ лээ. хүүгээ эвтэйхэн унтуулан бас л нэлээд зүдэрч яваа Зефирт сэмжин үүлтэй өдөн олбог дэлгэж өгөв.

	Өглөө нь Үүлэнхэн босонгуутаа л нэг шарсан гараг идэж гарав. Учир нь юун гэвэл өчигдөр нь их өлссөн аж.

	Тэгээд Зефир бас нэг гарагийг өөртөө дурсгал болгон үлдээж толгой дээрээ тавихад нь титэм шиг гялалзаж харагдана. Одоо Зефир дэлхий дээгүүр нисэж өнгөрөхдөө үүлсийг нэвтлэн нарыг зэрвэсхэн харна. Залхуу хүргэсэн улигт бороо шиврэхээ гэнэт зогсов.



	




	Ренато Рашел

	 

	РЕНАТИНО НЯМ ГАРАГТ НИСЭХГҮЙ

	 

	Та нар ногоон бүрх малгайтай, хүзүүний шар ороолттой жижигхэн хүн агаарт нисэж явахыг харсан уу, үгүй юу? Арван гурван улаан бөмбөлгөөс бариад агаарт нисэж явахыг хараагүй юм гэж үү.

	Сайн л бодоорой.

	Тас хар үстэй, хүйтнээс болоод хамар нь дандаа л хөхөрчихсөн байдаг намхан хүн шүү дээ. Үнэхээр хараагүй юу?

	Тэр хүнийг Ренатино гэдэг юм. Гэрээсээ хол улаан царсны тэнд ажилладаг учир арван гурван бөмбөлгөөр нисэж ажилдаа явдаг юм л даа. Тэгээд ийм хол явган явалтай биш дээ.

	Тэгвэл үзээгүй л юм байж дээ.

	 

	НЭГЭН ПҮРЭВ ГАРАГИЙН ӨГЛӨӨ...

	 

	Бидний ер ажиглаж үзээгүй хэчнээн олон гайхалтай сонин явдал өдөр болгон болдог гэж санана аа.

	Хэдэн жил дараалан өглөө бүр долоон цаг дөчин минутад Ренатино шар ороолтоо ороогоод, ногоон бүрхээ өмсөөд бөмбөлгөө авч цонхоор нисэн одно.

	Хэн түүнийг харсан бэ?

	Хэн ч хараагүй. Учир нь өглөө долоон цаг дөчин минутад ч, бас найман цагт ч тэнгэр өөд хэн ч хардаггүй шүү дээ.

	Үд дунд ч хардаггүй л гэнэ.

	Тэнгэр дандаа л цэнхэр байдаг юм чинь. Юуг нь ч сонирхох вэ дээ. Хүмүүс ажил ихтэй болохоороо тэнгэр өөд хараад байх зав чөлөө алга. Ренатино ч газар өөд бараг л хардаггүй гэнэ. Дээрээс харахад хот хариугүй жижигхэн, хүн гэхээр бараг цэг шиг, байшингууд нь чүдэнзний хайрцаг шиг, нэг нь цагаан, нөгөө нь хөх, бас ногоон харагддаг гэнэ. 

	Ренатино юу ч бодолгүй санаа амар агаарт ниснэ.

	Үүлэнд л тээглэчихгүй юм сан. Тэгвэл нэг мэдэхэд л хав хар болчихно. Ренатино үүлнээс хараагаа салгадаггүй байв.

	Заримдаа үүл цав цагаан, яг л цөцгий шиг хөвнө. Үмхээд авмаар санагдана. Гэвч аманд юу ч үлдэхгүй.

	Заримдаа төмөр дуулга өмссөн баатар эр шиг ч, тэгснээ далайд хөвж яваа усан онгоц шиг болж хувирна.

	Ингэхлээр үүлэнд итгэж болох уу даа.

	Нэгэн өглөө Ренатино толгойгоо гэдийлгэн бөөн үүл өөд харж байтал гэнэт аадар бороо асгах нь тэр.

	Ренатино усан хулгана болтлоо норчихсон нөгөө царс модон дээрээ нисэн иржээ.

	 

	НЭГЭН УДАА УЛААН ЦАРСАН ДЭЭР...

	 

	Улаан царс гэх боловч үнэндээ навчис нь нов ногоон юм шүү дээ. Гэвч нэгэн өглөө алдарт яруу найрагч тэр модыг үзээд ингэж нэрлээгүй бол ногоон царс л гэх байсан даа. Яруу найрагч маань жаахан худал хэлчихдэг, тэгээд бас өнгө ялгадаггүй юм байжээ. Яруу найрагч маань сэтгэл нь хөдлөөд магтан дуулж шүлэглэсэн удаатай гэнэ.

	Хөөрхий тэр найрагч маань нэгэн удаа замын уулзварын улаан гэрлийг ногоон гэж андуураад зам хөндлөн гүйсэн юм гэнэ лээ.

	 

	РЕНАТИНО

	 

	Ренатино ням гарагаас бусад өдөр өглөө бүр яг л найман цагт Улаан царс руу яах гэж нисдэг байв аа.

	Ажилдаа л явж байгаа нь тэр дээ.

	Хүмүүсийн зарим нь үс засаж, гутал цэвэрлэж, тослон нөгөө хэсэг нь цэцэг тарьж, бас малгай зарна. Ренатино бусадтай адилгүй ер бишийн хүн учир шаахай тарьж, малгайн үс хусах гэж оролдоод юу ч бүтсэнгүй. Ингээд өөр ажил хайх болжээ.

	Тэгээд бор шувууны дэгдээхэй харах ажилтай боллоо. Улаан царсны баруун талаас дөрөв дэх мөчрийн гурав дахь үүрэнд байгаа бор шувууны өчүүхэн дэгдээхэйнүүдийг харж байх болжээ.

	Ням гарагаас бусад өдөр өглөө бүр найман цагаас орой долоон цаг хүртэл тэднийг харж, зарим үед тайвшруулах ч хэрэг гарна. Үүр цайхаас эхлээд үдшийн бүрэнхий болтол эцэг эх бор шувуу нь талбайд ажиллаж дэгдээхэйнүүддээ үр зөөнө. Ренатино өдрийн турш тэдгээр дүрсгүй дэгдээхийг зугаацуулж, тайвшруулна.

	Ням гарагаас бусад өдөр бүр шүү.

	Яагаад ням гарагаас бусад өдөр бүр билээ?

	Учир нь ням гарагт Ренатино нэг сайн идэж авах дуртай гэнэ. Улаан лоолийн шүүсэнд хийсэн банш таваг дүүрнийг идэж орхино. Тэгээд бие нь хүндэрч арван гурван улаахан бөмбөлөг нь тэнгэрт хөөргөж дийлдэггүй байна. Ийм учраас Ренатино ням гараг болгон амардаг болсон юм гэнэ.

	 

	
ЦӨМӨӨРӨӨ ЧИПТЭЙ ТАНИЛЦЪЯ

	 

	Улаан царсанд амьдардаг бүхэн яагаад ханан хээтэй хүрэм нөмөрсөн ногооны талбайн мануухайнаас тэгтлээ их айдаг юм бэ гэж асуух байх.

	Би ч өөрөө сайн мэдэхгүй юм.

	Магадгүй том ханан хээ нь бүдгэрч гандсан хуучин хүрэм нөмөрч, сийрс нь салбаганасан том бүрх толгой дээрээ тавиад ногооны талбайн дунд хөдөлгөөнгүй зогсож байдгаас ч болсон байж мэднэ. Тархины нь оронд нь хүрэл чихсэн энэ Чипээс ч айлгүй яах вэ дээ. 

	Түүнд найдаж болох уу даа.

	Тэр мод мөртөө хаалга, сандал ч юм уу ядах нь ээ хувцасны өлгүүр болсонгүй. Харин мануухайг дээр гэж үзсэн байгаа юм.

	Харин Чип өөрөө бор шувуунд их гомддог байлаа. Яагаад энэ бор шувуунууд түүнээс айдаггүй юм бэ. Тэд мануухайг ч бараг л танихгүй. Энэ тэнэг шувуухайнууд мануухай гэдэг чинь цайлган сэтгэлтэй, хөөрхий амьтан гэдгийг мэддэг болов уу. Тэр багадаа бүр мод байхдаа хувцасны шүүгээ болох юм сан гэж мөрөөддөг байсан бол уу? Хамгийн гол нь мануухай бор шувуунуудыг үнэхээр айлгадаггүй гэдгээ мэддэг болов уу.

	Энэ тухай Чип өөрөө ярих гэсэн юм. Гэвч яаж ярих вэ дээ?

	Хүмүүс ам зурах гээд мартсан юм санжээ.

	Шөнө бороо орж, хүйтэн салхи салхилахад Чип залуу зандан насаа дурсан гүн санаа алдана. Хэрэв завь болж чаддаг сан бол голын усаар алсын алсад аялах байсан. Хэнийг ч айлгахгүй. 

	Ингээд нэгийг бодоход Чип уйлмаар болно. Гэвч хүмүүс түүний нүдийг зурсангүй орхисон юм гэнэ.

	 

	РЕНАТИНО ҮЛГЭР ЯРЬСАН НЬ

	 

	Ренатино улаан царсан дээр ганц ч мөч тайван байж чадахгүй. Мөчир дээр хэдэн цагаар суух тун ч эвгүй. Энэ ч бас гайгүй. Хамгийн хэцүү нь бор шувууны долоон дэгдээхэй яг л чөтгөрийн хүүхэд шиг ёстой л гаарч өгнө дөө.

	Тэд нар юуг эс хийнэ гэж санана! Тэд гэнэт үүрнээсээ зэрэг цухуйгаад наранд биеэ ээгээд хэвтэж байгаа гүрвэлийн дээрээс нулимах гэнэ.

	Энэ сайн гэж үү?

	Тэдний араас нүд салгалгүй харж байх хэрэгтэй. Заримдаа мөчирт нь саван түрхэхэд хэрэм халтирч золтой л унах шахна.

	Үнэхээр сайхан байгаа биз!

	Тэгснээ гэнэт дуулалдах нь ёстой нэг аймаар шүү. Хамгийн сүүлийн үеийн чарлан дуулагчдыг дуурайгаад сурчихсан юм билээ. Тэднийг орилж чарлаад эхлэхэд бор шувуунууд тал бүрээс гал түймэр гарав уу гэж сандран нисэж ирцгээнэ.

	Хамгийн ахмад болох ухаантай бор шувуу толгойгоо сэгсрэн үүр руугаа дуугүй ниснэ. Тэдний орилолдоон чарласны учрыг олох аргагүй. Дуу дуулж байгаа юм уу, эсвэл гэдэс нь өвдөөд байгаа юм уу гэлтэй чарлалдаж гарна.

	Харин Ренатино л тэр дүрсгүйчүүдийг тайвшруулж чаддаг байлаа. Ренатиног үлгэр ярьж эхлэнгүүт тэд нам гүм болно.

	Ренатино ч тун сонин хачин үлгэр мэддэг байлаа.

	«Эрт урьд хөх... нягтлан бодох байж гэнэ. Яагаад хөх вэ гэхлээр тэр дандаа хөх дээл өмсдөг юм санжээ. Өөр өмсөх юм байсангүй л дээ. Тэр залуухан гоо үзэмжтэй агаад хэдийгээр сангийн яаманд бөөн мөнгөн дунд ажилладаг боловч туйлын үнэнч юм гэнэ» гэж эхэлнэ.

	Нэг үлгэр нь бүр ер бусын сонин доо.

	«Эрт урьд цагт нэгэн аав амьдарч байжээ. Гурван хүүтэй, тэгээд тэр нар нь бичиг мэддэггүй тэнэг мулгуу юм санжээ. Тэр гурав цөмөөрөө зурагтаар гарч байх, үгүй дээ л кино жүжигчин болохыг туйлын их хүсдэг байж л дээ. Тэгсэн хэр нь тэд алдартай жүжигчид болсон юм гэдэг!

	Ийм үлгэр хэдэн цагаар ч ярьж чаддаг байв. Долоон дэгдээхэй өдөр тутмын амьдралаас авсан ер бусын ийм үлгэр сонсоод гайхсандаа болж хошуугаа ангайчихсан чив чимээгүй сууцгаадаг байж л дээ.

	Улаан царсны доор бас модчины охин Андреа зогсон сэтгэл хөдлөн чагнана.

	Андреа маалинга шиг цагаахан үстэй, туранхай охин байлаа. Өдөр бүр арван нэгэн цаг хагаст ээж нь сагсанд идэх юм хийж өгөөд,

	— Аавдаа хоолыг нь түргэн аваачиж өгөөрэй гэж захина. Гэвч Андреа аавдаа хоолыг нь тэр дор нь хүргэж өгнө гэж даан ч нэг үгүй дээ.

	Улаан царсны дэргэдүүр өнгөрөх тоолондоо өөдөө харж хамраа шантайлган Ренатиногийн үлгэр ярихыг чих тавин сонсож удаан зогсоно. Ренатино дэгдээхэйнүүдэд хандаж:

	«Эрт урьд цагт Энэтхэгийн нэгэн хаан байжээ. Тэр хур их баян бөгөөд өөртөө байгаа бүх л алт, мөнгө, орд харш, алмаас эрдэнийн үнэт чулуу... тэр бүгдийгээ зарчихвал хөл бөмбөгний багийн төвийн довтлогч хоёр, зүүн талын хамгаалагч ганцханыг л худалдан авч чадах юм гэнэ».

	Италид хөл бөмбөгчдийн зах дээр эд бараа мэт худалдан авч, өгөлцдөг жам ёстойг бас хэлэх хэрэгтэй юм л даа.

	Хөл бөмбөгч зүүн хөлөөрөө хаалганы баруун буланд эсвэл баруун хөлөөрөө зүүн буланд хэчнээн л сайн өшиглөн оруулж чадна төдий чинээ өндөр үнэд хүрдэг байж л дээ.

	Цаг мөч жирэлзэн өнгөрч Андреа улаан царсны доор зогссоор л. Энэ удаа аав нь хүйтэн шөл ууж маш их уурлан, улаан царсыг даа чамайг гэж занаж байв. Гэвч та нар модчин гэж ямар хүмүүс байдгийг мэднэ биз ээ. Уурлаж хашхирч, сүрдүүлж байвч үнэндээ хамгийн сайн улс шүү дээ. Би орой бүр гэртээ хийл тоглодог байсан нэг модчийг сайн мэдэх юм байна.

	 

	
ХАРЦАГА ГРАКК

	 

	Харцага Гракк саявтархнаас л энэ хөндийд ирж суурьшсан ажээ. Ууланд тийм ч сайхан байсангүй. Хүйтэн гэж яана! Эргэн тойрон салхилаад л бас харцага гэж зөндөө.

	Энд бол тэр ганцаараа. Хэн ч өөртэй нь өрсөлдөхгүй. Түүгээр ч барахгүй өөрийгөө бүргэд гэж нэрлэсэн ч болно. Энэ бол амьдралынх нь ганц хүслэн байлаа. Тэр өглөө бүр хошуугаа чулуунд хичээнгүй гэгч нь ирлэчхээд далавчаа дэлгээд нар өөд харан удаан гэгч нь сууна. Бүргэд бүр л ингэдэг жамтай. Энэ шувуунаас тун ч сүрдмээр. Улаан модонд амьдардаг бүхэн харахаар л:

	— Хөөе аюул боллоо. Цаана чинь Гракк нисэж явна гэж сандран хашхирна. Гэвч хэн нь айгаад зугтаж байгаа нь харагдахгүй. Учир нь Граккийн нүдний хараа муу юм санжээ. Нүдний шил хэрэгтэй. Гэхдээ бүргэд хэзээ л нүдний шил зүүж явлаа даа?! Хамгийн гол учир нь юу гэвэл нар өөд нүдээ цавчилгүй тун удаан харж сууна. Нүд нь хоёр жижиг бөөрөнхий юм л болчихно. Бүр хажууд нь юу болж байгааг ч анзаарахгүй байв.

	Гэтэл нэгэн удаа...

	Пүрэв гарагийн өглөө бороо орж байлаа ёстой л хувингаар цутгаж байгаа юм шиг гээч. Ийм бороо тавдугаар сард л ордог сон. Гэвч яагаад ч юм бэ. Энэ пүрэв гарагийн өглөө орлоо! 

	Тавхан минут гэхэд л Ренатино, долоон дэгдээхэй, мануухай, модчины охин Андреа цөм л ёстой нэг усан хулгана болчхов. Гракк харцаганаас л бусад нь цөм шүү.

	Энэ өглөө Гракк зурагтын хамгийн өндөр антен дээр байрлуулсан үүрэнд тун орой болтол унтжээ. .Тэр сэрэнгүүтээ өндийж нэг эвшээлгээд, сурсан зангаараа нар өөд хараад суух гэв.

	Гэтэл нар байдаггүй дээ. Гудамж талбай, байшингийн дээвэр, борооноос болоод цөм саарал болчихсон харагдана. Уул нь нарны туяа харцаганы нүдийг гялбуулж байдаг цаг. Гракк анх удаа л тэр хотод цэцэрлэг байгааг олж харав гэнэ. Цэцэрлэг дотор улаан царс, дээрх үүрэнд нь долоон дэгдээхэй сууж байхыг олж харав.

	Тэр царс руу дөхөж очоод жинхэнэ харцага шиг л доошоо шидсэн чулуу шиг шумбан очив.

	— Зогсооч, та чинь хаачих нь вэ гэж Ренатиног хэлэхэд,

	— Харахгүй байна уу. Өглөөнийхөө хоолыг идье.

	— Юу, идэх гэж? хэмээвээс:

	— Юуны чинь юу гэж. Хэнийг гээч. Эднийг гэснээ айчихсан суугаа долоон дэгдээхийг хурц хумсаараа заав.

	— Та чинь галзуураа юу даа! гэчхэв.

	Гракк ингэнэ гэж ёстой бодсонгүй. Бүх л насаараа харцага чинь бор шувууг идэж байлаа шүү дээ. Үүнийг цөмөөрөө мэднэ. Энэ хачин ногоон малгайтай жижигхэн хүн ямар зориг гаргахаараа ингэж саад болдог байна аа!

	Хараа муут Гракк энэ ичгүүргүй амьтныг сайн харж авах гэж тонгойв. Хурц нь аймаар махир хошуу нь Ренатиногийн нүүрт бараг тулав. Үнэнийг хэлэхэд Ренатино маш их айв.

	Гэвч айсан дүр үзүүлсэнгүй. Модны доор Андреа зогсож байлаа. Тэр Ренатиног яг л баатар эр шиг сэтгэл бахдам, гайхан харж байв. Ренатино цээжээ түрж, гараа зангидан, довтлохоор болов.

	Гэвч зодолдохоосоо өмнө заль мэх хэрэглэхээр шийдэж:

	— Та ичихгүй юу. Вангийн бүргэд байж бас... гэж зэмлэх аятай хэлэв.

	— Юу, юу... та юу хэлэв ээ гэж Гракк далавчаа засан бүргэдийн бардам байдал гаргав. Сэтгэл нь ихэд хөдөлсөндөө болоод улайчхав.

	— Та, та юу хэлэх гээ вэ.

	— Би. Эзэн хааны хүчит бүргэд болохоороо өчүүхэн энэ л долоон дэгдээхийг тоох ёсгүй гэж хэлэх гэсэн юмаа.

	— Та тэгж бодож байна уу гэж Гракк сандран асуув.

	— Мэдээжээр юм чинь гэж Ренатино дуу алдан:

	— Та сонин уншдаггүй юм уу. Бүргэд чинь бяруу шүүрч, анчидтай тулалдан нисдэг тэрэг рүү хүртэл довтолдог юм шүү дээ. Та нар нисдэг тэрэг рүү довтолж байсан уу?

	— Нисдэг тэрэг рүү юү гэснээ. Гракк ийм нэр урьд өмнө ерөөс сонсож байсангүй.

	— Тиймээ, яалаа гэж, яалаа гэж. Нэгэн удаа би ууланд нэг тоншилтоор гурвыг унагасан гээч гэв.

	Модны доор зогсож байсан Андреа айсандаа болоод дагжин чичрэв. Нэг тоншилтоор гурван нисдэг тэрэг шүү. Харин Ренатино нүдээ ч цавчсангүй. Нисдэг тэрэг гэж юу болохыг Андреа ч өөрөө мэдэхгүй байв.

	Энэ үед түүний авч явсан шөл нь хөрчихсөн байлаа.

	Модчин өнөөдөр урьд өмнөөс ч илүү юм идмээр санагдаж байв. Яагаад ганц удаа ч болов таваг халуун шөл идэж болдоггүй юм бэ. Энэ гайтай улаан модноос л болж байна. Болоо, гүйцээ!

	Өнөөдөр л бүрмөсөн тооцоо хийе.

	Энэ үед Ренатино, харцага Гракктай тайван ярилцсаар л байв.

	— Би саяхан хотод... гэж өөрийгөө магтан Гракк яриад гэдэс өлсөх нь гэж жигтэйхэн гэтэл... хм, хм энэ юуг хаанаас олох вэ дээ нэрийг нь мартаж орхилоо гэхэд нь: 

	— Нисдэг тэрэг үү?

	— Тийм ээ, тийм, нисдэг тэрэг. Миний ходоод шархтай юм, тэгээд тодорхой нэг цагт идэж байх хэрэгтэй л дээ уул нь гэсэнд 

	— Хараач... гэж Ренатино заагаад тэр улаан яндангаас жаахан баруун тийшээ гэтэл гэнэт...

	Гэтэл, юу болох нь энэ вэ?

	Сүхээр л цавчаад байгаа юм шиг!

	Яг л сүхээр цавчих юм.

	Модчин хамаг тэнхээгээрээ сүхээ далайж, улаан царсыг цавчиж байв.

	Сүх нь модонд гүн шигдэв. Бараг л ишдээ тултал.

	Модчин ч сүхээ авч чадахгүй харагдана. Тэр уурласандаа болоод гараараа хөлөөрөө улаан царсыг нүдэж гарав.

	Мөчир дээрх үүр ганхаж тэд бараг л унах дөхөв. Хараа муут Гракк гайхан:

	Салхи хаанаас гарах нь энэ вэ?

	Харин модчины охин цагаахан үст Андреагийн нулимс асгарна. Андреаг уйлуулахгүйг хичээхдээ Ренатино:

	— Хүүе, та чинь галзуурав уу? Ингэж ч арай мод унагаадаггүй байх аа гэсэнд

	— Чи хэн бэ? гэж модчин гайхан асууна.

	— Ренатино гэж Андреа яаран хариулаад, яагаа вэ нөгөө ер бусын сонин үлгэр ярьдаг гэв.

	— Үлгэр ий! гэж модчин хашхирснаа сүхээ сугалан аваад улам ууртай нь аргагүй цавчиж гарав.

	— Хүүе, хүлээгээрэй. Би одоохон буугаад... гэж Ренатино хашхирав.

	Түүнийг хөдөлж амжаагүй байхад Гракк буух ч гэж дээ тэнцвэрээ алдан, муухай орилон газар, яг л модчины хөл доор унажээ.

	— Туслаарай, та минь ээ. Бүргэд! гэж модчин хашхираад айсандаа ухаан алдан ойчив.

	Гракк ч бүргэд гэж сонсмогц улам их айв. Харин долоон дэгдээхэй баярлан далавчаа дэвэн дэвсээр, Ренатино ч зүйтэй гэж хашхиран, цагаан үст Андреа түүн өөд зүрх шимшрүүлэн харж байв. Гракк бүргэд гэж өөрийг нь хэлж байгааг сая л ойлгов.

	Граккийн хувьд ямар сайхан өдөр вэ! Пүрэв гараг гэдэг чинь гайхалтай сайхан өдөр юм даа!

	Цөмөөрөө айсандаа дуу алдацгаав.

	Карло Альберта Луижийн тухай та нар хэзээ ч сонсоогүй гэж үү!

	Тун хачин юм даа. Тэр бол салхи шуургатай хамт даян дэлхийг тойрч аялан нисэж явдаг долоон аянгын хамгийн хүчтэй нь байлаа. Тэр нэгэн удаа цонхоор орж, нэгэн нэрт өмгөөлөгчийн сахлыг нь хуйхалж, хатааж байсан цагаан даавууг нь хөө болгож орхижээ.

	Та нар муухай ааштай л гэж бодож байгаа байх. Үгүй шүү. Уулзсан хүнээрээ жаахан тоглох л дуртай. Муу санаагүй, зүгээр л наргиан байхгүй юу даа.

	Энэ удаа цөмөөрөө л бүргэд гэдэг байсан Гракк харцагыг аянга дайрч ганцхан минутад л хамаг өдийг нь хуйхалж орхив. Хөөрхий Гракк яаж амьтны нүүр харна даа. Модчин ухаан ороод харсан чинь нөгөө «бүргэд» нь яг л нойтон дэгдээхэй болчихсон байж байв.

	Модчин айж ухаан алдаж ойчсондоо хорсож улаан царсыг улам хүчтэй цавчиж гарав. Ганц ч өдгүй үлдсэн Гракк гашуудан уйлна.

	— Хайран өд. Сайхан саарал өд сөдгүй болсон би яан аа. Өд сөд минь бараг л шинээрээ байсан юм чинь. Би мөн ч хөөрхий еэ гэж Гракк уйлж гарав. Тэр уйлж унжин «чамин дэгжин» бүжиг хийж байгаа аятай газар тогшиж байв. Цөм л түүнийг өрөвдөж, Ренатино, Андреа, долоон дэгдээхэй, улаан модны мөчир дээр амьдардаг эр, эм хөхөө цөм л түүнийг даган уйлж гарав. Улаан царсанд амьдардаг бор шувуу нэг өдөө сугалж Граккад, дараа нь нэг бор шувуу хоёрыг, гурав дахь нь дөрвийг гэх мэтээр өднөөсөө сугалан өгцгөөв. Хоёрхон минутын дотор л нүцгэн Граккийг хувцаслачхаж гэнэ.

	Хувцаслахад нь бор шувууны зуун хорин, хөхөөний арван дөрвөн өд болон хүзүүний шар ороолт оржээ. Юу ч гэж бодсон яах вэ. Модчин цагаан цайлган сэтгэлтэй хүн байсан учир улаан царсыг зөөлөн, зөөлөн цохисон дүр үзүүлж байв.

	Энэ үед аянга цахилгаан тэнгэрээр нэг сэлгүүцнэ.

	Яана гэнээ. Тэр харцаганы бүх өд сөдийг хуйхлаад орхисон байхад энэ сайн санаатнууд доор нь хувцаслачихдаг гэнээ. Бүр шар ороолт ороосон байхыг нь хараач!..

	Сайн л байна.

	Та нарт одоо үзүүлээд өгнө дөө гайгүй.

	Шар ороолт минь баяртай.

	Шар ороолт дороо л шатаж үнс болов.

	Хөөрхий Гракк цөхрөнгөө барж, улаан царсыг толгойгоороо мөргөж байв.

	— Чамд сэтгэл гэж байна уу гэж Ренатино цахилгаан цахилсан саарал үүд өөд харж хашхирав. Ингэж тэнэг тоглож болохгүй ээ!

	— Гайгүй байна аа. Би нэг л юм бодож олох хэрэгтэй шүү дээ. Байшин шатааснаас л дээр байх даа. Бусад зургаан цахилгаан ч ийм л юмаар оролдож байдаг юм гэсэнд

	— Тэд нар чинь ядахдаа байшинтай л тулалдаж байдаг байна. Тэгэхэд чи хөөрхий нэг муу харцагаар даажигнаж байдаг. Энэ чинь өглөөнөөс хойш юу ч идээгүйг мэдэж байна уу? гэхэд

	— Аа тийм үү гэж хариу нижигнэснээ басамжлагдсандаа уурлан хилэгнэж байв.

	Бүх аянгын эзний өөдөөс олны нүдэн дээр нэг жижигхэн хүн эсэргүүцэж байна гэнээ. За яах вэ. Арай хөгжилтэйхөн юм бодож олноо. Эхлээд улаан царсыг нь шатааж орхиё гэсэнд

	— Үгүй гэж Ренатино дуу алдав.

	— Үгүй шүү гэж Андрей, долоон дэгдээхэй уйлалдав.

	— Хэрэггүй ээ гэж модчин хашхирснаа, болохгүй, би өөрөө цавчихыг бодъё гэлээ.

	— Цавчина гэнээ гэж аянга жуумалзан: — Та цавчиж эхлээ биз дээ. Яагаад больчихов.

	Галын дөлөн дунд модчиныг алга болоход Андреа айсандаа дуу алдав. Айх хэрэггүй.

	Тэр тоглосон юм санжээ. Модчин зүв зүгээр, харин сүх нь бөөрөнхий хар нүүрс болчихсон байв.

	Цэцэрлэг дээгүүр аянга нижигнүүлэн, цахилгаан цахилан алга болж орхив.

	— Хайран сүх минь гэж модчин эхэр татан уйлав. Дугуйчин хүнд чадалтай хөл, дуучин хүнд сайхан хоолой хэрэгтэйн адил модчин хүнд сайн сүх л хэрэгтэй шүү дээ гэсэнд

	— Чи ёстой нэг сэтгэлгүй амьтан юмаа гэж Ренатино хашхирав.

	Хийсэн хэрэг нь Ренатиногийн сэтгэлийг бухимдуулав.

	Сайн байна!      

	Аянга цахилгааны эзэнтэй сөргөлцвөл яахыг үзүүлээд өгье гээд улаан царс өөд гялалзан дайрав.

	Гэвч хүрсэнгүй.

	— Хүүе муу зэвд идүүлсэн хэлтэрхий. Биднийг ойлгох гэж бодоо юу гэж хэн нэгний дуу гарав.

	— Ичих нүүрээ алдсан амьтан. Энэ хаанаас хашхираад байна аа? Тариан талбайгаас юм уу даа. Ямар хачин дуутай юм бэ. Олигтойхон ярьж чадахгүй юм, бодвол нөгөө мануухай байх аа гэсэнд

	Үнэндээ том дөрвөлжин хээтэй хүрэм өмссөн мануухай байлаа.

	Бидний хуучин танил Чип шүү дээ.

	— Намайг хэлтэрхий гэв үү гэж аянга хашхирснаа хүлээж бай. Би чамтай одоохон тооцоо бодоод орхиё гээд Чип рүү дайрав. Гэвч замын хагаст зогсов. Учир нь түүний эрэлхэг зориг нь таашаагджээ. Тэгээд Чипийн хүрэм, бүрхийг шатаагаад л болив. Аймаар мануухайнаас маань хөндлөн хадсан хоёр мод л үлдсэнийг тэд нар цөм гайхан харцгаав. Аянга цахилгаан хүртэл өөрийнхөө хэрцгийгээс ичиж зовоод алс хол руу үүлсээ аван арилж одов оо. Гэв гэнэт нар гарав.

	— Энэ жил цаг агаар хачин болчихлоо гэж хотынхон гайхна. Цаг агаар ямар ч хамаагүй гэдгийг тэд яаж ч мэдэх билээ. Тэр гайтай өглөө бараг л үд дундад манай нөхдөд дахиад л золгүй явдал тохиолдов. Хөндлөн хадсан модон Чипийг хараад:

	— Би үзгээр чинь сүхээ ишилье гэж модчин хэлэхэд Чип зөвшөөрсөнгүй.

	— Танаас гуйя. Ядах нь ээ хоёр сүх ишлээч гэж Чип хэлэв.

	— Хоёр сүх ишилж болно оо гэж Модчин амлажээ. 

	Тэгээд Чипийг газраас сугалан авч гэнэ.

	Юу болсон гэж санана. Чипийг сугалан авсан нүхнээс нефть тэнгэр өөд хоёр зуун метр өндөрт олгойдон гарав. Хэдхэн хором өнгөрөхөд л хотод шөнө болсон юм шиг хав харанхуй болчихжээ.

	Харин хотын гудамж, тариан талбай, цэцэрлэг хүртэл нефтэд автав.

	— Цаг агаараа гэж, ахиад л бороо орлоо. Хүмүүс гайхахын ихээр гайхна.

	Та нар үүнийг бороо биш нефть гэж мэдэж байгаа биз ээ. Хэдхэн хором өнгөрөхөд бүх хот, гудамж, байшин, хүмүүс цөм л тас хар болчихсон байлаа. Хотын хүмүүс баярлалдан алга ташна. Ганцхан Ренатино л баярлаж алга ташсангүй. Яагаад тэр ганцаараа баярласангүй вэ. Модчин руу радио телевизийн сурвалжлагчид гүйн ирцгээж байв.

	— Би хуучнаараа л модчиныхоо ажлыг хийнэ гэж гэнэт нефтийн эзэн болсон тэр хэлээд:

	— Мод өндөр бөгөөд их сагсгар мөчиртэй байх ёстой. Би алтан сүхээр мод цавчина. Миний охин жононтой гэрлэх ёстой. Би өдөр бүр, өглөө, орой халуун шөл идэж байна гэв.

	Шинэ саятны зургийг сурвалжлагчид сониндоо зориулан авч байв. Цөмөөрөө л түүнд баяр хүргэж байх юм. Харин Андреа буланд суучихсан уйлж байв. Ренатино мөчир дээр суугаад санаа алдана. Пүрэв гарагийн өглөө яасан ч уйтгартай юм бэ. Үнэндээ одоо бол үд дунд болж байна.

	Манай нөхдийг бүр их гай зовлон хүлээж байна. Ренатино өглөө бүр л долоон цаг дөчин таван минутад арван гурван бөмбөлгөөрөө гэрээсээ ниснэ. Тэр ажилдаа дуртай дургүй явж байв. Үүрэг юм хойно яая гэх вэ дээ. өнөөх дэггүй долоон дэгдээхийг харж хамгаална. Ренатиногийн ярих үлгэр цөмөөрөө л уйтгартай. Тэгээд дандаа л муугаар төгсөнө. Гэвч дэгдээхэйнүүд дургүйцдэггүй байлаа. Тэд мөчир дээр томоотой сууцгаана. Хэрмүүдийг ч шоглохгүй. Харин Гракк л царс руу байн байн ирж, өд сөдөө яаж ургаж байгааг Ренатинод харуулах гэнэ. Ренатиногийн сэтгэлийг засах өөр арга олохгүй л байлаа. Тэр нефтийн шовгорыг өдөржин л харж сууна. Тариан талбайн дунд нефтийн шовгорын тоо улам л олширно. Эхлээд нэг, дараа нь гурав, тэгээд арван тав болчхов. Шинэ шовгор сая гэсэн үг. Сая бүр л Ренатиног Андрейгаас улам холдуулна. Одоо мөнөөх модчин маань хотын хамгийн баян хүн болжээ. Ренатино ядуу хэвээрээ л явна.

	Андреагийн аж төрөл нэг л уйтгартай аж.

	Эцэг нь Андреад зориулан Парисаас хамгийн гоё зуун палааж, хайрцаг шахам бурам, сайхан ном худалдан авч өгсөн боловч түүнд нь баярласангүй. Тэр шинэ байшингийнхаа олон өрөөгөөр төөрчихсөн юм шиг л тэнүүчилнэ. Тэгээд нэг мэдэхэд нөгөө л өрөөндөө нөгөө цонхныхоо дэргэд ирчихсэн байна. Нүүрээ цонхны шилэнд наан улаан царс байгаа цэцэрлэгийг хэдэн цагаар ширтэнэ. Тэгээд аяархан мэгшинэ. Нүднээс гартлаа туржээ. Эцэг нь дэлхийн хамгийн сайн эмч нарт үзүүлсэн боловч тэд нар:

	— Амаргүй л өвчин гэлцэнэ.

	— Охиноо эндээс холдуулах хэрэгтэй. Хаашаа ч яах вэ. Энд нефть яасан айхавтар үнэртэж байгааг мэдэж байна уу? гэсэнд,

	— Бид одоо Канад явна гэж саятан˗модчин хэлэв гэнэ.

	Тэгээд шөнө бүр л алс холын тэр нутаг, өндөр өндөр модтой ой зүүдэлнэ. Өглөө босоод л алтан сүхээ билүүднэ. Алтан сүхний иш болсон Чип баярлана. Гэвч нэгэн пүрэв гарагийн өглөө....

	Зогс, дахиад л эхлэх нь үү гэж та нар бодов уу. Тайвшир. Энэ бол өөр долоо хоногийн пүрэв гараг юм. Нэгэн пүрэв гарагийн өглөө гудамжаар явсан хүмүүс долоон хөх, долоон хар гоёмсог тэрэг давхихыг харж:

	— Хурим гэж нэг хэсэг нь хэлэхэд, 

	— Оршуулга гэж нөгөөдүүл нь зүтгэнэ.

	Тэгвэл хэн нь ч оносонгүй. Хэн тэр машинаар явна вэ. Арван дөрвөн машин цөмөөрөө л нисэх буудлын үүдэнд зогсов. Эхний арван гурван машинаас ачаа зөөгчид зуун хорин есөн чемодан, гучин долоон боодол ачаа буулгав. Сүүлийн машинаас саятан˗модчин, цонхийж цайсан царайтай Андреа охинтойгоо буув. Дөрвөн хүчит мотортой, хоёр том далавчтай онгоц нисэх зурвас дээр агаарт хөөрөхөд бэлэн зогсож байв.. Ажлын шинэхэн хувцас өмссөн ачаа зөөгчид чемодан ачиж эхлэв.

	Ренатиног улаан царсан дээрээ хуучин янзаараа сууж байтал Гракк нисэж ирэв. Хэдийгээр долоон дэгдээхэй тоглох ч дургүй томоотой болсон ч, тэднийг харж хандаж туслахаар ирнэ.

	— Би газар сайгүй мөн ч их явсан даа. Энэ ертөнцөд маш олон модчин байдаг юм. Бараг цөмөөрөө л сайхан охинтой. Зарим нь бүр хоёр охинтой гээч гэж Гракк ярина. Гэвч Ренатино сонсох гэсэнгүй. Үе үе аяархан санаа алдана. Түүнийг хараад долоон дэгдээхэй ч санаа алдацгаана.

	— Би нэгэн удаа Доломитын ойд нэг модчинтой... гэж Гракк яриагаа эхлэв.

	Гэтэл ер бусын юм болох нь тэр. Цэлмэг тэнгэрт цахилгаан цахилсаар улаан царсны хажууд ирэв.

	— Би ингэнэ гэж ер бодсонгүй шүү. Чамайг хүсвэл би нефтийн бүх ордыг хуйхлаад өгөх үү гэхэд

	— Хэрэггүй, баярлалаа.

	— Ядах нь ээ хоёрыг нь гэв.

	Аянга цахилгааны эзэд яаж ийгээд Ренатинод тус болохыг хүснэ. Гэвч Ренатино толгой сэгсэрч

	— Хэрэггүй, дараа бол... гэсэнд

	— Эсвэл онгоцыг нь шатаачих уу?

	— Ямар онгоц

	— Яагаа вэ, Андреаг Канад руу авч явах гэж байгаа гэснээ дуугүй болчхов.

	Репатино юу ч хэлсэнгүй. Нүдэндээ цийлэлзсэн нулимсаа нуух гэж буруу харав. Гракк юу ч хэлсэнгүй, хаашаа ч юм бэ нисэн одов.

	Буудлын ажилчид онгоцны хаалгыг сайн гэгч нь хаагаад шатаа хураав. Хүчит дөрвөн мотор хүнгэнэн онгоц байраасаа хөдлөв. Онгоцны цонхоор цонхийсон царай харагдана. Андреа сүүлчийн удаа Улаан царс байгаа цэцэрлэгийн зүг харав. Үнэнч нөхдөөсөө салахад хэцүү учир Андреа нисмээргүй л санагдана. Нулимс цийлгэнэсэн нүдээрээ Граккийг олж харав. Гракк хамаг чадлаараа дэвэн дэвсээр... амжих л юм сан. Сумнаас хурдан, бараг л тийрэлтэт онгоц шиг шумбан улаан царсан дээр буучхав.

	Сүүлчийн сонин хэлэх гээд амьсгаадан яаж ч чадахгүй байв, 

	— Тайвшир, юу болов гэж Ренатино бүрхээрээ дэвэн хэлэв.

	— Андреа гэснээ Граккийн хоолой сөөнгөтнө.

	— Юу, Андреа юу гэж?

	— Уйллаа. Ренатино байрандаа хөшиж орхив.

	— Тэгээд юу гэж. Хүн уйлна гэдэг чинь тийм ч сайн биш Андреа Канад руу нисэхдээ уйллаа гэдэг чинь нөхдөөсөө салахыг хүсээгүй гэсэн үг.

	 

	МЭДЭЭЖ ШҮҮ ДЭЭ, ТЭГЭЭД...

	 

	— Уип гэж Ренатино гэнэт хашхирснаас дээд талын мөчир дээр сууж байсан эр, эм хоёр хөхөө цочсондоо болоод ухасхийв. Цөмөөрөө баясан инээлдэв. «Уип» гэж юу болохыг хэн ч асуусангүй.

	Ренатино ганц хором ч алдалгүй тулалдаанд бэлтгэв. Яг энэ үед та нар нисгэгчийн царайг харсан бол доо. Хоёр мянга зургаан зуун метрийн өндөрт нисэж байтал өөдөөс нь тун аймаар юм нисэж яваа харагдав.

	Өөрийгөө галзуурав уу гэж бодож гэнэ.

	— Жижүүр ээ гэж орилсноо

	— Канад руу нисэж яваа БИЧ˗8 онгоцноос ярьж байна. Намайг чиглээд хүн нисэж явна. Тэр намайг хөөлөө...

	— Юу гэнээ. Хоёр мянга зургаан зуун метрийн өндөрт үү?

	— Тийм ээ, тийм. Ногоон бүрх малгай өмссөн жижигхэн хүн, арван гурван бөмбөлгөөр нисэж явна.

	Энэ удаа жижүүр юу ч хэлсэнгүй. Тэр доор нь гал команд, сэргийлэх, сэтгэл мэдрэлийн эмнэлгээс эмч, сувилагч дуудав.

	Нисгэгч цагаан солио туссан бололтой. Ренатино арван гурван бөмбөлгөөрөө онгоц гүйцэх гэж мэрийнэ. Дөрвөн хүчит мотор гэдэг чинь тоглоом биш шүү.

	— Би хоёр моторыг нь шатаачих уу. Тэгвэл нисэгч хурдаа сааруулах биз гэж аянга нижигнэв. Ренатино түүнийг муухай харж:

	— Чи намайг жаахан түлхээд өг гэх гэснээ энэ чинь аянга шүү дээ гэж бодоод

	— Хэрэггүй гэв. Тэгээд онгоцны араас цөхрөнгөө барсангүй хөөж гарав. Онгоц улам л холдоно. Яагаад ч гүйцэхгүй нь гэдгээ Ренатино ойлгов бололтой. Гэтэл Гракк чирэхээ болиод өөр тийшээ нисэн одлоо. Долоон дэгдээхэй ч араас нь явав.

	— Урвагч, зугтаагаа юу, — Одоохон буцаач гэв:

	Ренатино тэгээд найз нөхөдгүй хоцроо юу?

	— Үгүй, бүү санаа зов. Шувууд онгоцыг бүслээд авав. Гракк онгоцны цонхыг хүчтэн тоншсонд Андреа ч уйлахаа болов. Долоон дэгдээхэй онгоц руу хошууран дайрав. Хөөрхий нисэгч айсандаа тун сандрав бололтой.

	— Холбооны жижүүр ээ. Над руу долоон бор шувуу дайрлаа. Тийм ээ, тийм. Долоон бор шувуу шүү гэж микрофоноор орилов.

	Долоон дэгдээхэй нисэгчийг айлгах санаатай онгоцны цонхыг тоншино. Үйлчлэгч бүсгүй сандран, нисэгчийг тайвшруулах гэж духан дээр нь нойтон алчуур тавилаа. Гэвч онгоц цааш ниссээр л. Ямар нэг юм бодож олох хэрэгтэй. Энэ үед аянга туслахаар ирж онгоцны урд нь, баруун, зүүн талд нь цахилгаан цахилан, нижигнэв.

	— Жижүүр ээ, тэнгэр цэлмэг атал хүчит салхи болж цахилгаан цахилан, аянга нижигнэж байна хэмээн илтгэхэд нь

	— Буцаад гэж нисэх буудлаас тушаав. Сэтгэл мэдрэлийн эмнэлгийн их эмч ингэж хариу өгчээ. Онгоц тэр дороо л эргэв.

	Ренатино хараад хараад нүдэндээ итгэсэнгүй. Онгоц буцаад нисэж байна. Гракк тоншсоор байгаад онгоцны цонхыг хагалж орхив.

	— Бушуулаарай. Доошоо үсэр, гэж Гракк орилно. Андреаг шийдэн ядаж байтал:

	— Ренатино тэг гэсэн юмаа гэв. Андреа хоёр мянга зургаан зуун метр өндрөөс зөв зүгээр тун тайван үсэрчхэв. Тэгээд Ренатиногийн гар дээр бууж, дахиад хоёулаа хамт Гракк долоон бор шувуу цөмөөрөө л тэднийг тойрон нисэж, чадлаараа жиргэнэ. Тэд ямар түргэн доошилж байгаагаа мэдсэнгүй.

	Газар улам л ойртсоор.

	— Хараач. Хот мөн амархан ойртож байна. Бид унаж байгаа юм шиг л санагдах юм.

	— Тийм ээ. Бид унаж байна гэж Ренатино түүний өөд харж тайвнаар хариулна.

	Хоёулаа тун ч тайван байлаа. Ямар ч гэсэн тэр хоёр хамт байна. Үхсэн ч хамт, харин үнэнч нөхөр Гракк ойр байсан нь тун сайн боллоо. Тэр түгшүүр зарлав. Үүнийг аянга доор нь ойлгож үүлтэй хамт хүрч ирэв. Ренатино Андреа хоёр унахаа болив. Тэд үүлэн дээр зөөлөн буув.

	— Чи харсан уу гэж Ренатиног асуухад:

	— Тийм ээ гэж Андреа хариулав.

	Тэд өөр юу ч яриагүй юм гэнэ лээ.

	Одоо ч хүмүүсийн толгой элдвийн л юм бодох болж, нар нэг сайхан шингэж байгааг хүртэл ажиглаж зогсох нь тун ховор доо. Гэвч оройхон тэнгэр өөд харах хэрэг гарвал ёстой нэг газар тэнгэр нийлэхийн завсар дахь тэр цав цагаан үүлийг хараарай.

	Юу ч харахгүй байна уу?

	Шингэх нарны гэрэл цацраг гялалзаж буйг би ойлголгүй яах вэ. Гэхдээ л та сайн ажиглаагүй л байгаа?!

	Хараагүй л байгаа. Тэгэхээр үүлс чинь манай Ренатино Андреа хоёр шүү дээ. Хөвөн цагаан үүлэн дээр тэр хоёр суугаад дөрвөн нүд эсрэг ширтэлцэн явна.

	Итгэхгүй байна гэж үү дээ.

	Би бүр зайлбаргүй мэдэж байгаа юм. Тэгвэл тантай мөрийцөөд үзье л дээ.



	




	Ренато Рашел

	 

	ПИККОЛЕТТО

	 

	Эрт урьд цагт л хүн бүр л негр юм даа гэж боддог байсан нэг жижигхэн хав хар царайтай хүн амьдарч байжээ. Гэвч тэр насанд хүрсэн хүн юм шүү. Харин намхан нуруутай, бас ч нэлээд заваандуухан хүн юм санжээ.

	Тэр хүнийг гар нүүрээ угаадаггүй биз дээ гэж та нар асуух байх. Угаалгүй яах вэ. Өдөр бүр л усанд орж зүлгүүрээр хүзүү, чихээ урж, хумсаа цэвэрлэнэ.

	Усанд ороод гараад ирэхдээ яг л цаас шиг цав цагаахан байдаг байжээ. Тэгээд ажилдаа явна. Тэнд л хав хар болчихно доо.

	— Яагаад? гэж та нар асуух биз.

	Яагаад гэвэл тэр чинь яндан хөөлдөг хүн. Ажилдаа дуртай гэж яана. Өдөржин өндөр өндөр байшингийн оройд байж, салхинд илж таалуулаад л. Өндөр дээрээс харахад хүмүүс маш жижигхэн харагдана. Ердөө л шоргоолжноос арай л том гээч.

	Бидний танил Пикколетто өөрийгөө асар том хүн гэж бодоод түүндээ баярлан бахархана.

	Дээрээс хамгийн өндөр хүн ч одой юм шиг харагдахад сэтгэл гуних хэрэг байна уу.

	Тэгтэл бас сэтгэл гуньж гутрах хэрэг гарна гээч. Ажлаа тараад Пикколеттог гудамжинд гарахад хүн бүр л түүнээс өндөр, яасан ч гомдмоор юм бэ дээ. Пикколеттод ч, нөхдөд нь ч тэр. 

	Нөхөд нь гэхээр Персино муур, профессор хочтой шар шувуу хоёр юм.

	Персино муур үргэлж л унтаж байх гэнэ, харин сэрүүн байхдаа бол их шалмаг гавшгай л даа.

	Ухаантай ч гэж ярихгүй дээ. Муур мөртөө италиар мяу, мяу гэнэ. Бас нэг нүд нь ногоон, нөгөө нүд нь улаан.

	Зүүрмэглэж байхад нь юм асуувал залхуураад дуу ч гарахгүй, нүдээ л нээнэ. Зөвшөөрч байвал ногоон нүдээрээ харна. Улаан нүдээ нээвэл үгүй гэсэн үг. Яг гэрлэн дохио л гэсэн үг!

	Профессор хочтой шар шувуу бол өөр. Тэр Пикколеттод гомдол мэдүүлж эсвэл чухал чухал сэдвээр ярих дуртай. Үүнээс болоод профессор гэж нэрлэжээ.

	Тэр овоо нямбай хэр нь их л... чалчаа даа. Нэг ам халбал ч зогсоох аргагүй дээ. Шөнөжин алга болчихдог гэргий уульдаа гомдол гаргана.

	Пикколеттод дээвэр дээр дан ганц найз нар бас байсангүй. Хар хирдээ баригдсан мөнөөх яндан хөөлөгчөөс цамц, богино өмд, бүгд л ухаан алдталаа айна. Тэднийг угааж, хатаахаар хэцэд тохож гадаа тавина. Наранд ээгээд сайхан даа. Тэд Пикколеттог ойртонгуут л ууртай нь аргагүй савлаж гарна.

	— Яасан ч гэсэн энэ заваан Пикколеттог гар хүргүүлэхгүй. Тэгсэнд орвол салхинд хийсчихсэн минь дээр гэж цамц нөгөөдүүлдээ хэлнэ.

	Яг энэ үеэр салхи цамцыг нэг эрээн алчуурын хамт хэцээс авч агаарт хөөргөн хийсгэв.

	Пикколетто салхитай тун сайн найз байлаа. Пикколетто ажилгүй болмогц л салхи тэр доор нь тусална. Салхи хамаг утааг буцаагаад яндан руу нь үлээчихнэ.

	Өрөө тасалгаа дүүрэн утаа униар болж, хүмүүс яндан хөөлөгчийг дуудна.

	Нэгэн удаа салхи бүр өөр юм бодож олжээ. Юу гэвэл маш доогуур салхилан үлээж, Пикколеттод:

	— Хамтдаа зугаацах уу гэсэнд Пикколетто ч тийм дургүй биш байв. Гэвч жаахан айж байлаа.

	— За шийдээч. Чи айгаад байна уу гэж салхи хашхирав. Тэр дороо л цагаахан зөөлөн үүл байшингийн оройд авчирч түүнийг суулгаад зугаацахаар явцгаажээ. Эргэн тойрон хараацай нисэж:

	— Юу болох нь энэ вэ. Яндан хөөлөгч агаарт нисэж явна гэж шивнэлдэнэ.

	 дээвэр дээрээ оройхон буцаж иржээ. Муур, шар шувуу хоёр сэтгэл нь зовчихсон сууж байв. Одоо үед ч тэнгэрээр дураараа сэлгүүцэх ч аюултай шүү. Сөнөөгч, бөмбөгдөгч онгоц гэж зөндөө. Пикколеттог амьд мэнд буцаж ирснийг хараад муур, шар шувуу хоёр тэрхэн зуур тайвширч:

	— Шинэ жилийн мэнд хүргэе гэж шар шувуу хэлэв.

	— Мэнд хүргэе гэж муур хүрчигнэв.

	Өнөөдөр хуучин оны сүүлчийн өдөр гэж бүр мартаж орхижээ. Пикколетто гэнэт уйтгарлаж орхив.

	Гэртээ харимааргүй санагдана. Гудамжаар дүүрэн хүмүүс. Цөмөөрөө л гоёлынхоо хувцсыг өмссөн. Энд тэндгүй баяр хөөр наадам, цэнгээ дуу хуур.

	Гэвч Пикколетто хэзээ ч ингэж уйтгарлан гиюүрч байсангүй.

	Гэртээ харилгүй шөнөжин дээвэр дээр суугаад хонолтой биш. Тэнгэрээр нэг зугаацаж байхад ажил нь зогссон байлаа. Шөнөжин хийгээд хоноё доо.

	Дээвэр дээр чийгтэй, хүйтэн байлаа. Гадаа гудамжинд баярын дуу хуур аль эрт намдсан байв.

	Хүмүүс дуулж, хөгжимдөн ядарчээ. Шар шувуу ч аль эрт яваад өгчээ. Персино муур л бодож, бодож үлдэхээр шийджээ. Тэр яндангийн хажууд аятайхан байр олоод унтахаар хэвтээд өгчээ.

	Пикколетто ч сүүлчийн үлдэгдэл хогоо цэвэрлэж дуусав. Тэгээд хийсэн ажлаа нэг хармаар санагдав гэнэ. Яндангийн харанхуй нүх рүү тонгойтол араас нь салхи уулгалан дайрч:

	— Шинэ жилийн мэнд гэж хашхиран тоглох гэсэн нь биш болж Пикколетто тэнцвэрээ алдан яндангийн ёроолгүй зах руу унав.

	Ингэж болгоомжгүй тоглох гэж байх уу. Тэгээд бас дээвэр дээр шүү!

	Хашхирах дуунаас нь Персино муур ч сэрэв. Муур нь эхлээд ногоон, дараа нь улаан нүдээ харсан хэр нь эргэн тойрон чив чимээгүй байв.

	— Надад тэгж санагдав уу гэж бодоод муур унтаад өгчээ. Тэгээд юу болов оо гэвэл юу ч болсонгүй. Ингэсэн байна л даа. Яндангаар дамжаад зууханд уначихжээ. Шалбарсан ч үгүй. Аз болоход зууханд дүүрэн үнс байж л дээ. Зууханд гал байсан бол ч өнгөрлөө л дөө. Гал дээр тогоотой шөлөнд гоймон чанаж байсан бол бүр яана. Пикколетто босоод үнсээ гөвөөд эргэн тойрноо харав. Толгой нь бага зэрэг эргэж байсан хэр нь сэтгэл санаа нь сэргэлэн байлаа. Тэгээд урагш алхтал бүжгийн танхимд орсон юм шиг санагдав. Энэ нь бүжгийн танхим биш унтлагын өрөө байлаа. Баян айлын том өрөө. Модон орон дээр цагаахан үстэй гурваас дөрвөн настай гэмээр жаал хүү унтаж байв. Түүнийг Стефано гэнэ. Унтлагын өрөөнд нь Пикколетто орчихсон юм санжээ. Жаал хүү сэрж, орон дээрээ сууж нүдээ нухлан инээдэмтэй жижигхэн хүнийг гайхан харна. Пикколетто баян хүний унтлагын өрөөнд хэзээ ч орж үзээгүйтэй адил Стефано ч ийм өвлийн өвгөнийг хэзээ ч хараагүй юм байж л дээ.

	— Та өвлийн өвгөн үү гэж Стефано асуув.

	— Үгүй ээ, би яндан хөөлөгч байна гэсэнд

	— Яндан хөөлөгч чинь хав хар байдаг шүү дээ. Та чинь саарал юм байна хэмээвээс:

	Энэ чинь үнс шүү дээ гэж тайлбарлах гэж оролдов.

	Гэвч Стефано ярихыг нь сонссонгүй. Өвлийн өвгөн зуухан дотроос гарч ирэх ёстой. Тэр өөрийгөө өвлийн өвгөн гэхгүй байгаа нь ч сонин байна. Тэгэхлээр итгэсэн дүр үзүүлье. Өвлийн өвгөнийг түрүүлээд таньчихвал дургүй ч байж мэднэ гэж Стефано бодоод:

	— Нэгэнт л та өвлийн өвгөн биш бол тайван нойрсоорой гээд унтсан дүр үзүүлээд буруу хараад хэвтээд өгөв. Тэгээд дороо унтчихжээ. Пикколетто мөн ч их айв.

	Танихгүй айлд орж ирчхээд «Сайн байна уу» ч гэж хэлээгүй. Цагаахан үстэй жаалын эцэг нь ороод ирвэл яана. Өөрийг нь хулгайч гэж бодоод сэргийлэх дуудна. Тэр айсандаа болоод чичрэв. Бушуухан л эндээс явах юм сан. Гэвч яаж гарах вэ. Тэр айсандаа болоод тасалгаа дүүрэн янз бүрийн тоглоом байхыг анзаарсангүй. Хажуугаасаа түлхүүрддэг морь, машин, хамгийн сонирхолтой нь бүхэл бүтэн амьтны үзэсгэлэн байв. Товчлуур дарангуут торон дотор заан, бар, анааш гүйлдэнэ.

	— Яагаад өрөөн дотуур гүйлддэггүй юм бэ гэж та нар асуух биз ээ. Тэгвэл тэд чинь цөмөөрөө нэг нэг торон дотор байгаа юм. Ядах нь ээ шинэ жилийн шөнө чөлөөтэй зугаацах сан гэж бодож байгаа даа. Тор бүр бэх түгжээтэй ажээ. Цэнхэр хувцастай гоё хүүхэлдэй байв.

	Пикколетто энэ бүгдийг анзаарсангүй эндээс л яаж гарахаа бодож зогсоно. Тэгээд яндангаар дамжиж гарах арга бодож олов. Яагаад түрүүн бодсонгүй вэ? Нэгэнт л яндангаар дамжиж орж ирсэн юм болохоор буцаад яндангаар гарах нь зүйтэй. Ганц ч хором алдаж болохгүй. Тэгээд яндан өөд авирав. Ура, аврагдах нь. Яндан дотуур шат байна. Авирч эхэлтэл нэг хүн түүний толгой дээр гишгэх ч гэж дээ, бараг л тэр хэвээрээ буугаад ирэв. Пикколетто өвдсөндөө болоод ярвайн шүдээ зуув. Яндан дотуур тайван явж болохгүй нь мэдэгдлээ.

	Яндан хөөлөгчөөс өөр хэн байдаг билээ. Тэгээд бас шинэ жилийн өмнө шүү. Эхлээд тааж чадсангүй.

	Гэвч энэ нь өвлийн өвгөн байлаа. Өвлийн өвгөнийг тун хөнгөхөн гэж батлах гэж бүү оролд. Шуудай дүүрэн тоглоомтой бас малгай, үстэй дээл өмссөн тул хүнд байлгүй яах вэ. Өвлийн өвгөн болгон л хараа муутай биз дээ. Хүний толгойг шатны гишгүүр гэж бодоод гишгэж орхихгүй юу даа. Танд бол таашаагдах уу? үгүй нь мэдээж. Пикколеттод ч нэг л эвгүй байлаа.

	— Стефано сайн байна уу гэж өвлийн өвгөн хөгжилтэйхөн хашхичин, — Өвдөж байна уу, хөөрхий дээ муу жаал минь гэв.

	Пикколетто ууртай нь аргагүй ярвайв. Юу ч ярих юм билээ дээ. Хүүхэд аятай өвдөв үү, хөөрхий дээ муу жаал минь гэнэ шүү. Тэгээд ч Стефано гэдэггүй. Тэгээд ч өвлийн өвгөн ярих зав өгсөнгүй.

	— Чи чинь яахлаараа дан үнс болчхоо вэ. Одоо унтах цаг болсон шүү гэж гайхна.

	— Чиш! Чимээгүй гэж Пикколетто шивнэв.

	Өвлийн өвгөн хашхичин цөмийг нь сэрээчихнэ гэж эмээжээ. Гэвч өвлийн өвгөн сонсохгүй байлаа. Тэрээр тоглоом үзэж гарав.

	— Чи ч муугүй амьдардаг юм байна шүү. Энэ олон тоглоом чинь бөөн мөнгө.

	Хажуудаа түлхүүртэй морь гэнэт харчхаад:

	— Өө, чамд ёстой сайхан бэлэг өгч дээ!

	— Надад биш ээ гэж Пикколеттог хэлтэл:

	— Ямар сайхан юм бэ дээ гэж түлхүүртэй хүүхэлдэйг авч, — Хэн гэдэг юм бэ гэв.

	— Мэдэхгүй юмаа. Би өөрөө энд нэг мэдэхэд л ирчихсэн байх юм гэсэнд

	— Оройн мэнд хүргэе гэж хүүхэлдэй гэнэт хэлээд:

	— Намайг гунхсан сайхан Мария гэдэг. Мөн ч ухаантай хүүхэлдэй шүү дээ. Та нар өлсөж байна уу, юугаар дайлдаг юм билээ дээ гэв.

	— Мөн болж л байна. Стефано чамд ийм гайхамшигтай юм хэн бэлэглээ вэ гэж өвлийн өвгөн дуу алдав.

	Пикколеттог хариулж амжаагүй байтал:

	— Үүнийг чинь Стефано гэдэггүй юмаа гэж хүүхэлдэй зөөлөн дуугаар эелдэгхэн хариулав.

	— Чи чинь тэгээд Стефано биш юм уу гэж өвлийн өвгөн гайхан нүдээ анивчиж байв.

	— Үгүй гээд Пикколетто гурав дахь удаагаа өөрийн үүх түүхээсээ ярих гэсэнд хүүхэлдэй түүнээс өрсөж: 

	Стефано аль эрт унтаад өгсөн. Энэ хүн чинь яндан хөөлөгч шүү дээ гэсэнд ,

	— Яана гэнээ гэж өвлийн өвгөн түүний өөд ширүүхэн харж

	— Чи яагаад түрүүнд хэлсэнгүй вэ? гэхэд

	— Яагаад гэвэл та юм яриулахгүй үгийг нь таслаад байна шүү дээ гэж ухаалаг хүүхэлдэй Пикколеттогийн өмнөөс хэлэв. Тэгээд яндан хөөлөгч руу дөхөж очоод:

	— Чамд би тусалж болох уу? гэв.

	Пикколетто зүрх нь түргэн цохилон, ичингүйрэн толгойгоо дохиход хүүхэлдэй хүрмийг нь аваад цэвэрлэж гарав. Тасалгаа дүүрэн хөө тортог болов. Гэнэт нэг юм тор хийж гунхсан сайхан Мария гартаа сойз барьсан хэвээрээ хөдөлгөөнгүй болчхов. Өвлийн өвгөн товчлуур дарсан юм байжээ.

	— Чи юу хийснээ хараач. Би техник жаал зугаа ойлгодог тулдаа л боллоо. Түүнээс биш хөө тортогт бүтэж үхэх нь байна шүү гэв.

	 Пикколетто өөд тун анхааралтай хараад:

	— Чи яагаад ийм гунигтай болчхов. Толгой чинь өвдөөгүй биз гэсэнд

	— Миний юу. Үгүй байхаа гэж Пикколетто амандаа бувтнав.

	— Чи хол суудаг уу?

	— Ойрхон гээд царай нь улам барайв. Өвлийн өвгөн Пикколеттог том хүн гэдгийг сая л ойлгов.

	— Харамсалтай байна. Тун ч харамсалтай байна гэж амандаа үглээд — Хүсвэл би чиний юу гэснийг чинь биелүүлье, сайн бодоорой. Би өвлийн өвгөн учир бүгдийг чадна шүү гэв.

	Пикколетто өвлийн өвгөн рүү итгэлтэй харж байв. Хэлэх үү, яах вэ. Үгүй ээ. Аягүй бол намайг шоолно байх.

	— Хэлээч дээ. Хүн бүр л юм хүсэж мөрөөддөг шүү дээ гэж өвлийн өвгөн хэлэв.

	— Би... гэснээ Пикколетто дуугүй болов.

	— Зоригтойхон гэж өвлийн өвгөн урам хайрлав.

	— Болъё. Үүнийг хэлэхэд хэцүү байна.

	— Чи яаж мэдэж байгаа юм бэ. Оролдоод үзвэл бүтэх юм биш үү гэсэнд

	— Би, би өндөр болох гэсэн юм гэв.

	— Өндөр болох гэсэн юм уу гэж Пикколетто өөд бараг л аварга амьд загас гуйсан юм шиг хараад: 

	— Үүнийг яаж хийх билээ гэв. Юу яаж хийх гэж. Өвлийн өвгөн гэж догь, юу ч хэлэх вэ дээ. Хэрвээ өөрөө мэдэж байгаа бол яалаа гэж гуйх билээ дээ.

	— Тэгээд болохгүй юм уу гэж Пикколетто шивнэв.

	Өвлийн өвгөн яагаад ч юм бэ сахлаа имэрч байв. Тэр ууртай нь аргагүй тургиж яндан өөд ч харахгүй байв.

	Тэгээд: — Энэ Пикколетто чинь гайхмаар хүн юм. Би чинь ердөө л өвлийн өвгөн шүү дээ. Эмч бүр хүнийг дур зоргоороо өндөр болгож чадахгүй шүү дээ. Витамин л ахиухан идэж байвал боллоо гэж бодно.

	— Ойлгож байна уу? гэж амандаа бувтнана.

	Түүний хүсэлтийг биелүүлэхэд өвлийн өвгөний хүч хүрэхгүй юм даа гэж Пикколетто ойлгож байв.

	— Чи магадгүй өөр юм хүсэж болно шүү. Заавал тоглоом биш. Чи чинь том хүн. Тэдэнд юм бэлэглэхийг зөвшөөрдөггүй юм. Хэрвээ би чамд тусалж чаддаг сан бол тусална.

	Пикколетто энэ насандаа ийм үг сонсож байсангүй.

	Өвлийн өвгөн түүнд хамгийн түрүүнд туслах гэж үү. Яагаад түрүүнд гэж. Хүүхэлдэй Мария яалаа. Тэр өөрөө ирж хувцасны нь хөө тортгийг арилгаа биз дээ. Өөрийнхөө гоё хувцсыг ч муухай болгохоос айгаагүй шүү дээ. Мариягийн хувьд намхан нуруутай, заваандуухан яндан хөөлөгч өндөр цэвэрхэн хүмүүсээс ялгаагүй байжээ..

	— Надад тоглоом бэлэглэ.

	Өвлийн өвгөн баяртайгаар инээмсэглэн:

	— Арвыг ч болов ав. Дуртайгаа ав л даа.

	— Надад гунхсан сайхан Марияг бэлэглэчих.

	— Хэнийг гэнэ ээ? гэж өвлийн өвгөн гайхав.

	Ихэнх хөгшчүүлтэй адил өвлийн өвгөн бас л хүний нэрийг дороо л мартчих юм.

	— Гунхсан сайхан Марияг гэд Пикколетто гартаа сойз бариад зогсож байгаа хүүхэлдэйг заав.

	— Үүнийг үү? гэж өвлийн өвгөн царай нь барайснаа: — Энэ чинь миний хүүхэлдэй биш. Заавал үүнийг гэж үү, байз, байз гээд шуудайгаа аваад тонгойлгон сэгсрэхэд бөөн тоглоом асгарав.

	— Энд тун адилхан ч бий. Энэ байна. Энэ чинь сайхан Мариягаас ч том. Үс нь ч гоё, ав ав гэсэнд Пикколетто толгойгоо сэгсрэв.

	— Чи өөрөө сайн бод. Би хүний юмыг, авч чамд бэлэглэж болохгүй биз дээ.

	Гэвч Пикколетто ер сонсох дургүй байв. «Өндөр болж болохгүй. Гунхсан Марияг гэртээ аваачиж болохгүй».

	Пикколеттогийн нүдэнд нулимс цийлэлзэв. Яндан хөөлөгч яндан дотуур авирав. Тэр сүүлчийн удаа тасалгааг эргэн тойрон харлаа. Яндан дотроос харахад тэнгэрт жижиг, том одод гялалзаж байв. 

	— Өвлийн өвгө˗өн, баяртай гэж аяархан хэлэв. Хөөрхий өвлийн өвгөн зовсондоо болоод аяархан ханиаж байв.

	— Явлаа юу. Би хэчнээн ч хүн амьтанд баяр баясгалан авчрав даа. Чамд л чадсангүй. Хөгширч байгаа юм болов уу даа гэсэнд:

	— Үгүй, би өөрөө буруутай. Бүтэхгүй юм болгоныг хүсээд...

	— Тийм ээ, ямар нэг хүүхэлдэйн төлөө ингэтлээ гуних хэрэг байна уу даа. Энэ тугалган цэргүүд юугаараа муу гэж авах уу. Пикколетто юу ч хэлэлгүй яндан дотуур авирч эхлэв.

	— Хүлээгээч, би чамд хийн буу бэлэглэе. Индианчуудын хувцас. Пикколетто яндан дотуур авирсаар л...

	— Үгүй мөн. Заавал энэ хүүхэлдэйг шүү. Насанд хүрсэн хүн хүүхэлдэйгээр яах ч юм билээ гэж өвлийн өвгөн ууртай нь аргагүй үглэж байв.

	Персино муур найзыгаа харангуут ногоон нүдээ нээв.

	— Чи хаачаад ирэв ээ хэмээн хүрчигнэхэд Пикколетто дуугарсангүй.

	— Мөн ч хүйтэн байх чинь вэ гэж муур улам чанга хэлэв.

	Ахиад л дуугарсангүй. Муур ногоон нүдээ аньж, улаанаа нээв. Тэр сандарсан үедээ ингэдэг байлаа.

	Юу болов оо. Пикколетто яагаад царай алдчихав. Нэг бодох юм гарч дээ. 

	Гэвч удаан бодох хэрэг гарсангүй.

	— Хүүхэлдэйн дуу ямар вэ гэж гэнэт Пикколетто асуув.

	Персино муур хоёр нүдээ зэрэг түүн өөд гайхан харав. 

	Марияг хэчнээн сайхан сэтгэлтэй гээч! Миний хувцсыг цэвэрлэж өгөөд гэж өөрөө өөртөө ярив.

	Дотор нь баадуу байгаа нь надад ямар хамаатай юм бэ. Гол нь миний төлөө санаа тавьж, намайг халамжиллаа. Би орой бүр түлхүүрдээд л. Цаг ч гэсэн түлхүүрдэхгүй бол өглөө нь зогсож орхино. Тэр чинь яг л цаг шиг юмаа даа гэсэнд 

	— Хэн, юуны чинь цаг вэ гэж муур, гайхав. 

	— Зүгээр. Би гунхсан Мария гэдэг хүүхэлдэй харлаа. Ямар сайхан хоолойтой гэж санана. Хэчнээн халамжтай гээч. Гэвч тэр минийх биш. Стефаногийнх.

	— Хэн гэнэ ээ? гэж муур дахин асуув.

	Пикколетто өөртэйгөө л чанга ярьж байсан учир юу ч дуулахгүй байв.

	— Ямар учраас шинэ жил болдог юм бэ. Чамд тугалган цэрэг бэлэглэх гэж үү. Түүгээр ч яах юм бэ! Өндөр болох гээд болохгүй юм.

	Шинэ жилийн энэ сайхан үдэш Пикколетто л ганцаардан уйтгарлаж байгааг муур ойлгов.

	— Энд чийгтэй байна. Харих уу даа гэсэнд

	— Хаашаа гэнээ гэж Пикколетто асуув.

	— Орой болжээ. Гэртээ харъя л даа.

	Хоёрдугаар давхрын нөгөө хүйтэн, хоосон тасалгаанд уу. Стефаногийн унтлагын гоё өрөөтэй зүйрлэх юм гэж үү? За яая гэх вэ! Харихаас даа.

	Тэд шатаар болгоомжтой бууж эхлэв. Пикколетто түрүүлэн, араас нь Персино муур дагаж явна.

	— Би өнөөдөр баян жаал харлаа. Тэр унтаж байх юм. Гайхмаар хачин хүмүүс тааралдах юм даа бас.

	Тэгээд шинэ жилийн шөнө шүү. Тэгвэл баян байхын хэрэг юу байна.

	— Зөөлөн оронд унтаж байх гэж л тэр дээ хэмээн муур хариулав.

	Гэвч Пикколетто түүнийг сонсохгүй өөрийнхөөрөө л бодсоор байв. 

	— Би хэзээ ч тийм сайхан хүүхэлдэйтэй болохгүй. Стефано тоглоод ханавал хүүхэлдэйгээ хаяна шүү дээ. Ер нь хүүхэлдэй ямар хэрэгтэй юм. Хувцсыг нь хөө тортгоос цэвэрлэж байх гэж үү. Тэр чинь баячуудтай адил ажил хийхгүй. Тэгэхлээр хувцас нь ч муухай ч болохгүй. Эрэгтэй хүүхэд хэзээ ч хүүхэлдэйгээр тоглож байлаа. Тэгснээ Пикколетто яаран:

	— Түргэлээрэй. Персино хурдлаарай. Тэр хүүхэлдэйгээ гаргаад ч хаячихсан юм билүү гээд дөрвөн гишгүүр алгасан харайв. Персино муур учиргүй айчихсан, араас нь дагана. Унахдаа толгойгоо юманд цохичихсон юм болов уу гэж бодно. Тэднийг гудамжинд гартал, гадаа хэн ч алга байв. Пикколетто баян жаалын цонхны доор очиж хүлээв. Цонх нь харанхуй. Стефано унтаж байлаа.

	Пикколетто одоо чухам хаашаа явах юу хийхээ ч мэдэхгүй зогсоно. Персино тэр хоёр харанхуй гудамжинд хоёулхнаа харагдана. Яндан хөөлөгч хүү гялалзан харагдах үзмэрийн том цонхон доторх даавууны өөдсөөр хийсэн туулай шиг нэг л уйтгартай таатай биш аж.

	Пикколетто яах ч учраа олохгүй болчхов. Гэртээ л харихаас. Хоёрдугаар давхарт гарч хаалганы бариулаас атган:

	— Яасан ч уйтгартай шинэ жил вэ гэж бодов.

	— Шинэ жилийн мэнд хүргэе гэж хаалганы цаанаас дуугарав. Гунхсан сайхан Мариягийн дуу байна. Эсвэл тэгж санагдав уу. Үгүй. Яг мөн байв. Тэр хүүхэлдэй биш гоё хувцастай, цагаахан үстэй бүсгүй болчихсон зогсож байв. Тэр Пикколетто өөд харан инээмсэглэж байв. Тасалгааны голд гоё чимсэн гацуур байв.

	— Орооч дээ гэж Мария их л уриалагханаар хэлэв.

	Персино муур урилга ч гэлгүй дуугүйхэн орж явчхав. Араас нь Пикколетто ч босго алхав.

	Хоёрдугаар давхрын хаалга хаагдмагц өвлийн өвгөн шуудайтай бэлгээ мөрөндөө тохоод хөгжилтэйхөн инээмсэглэн алхлав. Энэ хотын нэг хүнд ч гэсэн шинэ жилийн шөнө ийнхүү аз жаргал авчрав. Тэгээгүй бол модны агуулахын манаач болох гэж бодож байжээ.

	Та нар өвлийн өвгөн яаж явдгийг харсан уу. Үгүй юу. Би нэг удаа харсан юм. Тэр шог дуу аялчихсан дээр доор гишгэлэн сахалдаа бүдрэн явдаг юм билээ. 

	 гудамжаар шуудайтайгаа чирчихсэн яваагаа анзааралгүй мөхөөлдөс амаараа нэг үмхэж бувганана. Мөхөөлдөс хараад нүдээ унагачих дөхсөн жаахан хүү шиг гэж өвлийн өвгөнийг та нар зэмлэх биз ээ. Гэхдээ өөрийг нь хэн ч хараагүй гэж бодсон юм билээ.

	— Томоогүй жаахан өвгөн минь шинэ жилийн мэнд хүргэе гэж араас нь аяархан хэлснийг минь сонсоогүй л явсан даа.



	




	Жанни Родари

	 

	ТАТЪЯ˗ТАТЪЯ

	 

	Энэ ертөнцийн хамгийн том манжингийн тухай та нар сонсохыг хүсэж байна уу. Тэгвэл сонс л доо. 

	Эрт урьд цагт нэгэн тариачин манжин тарьжээ. Манжингаа шороогоор манаад, услаад л байж. Намар нь манжингаа ухаж гаргахаар иржээ. Тарьсан манжин нь хамгаас өндөр ургасан байлаа. Татаад, татаад газраас сугалж чадсангүй гэнэ. Жаахан амарч байгаад татаад байсан чинь газраас төө ч сугарсангүй. Тэгэхлээр нь туслалцуулахаар эхнэрээ дууджээ. Эхнэр Жузеппина нь

	— Ореста, юу гээ вэ? гэсэнд

	— Манжингаа татаад дийлдэггүй ээ. Чи өөрөө ирээд үзээч. Жузеппина нь хүрч ирээд манжингаа харангуут

	— Үгүй ээ мөн, яасан сайхан ургаа вэ гэж дуу алдаж гэнэ.

	— Би манжингаасаа, чи миний цамцнаас татаарай гэж тариачин эхнэртээ хэлээд, за аль вэ, нэ˗эг, хоёр... 

	— Би чиний бүсэлхийнээс чинь татъя. Тэгэхгүй бол цамц чинь урагдах нь гэж эхнэрээ хэлэхэд:

	— Тэг, тэг. Нэг, хоёр... татаарай, золигийн манжин чинь дийлддэггүй шүү. Хүүгээ дууд гэв.

	— Ромео, Ромео гэж эхнэр нь хашхирав.

	— Юу болов оо, ээж ээ. 

	— Хүү минь гүйгээд ир.

	— Би даалгавраа хийгээгүй байна.

	— Дараа нь хийчих. Бидэнд чиний туслалцаа хэрэг болоод байна. Манжингаа татаад татаад дийлэхгүй байна. Ойлгов уу. 

	Ромео хүү нь гүйгээд ирэв.

	— За ингэхлээр би аавын чинь бүсэлхийнээс татна.

	Чи миний мөрнөөс тат ойлгов уу гэж ээж нь хэлэв.

	— Ойлголоо, ээж ээ гэв.

	Тариачин эр алгаа нулимаад:

	— Бэлэн үү. За нэг, хоёр, татаарай, татаач дээ. Яагаад ч нэмэргүй нь ээ гэхэд:

	— Энэ ертөнцийн хамгийн том манжин юм чинь аргагүй шүү дээ гэж эхнэр нь дуу алдав. 

	— Өвөөг дуудах уу гэж хүүг хэлсэнд:

	— Дууд, дууд. Би бүр хамаг хүчээ барчихлаа гэж Ореста хэлэв.

	— Өвөө, өвөө наашаа ирээрэй. Түргэлээрэй гэж Ромео хашхирна.

	— Би ч яарч л байна. Ромео би чиний насан дээр гүйдэг. байлаа. Харин одоо даан ч чадахгүй нь ээ. За тэгээд юу болчхов доо гэсэнд:

	— Манай ногооны газар энэ ертөнцийн хамгийн том манжин ургасан байна. Бид гурвуулаа татаад, татаад дийлдэггүй ээ гэж ач нь тайлбарлав.

	— Одоохон одоохон, жаахан хүлээгээрэй.

	— Та юу хийгээд байгаа юм бэ гэж Ромео гайхав.

	— Гаансаа газар тавиад орхиё. Хоёр ажил зэрэг хийж болдоггүй гэсэн. Тамхиа татах, эсвэл манжин зулгаах хоёрын нэгийг л хийнэ биз дээ? гэсэнд

	— За бэлэн үү гэж Ореста асуугаад нэг, хоёр татаарай, татаач дээ, татаач гэж хашхирав.

	— Туслаарай, туслаарай!

	— Юу болов оо, өвөө?

	— Харахгүй байна уу. Би халтираад унаж орхилоо. Тэгээд бүр халуун гаанс дээрээ шүү. Өмдөө арай л түлчихсэнгүй гэхэд

	— Зайлуул даа, иймэрхүү маягаар явбал ажил бүтэхгүй гэснээ Ореста:

	— Ромео, хөршийнх рүү гүйж Андреа ахыгаа туслаач гэж хэл.

	— Би эхнэрийг нь, хүүг нь ч бас дуудъя гэж Ромео хэлэв.

	— Аль вэ, бүгдийг нь дууд гэж Ореста дэмжээд бидний тухай сонинд гаргана даа гэв.

	Хөршийнхөн нь ирээд бүгдээрээ нийлж татаад, татаад манжингаа сугалж чадсангүй. Энэ үед гайхмаар том манжингийн тухай тосгоноороо аль хэдийнээ мэдсэн байлаа. Орестын ногооны хашаанд бөөн хүн цугларав.

	— Энэ лав манжин биш халим загас байхаа гэж нэг тариачин хэлэв.

	— Мөн бодож олов оо. Халим чинь далайд байдаг шүү дээ гэж нөгөө нь ичээж орхив.

	Цөмөөрөө ч биш шүү. Би яармаг дээр нэгэн том халим харсан гээд нөгөө тариачин бууж өгсөнгүй.

	— Би ном дотор халим харсан гэж өөр нэг тариачин хэлэв.

	— Жероламо, чи бол их чадалтай хүн. Орестад туслаач гэж гурав дахь тариачин хэлэв.

	— Би манжинд дургүй. Лууван бол ч яах вэ гэж нөгөө нь хэлээд тусалж харин болох юм гэв.

	Тариачид хамтран хамаг хүчээ гарган татаад л байв.

	Гэтэл тар няр хийх чимээ гарч бүгдээрээ газар унаж гэнэ. Манжингаа ч нэг юм сугалав. Гэтэл нь нь манжин биш хулуу байв. Түүн дээр долоон гуталчин одой хүн суугаад гутлын тах хадаж байв. Тэд:

	— Та нар чинь юу хийж орхив. Манай гутал засварын байрыг золтой л нурааж орхисонгүй. Биднийг ажилгүй болгох гээ юу. Манай хулууг буцаагаад бул гэж ууртай нь аргагүй хашхиралдав. Тариачид ухаан алдалтлаа айж тал тал тийш зугтаав. Ганцхан Жавони өвөө үлдээд:

	— Та нарт чинь чүдэнз байхгүй биз дээ. Тамхи маань унтарчихлаа гэв.

	Одой хүмүүс чүдэнз олж, өвөө ч тамхиа татаад тэдний аж амьдралыг асууж сонирхов. Гуталчин одой хүмүүс өвөөд таашаагдсан учир

	— Би та нартай хамт нэг сар л амьдрах юм сан. Танай хулууг тордож ургуулъя гэв.

	Үүнийг Ромео сонсоод:

	— Өвөө би таныг орхиод явахгүй. Би одой хүмүүстэй хамт байна гэв.

	Үүнийг ээж нь шатан дээрээс сонсоод: 

	— Ромео би чамайг ганцаарыг чинь явуулахгүй. Надад ч гэсэн тэндээ ажил олоорой гэв. Ореста үүнийг сонсоод үүдэн дээрээсээ,

	— Жузеппина минь, чи намайг орхих нь уу даа одоо. Би та нартайгаа хамт! гэв.

	Үүнийг сонсоод одой хүмүүс уурлаж алхаараа хулуугаа учиргүй нүдэж гарав. Нүд ирмэхийн зуур тэд газар доогуур алга болсон юм гэдэг.



	




	Жанни Родари

	 

	ИД ШИДТЭН ЖИРО

	 

	Эрт урьд цагт Жиро нэртэй нэгэн ид шидтэн ядуухан амьдарч байжээ. Ид шидтэн атлаа ядуу гэнэ, гайхмаар биз. Үнэндээ Жиро гарцаагүй шидтэн мөн хэр нь хэн ч түүнээс тусламж авахаар ирж өргөл барьц болдоггүй учир ядуухан амьдарч байжээ.

	— Би үнэхээр хэнд ч хэрэггүй юм гэж үү. Дээр үед ямар байлаа даа. Өдөр бүр л өдий төдий хүн, зарим нь зөвлөгөө авна, нөгөө хэсэг нь тусламж энэ тэр гээд л ирдэг байлаа. Би ч онгирох юмгүй, олон төрлийн ид шидийн тарни мэдэх гэж яана. Ер нь ертөнцөөр хэрэн тэнүүчилж юу болж байгааг мэдье. Магадгүй арай илүү ид шидтэй илбэчин гараад ирсэн ч юм билүү гэж тэр гуниглан бодов.

	Жиро хүүдий дотроо шидэт савх, гайхамшигт тарнийн ном, анагаах чадалтай нунтгаа хийж аваад явжээ. Явсаар байгаад оройхон тийш хоёр давхар байшин байхыг олж харжээ. Хүрч очоод хаалгыг нь тогштол:

	— Хэн бэ гэж эмэгтэй хүний дуу гарав.

	— Найз нар, эрхэм ноёд чинь байна гэсэнд

	— Тэгвэл орогтун. Би хот орон газраас алс суудаг учир найз нөхөд маань хааяа л ирэх юм. Суугтун. Би танд яаж тус болох вэ. Яриач гэв.

	— Надад уу. Танд баярлалаа. Надад ямар ч тусламж хэрэггүй. Харин танд өөрт чинь хэрэг болох байх. Намайг Жиро гэдэг. Би ид шидтэй хүн гэв.

	— Та чинь ид шидтэй хүн гэнээ. Ямар сайн юм бэ гэж хатагтайг дуу алдахад:

	— Тийм ээ би ид шидтэй хүн гэж Жиро батлаад, — Хатагтай та энэ нарийн савх харж байна уу. Энэ чинь шидтэй юм. Би ид шидтэй хоёр үг хэлэнгүүт танай гэрт одод ярайна гэхэд:

	— Ээ харлаа. Би яагаад мартаж орхив оо гэснээ хатагтай гэнэт нэг юм санаад унтраалгыг нь эргүүлээдэх, тэр буланд байгаа. «Аль вэ би өөрөө. Би залуу үеэ санан бодоод гадаа харанхуй болсныг ч анзаарсангүй. Уучлаарай оддын тухай та юу гэж ярив аа. 

	Шидтэн Жиро сэтгэл нь сүрхий хөдөлсөн учир үг ч хэлж чадахгүй байв. Гэрэлтэж байгаа чийдэнг хараад амаа ангайн гайхна.

	— Хатагтай та энэ гайхамшигт зүйлийг яаж бүтээв ээ гэж арай чүү хэлэв.

	— Юуны чинь гайхамшиг. Тун амархан унтраалга эргүүлээд л боллоо шүү дээ. Эрт цагт хүмүүс цахилгаан гэрэлгүй яаж амьдарч байв аа гэж ярина.

	Миний өрсөлдөгчийг «цахилгаан» гэдэг байлаа. Бодвоос залуу агаад хүч чадлаар ч илүү юм байна гэж Жиро бодов.

	Тэгснээ гэнэт зориг гарган:

	— Хатагтай, би ид шидтэй болохоор мөн л гайхамшгийг бүтээж чадна. Та харж бай. Би хундаганд энэ нунтгаас гурван чимхийг хийхэд л та алс хол суугаа тэр хүнийхээ дуу хоолойг сонсох болно доо гэв.

	— Үгүй ээ мөн! гэж хатагтай дахин дуу алдаад, би нэгэн засварчин хүнд утасдах ёстой байсан юм. Одоохон яриад орхиё. Юун удаан ярих вэ, дээ? гэсэнд

	— Байна уу, та засварчин мөн үү. Би таныг арай гэж оллоо. Та маргааш өглөө ирнэ биз. Манайх ус алдаад байна. Үдээс өмнө ирэхийг бодоорой гэж хатагтай ярив.

	Ид шидтэн Жиро сэтгэл нь хөдөлж ээрч ээрч:

	— Хат˗аг˗тай, сая Тэ˗тэ˗гээд хэнтэй˗гээ ярь˗чи˗хав аа? гэсэнд

	Засварчинтай, та өөрөө сонсоогүй гэж үү? Хүмүүс урьд нь харилцах утасгүй яаж болоод байсан юм бол оо? гэхэд

	— За, хатагтай та алсад суугаа нөгөө хүнээ хармаар байна уу? Тэгье л гэхэд чинь тэр хүн чинь энэ өрөөнд ороод ирнэ. Надад ид шидтэй бас өөр нунтаг ч бий.

	— Өө, би яасан мартамхай болоо вэ гэж хатагтай үгийг нь таслан: 

	— Зурагтаа асаахаа мартаж орхижээ. Өнөөдөр хоёрдугаар хөтөлбөрөөр цомын төлөө тэмцээн үзүүлэх юм. Манай хүү Бруно уулын алдартай цаначин хүн. Арай хоцроогүй байгаа. Ямар аз вэ, хараач хараач. Түрүүлсэнд нь баяр хүргэж байна. Та байгаагүй бол би нэвтрүүлэг үзэхгүй байлаа шүү. Та чинь ёстой л ид шидтэй хүн юмаа!

	— Тийм ээ, хатагтай минь. Намайг Жиро гэдэг. Манайхан удмаараа ид шидтэй улс байгаа юм даа гэж гэнэ.

	Гэтэл хатагтай түүний үгийг сонсолгүй:

	— Хүмүүс урьд нь зурагтгүй яаж болж байсан юм бол оо! гээд дуу алдав.

	Ядуу Жиро энэ амаргүй үгээ давтан хэлнэ үү гэж хатагтайгаас хүслээ. Жиро ч бүр сэтгэлээр унаж л дээ «Дахиад нэг аюултай өрсөлдөгч гараад ирлээ, миний ажил бага болоод байгаагийн учрыг одоо л нэг ойлголоо. Нэг амиар юун олон ид шидтэн гарчхав аа, эдэнтэй чинь яаж үзэх юм бэ!»

	Гэвч Жиро бууж өгөхгүй гэж хатуу шийдсэнээ:

	— Хатагтай минь, цахилгаан, утсан харилцаа, зурагт гэсэн ид шидтэн хүндэт нөхдөөсөө арай илүү л үйлчилж чадна гэж найдах юм даа. Хараач, энэ бол шившлэг хийх тарни, харин тэр нь шидэт саваа, энэ нь ид шидтэй нунтаг...

	Шидтэн Жиро энэ өдөр улаан мөнгөний орлого оруулаагүйг та нар мэдэж байгаа. Залуу зандан насандаа хэрэн тэнэж явсан тэр үетэй нь зүйрлэвэл эх дэлхий мөн ч их өөрчлөгдөж дээ, гэхдээ Жиро зөрүүд мөртөө цэцэн цэлмэг шидтэй байсан.

	Цахилгаан, утсан харилцаа, зурагт хүн болгонд байдаггүйг удсан ч үгүй ойлгожээ.

	Ид шидийн энэ нээлтийг ядуучууд нь олсон өчүүхэн хэдээсээ худалдаад авчих чадалгүй тийм гүрэн улс бас олон байдаг байна.

	«Тэр оронд очдог юм билүү гэж Жиро бодсоноо, сайхан санаатай, хөгшин шидтэнүүдэд ажил ч олдчихно. Сохор улаан зоосгүй яваа тэдэнд шидэт саваа минь тус болох нь дамжиггүй дээ».



	




	Жанни Родари

	 

	РОНАЛЬДОД ТОХИОЛДСОН АДАЛ ЯВДАЛ

	 

	Жаал хүү Рональдо хашаа дотуураа дугуйгаараа давхиж яваад уначихжээ. Тэгээд духан дээрээ томоо гэгчийн булдруутай гэртээ орж гэнэ.

	— Рональдо хүү минь, хааччих аа вэ чи гэж нагац эгч нь асуужээ.

	— Эгч минь ээ, юу ч болоогүй. Би дугуйнаасаа унасан юм.

	— Бурхан минь, ямар аймаар юм гэсэнд:

	— Намайг яаж ойчсоныг та хараагүй юм чинь.

	— Тэгээд л би айгаад байгаа юм.

	— За яах вэ. Дараа би дугуйнаас унахаасаа өмнө таныг дуудаж байя гэж Рональдо хэлжээ.

	— Яасан хачин юм хэлнэ вэ. Чи яагаад дугуйгаа гэрт оруулаад ирэв гэхэд нь:

	— Гэрт үү. Би дугуйгаа орцод л орхидог шүү дээ.

	— Тэгвэл энэ хэний дугуй вэ?

	Рональдо эргээд хартал гал тогооны өрөөний хана түшүүлээд ягаан өнгөтэй шинэхэн дугуй тавьсан байв.

	— Эгч ээ энэ миний дугуй биш ээ. Миний дугуй ногоон өнгөтэй шүү дээ.

	— Тийм ээ, чиний дугуй ногоон өнгөтэй. Дугуй өөрөө яваад гал тогооны өрөөнд ороод ирэхгүй шүү дээ гэж Розалия эгч нь хэлэв.

	— Хий үзэгдэл туслаад дугуй өөрөө ороод ч ирсэн юм бил үү гэж Рональдо тоглоом тохуу хийв.

	— Хүү минь хий үзэгдэл гэж дахин бүү хэл. Энэ чинь сайн л юм биш шүү!

	— Энэ дугуй чинь сайхан ягаан өнгөтэй юм гэж Рональдо гайхан хэлэв.

	— Ээ мөн гэж эгч нь дуу алдахад:

	— Эгч минь юу болов оо? хэмээн Рональдо гайхан асуухад

	— Хараач, ахиад нэг дугуй!

	— Нээрэн гоё л дугуй байна.

	Эгч нь гайхахдаа гараа алдлан:

	— Үгүй ээ, мөн энэ олон дугуй хаанаас гараад ирэв ээ? гэсэнд:

	— Мэдэхгүй юмаа, унтлагын өрөөнд бас нэг дугуй бий болчихлоо. Одоо гурван дугуйтай болчихлоо. Эгч ээ та хар л даа. Ингээд байвал гэрээрээ дүүрэн дугуйтай болчихно доо!

	Эгч нь цөхрөнгөө барсан аятай дуу алдав.

	Рональдыг «дугуйнууд» гэж хэлж амжаагүй байтал гурав биш хорин дугуйтай болчихсон байлаа. Зөвхөн угаагуурын өрөөнд л арван хоёр дугуй байна гэж эгч нь тоолов.

	— Рональд минь, одоо болсон! Би чамайг гуйя. Одоо болно, болно гээд эгч нь санаа алдаж байв.

	— Юуны чинь боллоо! гэж. Би ямар хийгээд байгаа биш. Би гурван дугуйт хийж чаддаггүй ээ. Ширээ өөд цоо шинэ гурван дугуйт дийд дийд гээд авирч байв. Ширээний ирмэгт тулаад зогссон хэр нь бариул дээрх хонх нь дийд, дийд гэж дуугарсаар л байв.

	— Хүү минь чамайг гуйя. Больж үзээч дээ!

	— Эгч минь дээ, миний буруу гэж юу байна аа?

	— Чи ч буруутай биш л дээ. Гэхдээ «дугуй», «гурван дугуйт» гэж ахиад бүү хэлээч. Хүү минь учиртайхан байж үз гэхэд:

	Рональдо инээд алдан: 

	— За тэгье, тэгье. Тэгтэл резин гутал, сэрүүлэгтэй цагны тухай яръя. Болсон шийгуаны тухай бол бүр ч сайхнаа, шахмал бурам ч бас амттай даа гэсэнд эгч нь бүр муурч унав.

	Бүх л өрөө нь сэрүүлэгтэй цаг, резин гутал, амтат шийгуа, шахмал бурам гэнэт дүүрсэн байв. Рональдо хүү ид шидтэн болсон юм шиг эд агуурс энд тэндээс гарч ирээд байв.

	— Эгч ээ, эгч ээ гэж хашхирахад: 

	— Юу болов оо гэж дөнгөж сая ухаан орсон эгч нь эргэн тойрноо айсан янзтай харж хэлэв.

	— Рональдо хүү минь, чи томоотой, чимээгүйхэн суугаад өгөөч. Би эмчийн хойноос яваад ирье. Де Феномени гуай ирээд бүх учрыг нь олно биз гэв.

	Профессор маань аль эрт тэтгэвэрт гарсан бөгөөд тэдний өөдөөс харсан хашаанд ажээ. Эгч нь ханиад хүрэх, нүдэнд нь өвдөг гарах тоолон профессорыг урин залж үзүүлдэг байлаа. татгалзах ер үгүй шүү.

	— За, Рональдо, оройн мэнд. Юу болсноо яриарай гэж профессорыг хэлэхэд:

	— Ноён профессор минь сайн байна уу. Би юу ч ойлгохгүй байна. Манай гэрт нэг хий... бий болчихлоо гэнгүүт эгч нь Рональдын амыг гараараа аяархан таглаж орхив. Тэгснээ:

	— Рональдо минь хий үзэгдэл гэсэн энэ айхавтар үгийг дахин бүү хэл. Өөр юу ч гэж болно. Ганцхан энэ үгийг л бүү хэл гэхээр нь:

	— Тэгвэл ноёнтон минь чухам юу болоод байгааг хэлж өгөөч. Би юу ч ойлгохгүй байна.

	— Ойлгож цөхөөд байх юм алга. Рональдо дугуйнаасаа унаад толгойгоороо газар мөргөсөн. Хүүг ямар нэг үг хэлэхээр тэр нь дороо биелээд, хэлсэн юм болгон нь бий болчихдог боллоо гэсэнд;

	— Одоо бүр юу ч ойлгохоо болилоо гэж профессорыг хэлэхэд:

	— Профессор оо, та хар л даа. Би одоо муур гэж хэлье. Хэлж дуусангуут л пийшингийн хажуугийн ширээн дээр муур зогсож байв.

	— Хм, хм гэж профессор бувтнаад одоо надад бүх юмс ойлгомжтой боллоо гэв.

	— Профессор минь бөөн гай. Ээж аав хоёр нь ажил эрхээр алс хол явсан. Гэтэл тэр хойгуур нь ингээд өвдчихдөг байгаа гэж эгчийг нь халаглахад:

	— Юуны чинь өвчин гэж! Хэрэв өвчин юм бол таатай л өвчин байна даа. Тэгээд мөхөөлдөс идмээр санагдвал... хэлж дуусаагүй байтал ширээн дээр нь шилэн аягатай мөхөөлдөс бий болчхов.

	— Гайхмаар юм. Юугаар идэх вэ. Халбага хаана байна гэж профессорыг хэлэхэд:

	— Халбага, ахиад хоёр мөхөөлдөс профессор эгч хоёрт. Эгч ээ та ямар мөхөөлдөс идэх вэ гэхэд нь Розалия эгч нь юу ч хэлж чадалгүй дахин муурч унав.

	Рональдо мөхөөлдсөө идэж дуусаад уруулаа долоон:

	— Ахиад мөхөөлдөс гэж их л хурдан хэлсэн учир болор аягатай мөхөөлдөс тэрхэн зуур духыг нь ирж цохив. Дугуйнаас унахдаа газар мөргөн товойж хавдсан хэсгийг яг онож гэнэ. Хэдийгээр чанга цохиогүй хэр нь тэрхэн үедээ л өвдөж байв.

	Түүнээс хойш хэчнээн хашхирч тушаасан ч өрөөнд нь юу ч орж ирэхээ больчихсон юм гэдэг.



	




	Жанни Родари

	 

	СОГОГТОЙ ХҮҮ ТИНО

	 

	Эрт цагт Неро гэдэг нэртэй нэгэн нягтлан бодогч байж гэнэ. банканд ажиллана. Эхнэрийг нь Роза гэдэг. Зургаахан сартай хүүтэй учир Роза хаана ч ажил хийдэггүй, гэрийнхээ ажилтай зууралдана. Ээж, аав нь хүүдээ Жованни˗Баттиста гэдэг урт сайхан нэр хайрласан хэр нь гэртээ бол зүгээр л Тино гэж өхөөрдөн дуудна. Тино хүү ухаалаг том нүдтэй, эрүүл чийрэг,  хөгжилтэй хүү байлаа. Хоёр нас хүртлээ салхин цэцэг, гахайн хавдар гээд ер нь ямар ч өвчнөөр өвчилж байсангүй. Гэтэл гурван нас хүрсэн хойноо ийм нэг явдал тохиолджээ.

	Нэгэн удаа хатагтай Роза идэж уух юм авахаар дэлгүүрт явжээ. Дэлгүүрээс ирээд хүүгээ хивсэн дээр сууж, резин  морио илээд уйтгарлан сууж байхыг харжээ. Айсандаа болоод Розагийн зүрх зогсчих шахав. Тино хүү нь бүр жижигхэн болчихсон юм шиг санагдав.

	Ээж нь гүйж очоод хүүгээ элгэндээ тэврэн автал... Тино хүү нь ганц сантиметр ч бага болоогүй байв. Хүүгийн уйтгар арчсан юм шиг гэнэт алга болж резин морио гуядан давхиж гарав.

	Маргааш нь аав, ээж хоёр нь Тиног гуанзанд ганцаарыг нь түр орхиод эргэж ирэнгүүт нэгэн зэрэг дуу алдан:

	— Тино!

	— Тино хэмээн сандран дуу нийлүүлэн хашхирав. 

	Жаал хүү тэднийг харан инээмсэглэхэд аав, ээж хоёр нь санаа алдан:      

	— Үгүй ээ, би мөн их айв аа!

	— Би бүр илүү гэж Неро нэмж хэлэв.

	— Надад бүр жаахан болчихсон юм шиг санагдлаа.

	— Надад бол ч резин мориноосоо ч бага болсон юм шиг санагдсан шүү гэж нөхөр нь батлан хэлжээ.

	— Энэ тэгээд юу болж таарах нь вэ?

	— Хачин юм даа бас. Бид хоёр хоёулаа шүү.

	— Энэ чинь юу болоод л байна даа! анхны удаа биш шүү. Нэгэн удаа намайг захаас ирэхэд Тино маань бүр жижигхэн болчихсон байсан шүү гэв.

	Гэвч тэдэнд тэгж л харагдсан юм болов уу гэж бодоцгоожээ.

	Гэвч маргааш өглөө нь мөн л тэдэнд тэгж харагджээ. Тэгээд аав, ээж нь Тиног эмчид үзүүлэхээр болж гэнэ. Эмч Тиногийн даралтыг үзэж, жиглэж үзээд,

	— Үнэхээр эрүүл саруул хүүхэд юм даа. Бөх чийрэг, мариатай. Ёстой нэг номоороо өсөж яваа хүүхэд байна гэсэнд:

	— Эмч минь тэгвэл яасан болж таарах нь вэ?

	— Харин ээ. Гурвуулаа одоо өрөөнөөс гараад юу болохыг нь харцгаая гэв.

	Тэд гадагш гарч, хаалгаа хаагаад чагнавал Тино хүү хөдлөх ч үгүй, уйлах ч үгүй байв.

	Тэд хаалгаа гэнэт нээгээд харцгаавал Тино бүр жижигхэн болчихсон байв. Аав, ээжээ дөнгөж л харангуут Тино хүү хэвийн байдалдаа орчхов.

	— Бүх юм ойлгомжтой. Энэ бол өвчин биш, харин нэг л согогтой юм. Ийм явдал тун ховор тохиолдоно. Ийм согогтой хүүхэд зуун жилийн өмнө Америкт нэг удаа гарсан юм гэв.

	— Тэгвэл юу нь шүглэчихээрээ энэ вэ? гэж Неро дуу алдав.

	— Тэгээд энэ их хэцүү биз дээ гэж Роза сэтгэл түгшин асуув.

	— Үгүй, тийм ч их хэцүү биш шүү гэж эмч амандаа бувтнав.

	— Тийм ч их хэцүү биш гэдэг чинь юу гэсэн үг вэ гээд хатагтай шалгаав.

	— Сэтгэл зоволтгүй. Сэтгэл зоволтгүй. Одоогоор та нар сандрах явдалгүй. Хүүг ганцаарыг нь битгий орхиж бай. Хэрэв ганцаарыг нь орхивол тэр дороо л өчүүхэн жаахан болчихно. Та нар намайг ойлгоо биз гэхэд нь,

	— Би хүүгээ хэзээ ч ганцаарыг нь орхиж байгаагүй. Нягтлан бодох Неро хэлэв.

	Бараг л үгүй дээ гэж хатагтай Роза тайлбарлав.

	Тун сайн байна гэж эмч дуу алдаад 

	— Ер нь ах дүү, анд нөхөд л хэрэгтэй юм даа. Айлын хүүхдүүдтэй байнга тоглуулж бай гэж эмч зөвлөж гэнэ.

	— Эмч минь их баярлалаа. Тино дандаа ингэж байх юм уу гэж асуусанд:

	— Би таны хэлснийг нэг л сайн ойлгосонгүй.

	— Хүүгээ том болохоор нь бас ганцаарыг нь орхиж болохгүй юм уу? гэсэнд:

	— Хэн мэдэх вэ. Ер нь аяндаа мэдэгдэнэ биз дээ гэж эмч гайхан хариулав.

	Удсан ч үгүй Тино дүүтэй болов. Тино ч том болж, сургуульд орж, олон сайн нөхөдтэй болжээ. Хүү том болж ухаан суув. зодолдож байгаа хүүхдүүдийг салгана. Яахаас ч буцахгүй байсан хүүхэд хэзээ хойно буруугаа ойлгож найзлах болов. Тино дунд сургуулиа дүүргээд дээд сургуульд орж бусдаас илүү сайн суралцаж байв. Хорин настай байхдаа өрөөндөө ганцаараа суугаад түүхийн сурах бичгээ уншиж байв. Аав ээж хоёр нь чимээ гаргалгүй өлмий дээрээ явсаар хаалган дээр нь хүрч:

	— Хоёулаа харах уу гэж хатагтай Роза хэлэв.

	— Харин ээ. Энэ ч дээр үед л болсон явдал шүү дээ гэж аав нь эргэлзэж гэнэ.

	Тэгснээ тэр хоёр цоожны нүхээр харснаа учиргүй уйлж гарав.

	— Хөөрхий муу Тино минь гэж ээж нь дуу алдахад: Хөөрхий хүү минь дээ гэж аав нь амандаа үглэв.

	— Эмчилгээ ч авсангүй, хэзээ ч эмчлэгдэхгүй нь гэцгээв.

	Тино гурван настай хүүхэд шиг жаахан болчихсон байв.

	— Яах ч арга алга даа. Хүүгээ ганц ч минут болов ганцаарыг нь орхиж болохгүй гэсэн шүү дээ. Бид л өөрсдөө буруутай. Витамин л бага өгч дээ гэцгээж байв.

	Тэд танил эмч рүүгээ утасдаж:

	— Одоо яах вэ гэж аав нь асуув.

	— Санаа зоволтгүй гэж эмч сэтгэлийг нь засаад, сүйт бүсгүй бий юу гэв.

	— Бий бий, тун сайн бүсгүй байгаа гэж Роза хэлэв.

	— Тэгвэл тун сайн. Гэр бүлтэй болго. Үр хүүхэд төрнө! Түүнийг ганц ч минут амар тайван байлгахгүй. Тэгэхлээр хэчнээн ч өөрөө хүссэн ганцаараа байх аргагүй болно. 

	— Тэр ч аргагүй тийм шүү гэж аав нь зөвшөөрөв.

	— Нээрээ шүү. Би яагаад бодож олсонгүй вэ гэж ээж нь баярлан дуу алдсан юм гэнэ лээ.



	




	Жанни Родари

	 

	МАЛГАЙН БОРОО

	 

	Нэгэн өглөө нягтлан бодох Бьянкини ажилдаа очихоор гэрээсээ гарчээ. Их сайхан өдөр байв. Милан хот дээгүүр утаа униар ч үгүй тунгалаг, цэнхэр тэнгэр мэлтийж байлаа. Намрын энэ өдөр тэнгэрт бүртийх ч үүлгүй нарны гэрэл цацарч байгаад хэн бүхэн гайхахын ихээр гайхжээ. Бьянкиний сэтгэл маш тэнэгэр, гудамжаар хөгжилтэйхөн алхлан:

	 

	Онцын сайхан өдөр байна, нөхөд минь

	Ойд явж зугаалъя, очиж сайхан амаръя

	 

	гэж дуу аялна.

	 гэнэт дуулахаа болиод зогсчхов. Дороо зогсоод амаа ангайн тэнгэр өөд өлийн харна. Замаа харж газар ширтэн явсан нэг хүн түүнийг мөргөж орхисноо:

	— Ноёнтон та гайхах юмаа мөн олж ядав аа, гудамжаар анхааралтай явж байгаач гэж тэр хүн Бьянкинийг сургамжлав.

	— Би яваагүй зогсож байгаа биз дээ гэж тэр хариулаад: 

	— Харин чи өөрөө элдвийг гайхахгүй юу... гэв.

	— Би яарч явна. Гэвч юу харах юм бэ. Тэгээд тэнгэр өөд харснаа: 

	— Пээ, энэ чинь юу вэ!.. хэмээн гайхахад:

	— Би ч бас учрыг нь олох гээд л гэж Бьянкини хэлжээ.

	— Малгай юм уу даа?

	Үнэхээр Милан хотын цэлмэг тэнгэрээс малгайн бороо орж байв. Тун ч олон малгай. Хэрвээ нэг малгай сан бол салхи хүний малгайг хийсгэжээ гэх сэн. Хоёр бол цонхон дээрээс уналаа гэх сэн. Гэтэл зуу, мянга, арван мянган малгай байв. Эрэгтэй, эмэгтэй хүнийх, цэцэгтэй, өдтэй, морин тэрэгчний, жолоочийн, үстэй малгай, тэгээд цаначны ноосон малгай цөмөөрөө л агаарт алгуурхан эргэлдэн хийсэж байв.

	Бьянкиний дэргэд хөгшин авгай, залуу бүсгүй, атигар өвгөн, өндөр залуу ирж зогсов. Тэд цөм л тэнгэр өөд ширтэнэ. Замын уулзварт арван зургаагийн тоотой трамвай ирж, араас нь арван найм, хорин тоот трамвай ирж зогсов. Трамвайн зорчигчид нь цөмөөрөө бууцгаав. Жолооч нь хүртэл гарч ирэв. Бүгд л тэнгэр өөд ширтэн харна. Ийм зөрчил гаргасан учраас торгох байв. Гэвч замын уулзварын зохицуулагч өөрөө тэнгэр өөд ширтэн агаарт эргэлдэх тэр олон бүрх малгайг харна. Хоёрхон минутын дотор замын уулзварт үй олон хүн цугларав. Тэд шуугилдан, янз бүрийн таавар хэлж байв.

	— Мөн ч гайхмаар юм. Энэ бортгон боов байх аа гэсэнд

	— Энэ чинь үзэмтэй талх байх аа гэж нэг нь засаж хэлнэ.

	— Та нар идэх юм л бодох юм. Тэгээд бүр тэнгэрээс шүү! Харахгүй юу, энэ чинь малгай байна шүү дээ гэж гурав дахь хүн дуу алдав.

	— Жинхэнэ малгай гэж үү. Тэгээд бүр толгой дээр тавьдаг уу гэж дөрөв дэх нь гайхан асууна.

	— Уучлаарай, малгайгаа хамартаа өлгөдөггүй биз дээ гэж тав дахь нь ёжлов.

	Тэднийг маргалдаж хөгжилдөн, шуугилдаж байх зуур малгайны түрүүч газар бууж, зарим нь трамвай, дэлгүүрийн цонхоор орж байв.

	Цөмөөрөө л тэр малгайнуудаас авч, зарим нь өмсөж үзэж байв.

	— Энэ надад томдож байна. Өөрийг олноо гэж. нэг нь хэлэхэд:

	— Ноёнтон та үүнийг өмсөж үзээч гэж хажуу дахь нь Бьянкинид хэлэв.

	— Өө, энэ чинь эмэгтэй хүний малгай байна. Ийм малгай өмсөөд яаж банк руу очих вэ гэж Бьянкини дуу алдав.

	— Тэгвэл та багт наадамд оролцоод ирлээ гэхгүй юу гэж хажууд нь байсан залуу бүсгүй зөвлөв гэнэ.

	— Аль вэ, наад малгайгаа надад өгчих. Манай ээжид л таарах байх гэж хижээл насны авгай хэлэв.

	— Миний үеэл эгчид энэ малгай таарах байхаа гэж намхан өвгөн хэлэв.

	— Уучлаарай. Би энэ малгайг анх олж авсан юм гэж эхний трамвайны нэгэн зорчигч хэлэв.

	— Би л анх олж харсан юм гээд нөгөө нь бууж өгсөнгүй. Тэнгэрээс олон малгай, засмал зам, явган хүний зам, тагт, цэцэрлэгийн модон дээр буусаар л байв. Том жижиг бүрх малгай, дугуй малгай, сийрсэн малгай, туузтай, туузгүй малгай бороо орсоор л байв.

	Бьянкини арван таван малгай гартаа барьчхаад чухам алийг нь авахаа мэдэхгүй зогсож байв.:

	— Малгайн бороо ч өдөр бүр орохгүй л дээ. Тэгэхлээр цөмийг нь гэртээ аваачдаг хэрэг ээ. Хөгширтлөө малгай худалдаж авахгүй аштай юу гэж шийдэв.

	Энэ үед нэгэн малгай замын уулзварын зохицуулагчийн толгой дээр зөөлөн буув. Энэ нь зүгээр ч нэг малгай биш генералын малгай байв. Цөмөөрөө шилж авсан малгайн тухай мартаад зохицуулагчид баяр хүргэцгээж байв. Түүнийг гудамжны хөдөлгөөний генерал болгох байх гэцгээнэ.

	Тэгээд дараа нь...

	Хэдэн цагийн дараа Франкфурт хотын нисэх буудалд Милан хотоос гарсан том онгоц ирж буув. Олон улсын үзэсгэлэнд тавих хэдэн зуун мянган малгай авч ирлээ. Уул онгоцыг хотын захиргааны удирдлагууд угтан авч хөгжимд:

	 

	Улаан салхинаас ч хамгаалдаг малгай

	Ухаантай толгойг ч хаадаг малгай...

	 

	гэсэн сүлд дуу, найрал хөгжим уянгалж байв.

	Гэтэл онгоцонд нисэгчийн малгайнаас өөр ганц ч малгай байсангүй. Олон улсын малгайн үзэсгэлэнг түр хойшлуулав. Ахлах нисэгч нь буруутай ажээ. Милан хотын дээгүүр нисэхдээ зарлалын ил захидал тараахын оронд бүх малгайгаа буулгачихсан юм санжээ.



	




	Жанни Родари

	 

	ЗУУН ЛИРТЭЙ БОЛСОН НЬ

	 

	Эрт цагт ах дүү гурав байжээ. Тэд өөрсдийгөө ч тэжээж чадахааргүй тийм ядуу юм санжээ. Нэгэн орой гэдэс өлсгөлөн унтахаар хэвтэхийн өмнө ах нь ингэж хэлжээ.

	— Цаашдаа ингэж амьдарч болохгүй нь ээ. Бид гурвын хувьд манай тариан талбай дэндүү бага байна. Би маргааш аз жаргалаа эрэхээр явлаа. Хэрэв аз таарвал мөнгө олно. Тэгвэл би та хоёртоо тусална гэв.

	Том ах нь маргааш хар үүрээр замд гарчээ. Ой дундуур явсаар байтал харанхуй болж гэнэ. Ойд л хонохоос доо гэж тэр бодов.

	Гэтэл модны завсраас гэрэл тусахыг ажив. Энэ нь ойд байдаг хоолны газрын гэрэл юм санжээ. Том ахын сэтгэл сэргэн тэр зүг яаран алхлав.

	Хоолны газар ортол гэдэс нь их өлссөн учир юм идмээр санагдав. Замдаа авч гарсан талх, зүсэм бяслагаа идээд унтахаар зэхэв.

	Цөөн мөнгө нь унтах өрөөний хөлсийг төлж хүрэхгүй учир хоолны газрын эзэн түүнийг найман ортой харанхуйвтар том өрөөнд оруулав. Долоон орон дээр нь хүн унтаж, хаалган талын ор чөлөөтэй байв. Тэр хувцсаа тайлаад хатуу ширдэг дээр хэвтэнгүүтээ унтаад өгчээ. Өглөө эрт босдог тариачин хүний заншлаар том ах ч үүр цайгаагүй байхад сэрэв. Унтаж байгаа хүмүүсийг сэрээхгүйг хичээн чимээгүй хувцаслаад замдаа гарав.

	Явж байтал нүдэнд нь юм орчхов. Алчуураа авахаар халаасандаа гараа хийтэл гарт нь нэг хатуу юм тааралдаж гэнэ. Халааснаасаа гаргаад гэрэлд харангуутаа инээд алдан:

	— Энэ чинь ёстой л гайхмаар юм. Зуун лир4 байна шүү дээ. Ийм их мөнгө надад энэ насанд байсан удаагүй. Хаанаас гараад ирэв. Одоо л ойлголоо. Би харанхуйд андуураад өөр хүний өмд өмсөж орхижээ. Тэр нь яг л минийх шиг хуучирсан байдаг. Бас энэ юу вэ. Ахиад зуун лир. Гуравгүй хоёр гэж байдаггүй гэж ярилцдаг биш билүү... Зүйтэй ахиад зуун лир. Бүр гурван зуун лиртэй боллоо. Тэр халаасандаа гараа хийгээд дахиад зуун лир гаргаж ирэв. Халаасандаа гараа хийх тоолонд нь зуун лир гарч ирээд байв. Ингээд нүд ирмэхийн зуур их мөнгөтэй болжээ. Тэгээд л төрөлх тосгон руугаа буцаад гүйчхэв.

	— Дүү нар минь ээ. Хөөрхий миний дүү нар аа! Халаасанд минь аз жаргал байсан байна гэж босго алхангуутаа л хашхирахад:

	— Хараач ээ хөөе, бөөн мөнгө хаанаас авав аа. Та мөнгө хэвлэдэг машин олоо юу гэж том дүү нь асуухад:

	— Тиймээ, тэгэхдээ бүр халаасных шүү. Май зуун лир ав. Ахиад ав ав гэж их ах нь хөгжилтэй нь аргагүй хэлсэнд:

	— Азтай юмаа гэж мөнөөх дүү нь атаархсан аятан хэлж: — Үгүй би таны буянаар ингэж амьдарч чадахгүй. Би маргааш өглөө аян замд гарна. Намайг бас аз дайрч мэдэх юм. Тэгвэл гурвуулаа ёстой жаргана даа гэв.

	 маргааш өглөө нь эрт босож том ахынхаа явсан ойн зөргөөр оров. Удсан ч үгүй нөгөөх хоолны газар хүрч ирж гэнэ. Эзэн нь мөн л нөгөөх найман ортой өрөөндөө оруулж, мань хүн хаалганы дэргэдэх орон дээр унтав.

	Маргааш нь хар үүрээр сэрж хажууд унтсан хүнийхээ өмдийг өмсөж аваад замдаа гарчээ. Явсаар байгаад өргөн талын захад ирээд халаасаа ухав. 

	— Энэ халаасанд юу ч алга. Нөгөө халаасанд ямар нэг юм байна. Мөнгө үү. Ямар ч мөнгө биш хумхисан цаас л байна гээд харж байснаа:

	— Үгүй ээ, энэ чинь мянган лир байна шүү дээ гэж хашхирав. Тэрхэн зуур халаасандаа гараа ахиж хийгээд мянган лир гаргаж ирэв. Тэгээд гэр өөдөө салхи мэт хурдлав.

	— Ах дүү нар минь ээ. Хөөрхий миний ах дүү хоёр минь ээ гээд босго алхангуут л: 

	— Би бас аз жаргал оллоо. Танаас ч илүү аз таарлаа гэж дуу алдаад,

	— Миний машин мөнгийг зуугаар нь биш мянгаар нь хэвлэдэг. Хар л даа энэ гэв.

	— Нэгэнт та хоёр минь аз жаргал заяасан байхад надад бас таарахгүй юм гэж үү. Би азаа туршихаар маргааш өглөө явлаа гэж хамгийн бага дүү нь хэлэв.

	Энэ насанд зараад барахгүй ийм их мөнгө бидэнд байхад чи азаа туршин хэсүүчлэх ямар хэрэг байгаа юм гэж ах нар нь ятгав.

	— Үгүй. Би аз жаргалаа өөрийн гараар олох хэрэгтэй биз дээ гэж бага дүү нь хэлэв.

	 өглөө эрт гарч өдөржин явсаар мөн л нөгөөх хоолны газрыг олж очин хооллоод, өрөөнд орж, нөгөөх л орон дээр нь унтаад өгчээ. Үүрийн харанхуйгаар сэрж хажуудаа унтсан хүний өмдийг авч өмсөөд замдаа гарч өгчээ. Бага дүү нь өмднийхөө халаасанд гараа хийгээд цаасны өөдөс гарган ирж гэрэлд уншсан нь:

	— Одоо болно оо. Та нар дэндүү шуналтай байна. Ид шидтэн сэтгэлдээ таашаагдсан хүндээ л шидэт өмд бэлэглэнэ шүү дээ гэсэн юм гэдэг.



	




	Жанни Родари

	 

	ХУЦАЖ ЧАДДАГГҮЙ НОХОЙ

	 

	Эрт урьд цагт хуцаж чаддаггүй нэг нохой байжээ. Тэр нохой хуцаж, үхэр шиг мөөрч, адуу шиг янцгааж, муур шиг мяу мяу гэж чаддаггүй, ер нь яаж ч чаддаггүй юм байж л дээ. Тэдний тосгонд түүнээс өөр ганц ч нохой байдаггүй гэнэ. Тэр нохой дандаа ганцаараа тэнэж явна. Хэрэв хөрш нь туслаагүй бол тэр нохой өөрийнхөө дутагдлыг огт мэдэхгүй өнгөрөх байсан юм.

	— Чи яагаад хуцдаггүй юм бэ гэж хөршүүд нь гайхан асуухад:

	— Би ер хуцаж чаддаггүй юмаа. Тэгээд ч эндхийн нохой биш л дээ гэсэнд;

	— Бүр дургүй хүргэчихлээ! Нохой бүр л хуцдаг биз дээ! гэхэд:

	— Яагаад, ямар хэрэгтэй юм бэ?

	— Хуцдаг болоод л тэр шүү дээ гэж хөрш нь хариулаад, нохой чинь муур юм уу, эсвэл сар хараад л, үгүй бол хажуугаар яваа хүн харангуутаа л хуцдаг шүү дээ. Хөгжилтэй ч байсан, уйтгартай ч байсан хуцаж л байдаг. Ер нь өдөржин л хуцдаг даа. Нойр нь хүрэхгүй бол заримдаа шөнөжин хуцдаг. Чи лав өвчтэй байх аа. Малын эмчид очмоор юм гэж зөвлөжээ.

	Хөөрхий тэр нохой үүнийг сонсоод золтой л уйлсангүй. Эр тахиа түүнийг өрөвдөөд ингэж хэлжээ.

	— Намайг дагаад давтаад бай. Би гурван удаа чанга гэгч нь орилно гэсэнд;

	— Хэцүү юм аа, гэж нохой татгалзав.

	— Тийм биш ээ. Миний хошууг сайн хар, аль зэрэг том ангайхыг ажигла.

	Эр тахиа ахиад л чанга гэгч нь орилов. Нохой түүнийг дуурайх гэж оролдов. Нохой сөөнгөдүү хоолойгоор «го, го, го» гэсэн авиа гаргажээ. Хавь ойрд байсан тахианууд цочсондоо тал тал тийшээ бутран зайлав гэнэ.

	— Зүгээр, зүгээр эхлээд тун муугүй байна. Дахиад давтъя, гэж багш тахиа нь нохойн сэтгэлийг засав. Түүнээс хойш нохой өглөөнөөс эхлээд орой болтол сургуулилдаг болжээ. Хааяа мод руу очно. Тэнд хэн ч саад болохгүй. Нэгэн ,удаа багшаасаа дутуугүй донгодож орхив.

	Түүнийг үнэг сонсоод туйлын их баярлажээ. «Тахиа зочилж ирэх нь энэ үү, тосож авъя гээд хутга, сэрээ, амны алчуураа бэлтгэв.

	Довон дээр гартал юу харсан гэж санана. Ногоон зүлгэн дээр нэгэн нохой хэвтээд тахиа шиг байдгаараа донгодоод баярласандаа сүүлээ шарваж байв. Үнэг уур нь хүрч;

	— Чи намайг бас урхидах санаатай юу гэсэнд,

	— Уучлаарай, юуны чинь урхидахтай мантай гэж нохой гайхан хэлэв.

	— Яах ч аргагүй урхидах нь. Ойд төөрсөн тахиа аятай л донгодох чинь билээ. Харин би чамайг олж харсан нь болж. Чи тун эвгүй зан гаргаж байна. Уг нь нохой ойр анчин явбал хуцаж анхааруулдаг байсан юм л даа.

	— Би хэнийг ч агнах гэж бодоогүй. Тангараглая. Би дасгал хийх гэж ойд ирсэн юм гэсэнд:

	— Ямар юмны чинь дасгал гэж үнэг итгэл муутайхан асуув.

	— Хуцаж сурах гэсэн юм. Би бараг л сурчихлаа. Ямар болж байгааг сонсооч гээд нохой хамаг чадлаараа го го го го гэж донгодов. Үнэг элгээ хөштөл инээж гэнэ.

	Нохой ч сүүлээ хавчин гэр руугаа сажлав.  

	Модны мөчир дээр сууж байсан хөхөө нохойг хараад:

	— Хэн чамайг гомдоочхов гэсэнд

	— Хэн ч биш гэж нохой дөнгөж дуулдах төдий хариулав.

	— Тэгвэл юундаа ингэтлээ уйтгарлав гэхэд нь

	— Хуцаж чадахгүй болоод л тэр. Хэн ч надад зааж өгөхгүй юм гэлээ.    

	— Тэгвэл би чамд зааж өгье л дөө. Тун анхааралтай чагнаж бай. Намайг дагаад «гүүг гүүг» гээ ойлов уу? гэсэнд

	— Тийм ч хэцүү юм биш юм уу даа гэж нохой зориг муутайхан хариулав. 

	— Хамгийн амархан! Би бүр бага, байхдаа ч чаддаг  байсан юм. Намайг дагаад гүүг, гүүг˗гүүг гэхэд нь нохой аяархан давтав.

	Нэг хоёр удаа давтав. Долоо хоног давтаад хөхөө шиг донгоддог болов.

	Одоо л би бусад нохой шиг боллоо. Тэгэхлээр сар руу хараад хуцдаг болно гэж нохой баярлан бодов.

	Энэ үед ангийн хорио тавигдсан үе байлаа. Туршлагатай, туршлагагүй янз бүрийн анчид ойгоор нэг цугларав. Зарим нь зэрлэг ан буудаж нөгөө нь харагдсан амьтан, шувуу хүртэл буудаж байв. Нэг хэсэг нь алтан гургалдайг ч буудна. 

	Нэгэн анчин бутан дотор хөхөө донгодож байхыг сонсоод буудаж орхив.

	Нохойн чихний хажуугаар сум жингэнэн өнгөрчээ. Нохой босон харайж зугтаж гэнэ. Хуцаж байгаа нохой руу бууддаг энэ анчин арай солиороогүй байгаа даа гэж тэр нохой бодно.

	Энэ үед анчин бут руу буудсан нөгөө шувуугаа эрж байв.

	Лав энэ нохой аваад зугтаж орхилоо. Хаанаасаа гараад ирдэг нохой вэ гэж бодож гэнэ.

	Тэр анчин хийх юмаа олж ядаад хулгана буудсан чинь оносонгүй.

	Нохой бүр зугтаачхаж гэнэ. 

	Тэр нохой гэнэт зогсоод чагнавал хажуухан талд нь хав хав гээд туньхан дуу гарч байх юм гэнэ.

	“Энэ чинь хэн байдаг билээ? Анааш юм болов уу, үгүй ээ матар байх. Матар ч ууртай амьтан. Аяархан мөлхөөд очъё” гэж нохой бодов.

	Өтгөн өвсөн дотор нуугдан хуцаж байгаа тэр зүг аяархан гэтэв. Зүрх нь түг түг цохилж ямар учиртайг нь нохой өөрөө ойлгохгүй байв.

	— Хав хав гэсэнд;

	— Бас л нохой. Харсан амьтан руугаа хамаагүй буудаж байсан нөгөө анчны нохой ажээ.

	— Нохой чамд мэнд хүргэе.

	— Мэнд, мэнд.

	— Чи чинь яасан аймаар мөөрдөг юм бэ гэсэнд

	— Мөөрөх ий?! Би чинийхээр бол мөөрөн хуцаж байна уу.

	— Чи хуцаж чаддаг юм уу гэсэнд

	— Мэдээж шүү дээ. Би заан шиг орилж арслан шиг архирч чадахгүй. Надад зааж өгөөч гэхэд нь,

	— Чи хуцаж чаддаггүй юм гэж үү?

	— Чадахгүй юмаа гэж нохой учраа ойлгуулав,

	— Тэгвэл чи сайн харж бай. Хав, хав гэсэнд

	— Хав, хав гэж нөгөө нохой доор нь сурчхав.

	Явсаар явсаар «Ёстой нэг багшаа оллоо доо» гэж нөгөө нохой баярлахдаа хариугүй уйлах шахан бодсон юм гэнэ лээ.



	




	Жанни Родари

	 

	ИЛЖИГ ЯАГААД ОРИЛДОГ ВЭ?

	 

	Эрт дээр цагт илжиг ямар ч цээл хоолойтой дуучнаас дутуугүй сайхан дуулдаг байсан юм гэнэ.

	Нэгэн удаа бүх амьтан зөвлөлдөхөөр цугларцгаажээ. Араатны хаан арслан:

	Та нарын дотроос хамгийн хөөрхөн нь хэн юм бэ? гэж асуужээ.

	— Би, би гэж илжиг хамгийн түрүүнд хашхирчээ.

	— Сайн байна. За тэгвэл чи хамгийн хөөрхөн нь болог гэж арслан хэлээд:

	— Тэгвэл хэн нь хамгийн хүчтэй юм дээ? гэж асуухад:

	— Би би гэж илжиг бусад амьтдыг ам нээхээс өмнө хашхирч гэнэ.

	— Тэгвэл хэн нь хамгийн тэнэг вэ? гэж асуусанд:

	— Би, би гэж өөрөөс нь өрсчих вий гэсэн шиг илжиг яаран орилов.

	Амьтад түүнийг шоолон элгээ хөштөл инээлдэж гэнэ.  Хөөрхий илжиг ичсэнээсээ болоод сайхан хоолой нь алга болчихжээ.

	Түүнээс хойш одоо болтол «йа, йа» гэж орилдог болжээ.

	Харин тариачин эрийн Хувьд илжигний хоолойноос илүү сайхан юм алга.

	— Миний үнэнч нөхөр хэн бэ? Миний ажилд хэн тусалдаг вэ? гэж тариачныг асуухад:

	— «йа йа» гэж нуруундаа бөөн ачаа тээсэн илжиг хариулна. 

	— Энэ ч үнэн шүү найз минь гэж тариачин түүнтэй эелдэг ярилцаж байсан юм гэдэг.

	 


1991 оны хэвлэлийн Хэвлэн нийтлэлийн мэдээлэл: 

	 

	БААТАР АЛЬБЕРОНЕ

	 

	(ИТАЛИ ҮЛГЭР)

	 

	Боловсролын яамны Сурах бичиг, хүүхдийн номын хэвлэлийн газар. 

	 

	Улаанбаатар 1991

	 

	Орчуулсан Г. Оч

	 

	Редактор Б. Пүүшил

	 

	Зураач Т. Төмөрцэцэг 

	Уран сайхны редактор А. Лүндэн 

	Техник редактор Д. Мөнхжаргал      

	Хянагч С. Бадамсэд, О. Туяа. 

	 

	Өрөлтөд 1991 оны 9 сард.

	Хэвлэлтэд 1991 оны 12 сард

	 

	Цаасны хэмжээ 60X84/16. 

	Өндөр хэвлэлийн цаас № 1. 

	Утга зохиолын үсэг. 

	Хэвлэсэн тоо 10000.

	 

	Хх 7,5. Хнх 6,98. Тх 5,29. 

	За №171.

	 

	Үнэ 10 төг

	 

	Боловсролын яамны Сурах бичиг, хүүхдийн номын 

	хэвлэлийн газар. 

	Улаанбаатар 11. Барилгачдын талбай 15.      

	 

	Армийн СХ˗ийн хэвлэх үйлдвэр.

	Партизаны гудамж 2.

Notes

		[←1]
	 Скудо нь Италийн эртний алт мөнгөн зоос. Нэг зоос нь таван зуун мөнгөний нэгжтэй тэнцэнэ (редактор).




	[←2]
	 миль — 1609 км˗тэй тэмцэнэ.




	[←3]
	 дукат — Венеци хотын эртийн алтан зоос (редактор).




	[←4]
	 Италийн мөнгөний нэгж (редактор)

